
Útdráttur 

Sáttameðferð í fjölskyldumálum á Íslandi varð lögbundin árið 2013. Með 

breytingarlögum nr. 61/2012 og nr. 144/2012 var ákvæði um sáttameðferð lögfest, sem 

nú er að finna í 33. gr. a. barnalaga nr. 76/2003. Ákvæði sáttameðferðar felur í sér að 

foreldrum er skylt að undirgangast sáttameðferð áður en þeir geta krafist úrskurðar hjá 

sýslumanni eða höfðað mál fyrir dómi vegna forsjármála, lögheimilismála, 

umgengnismála, dagsektarmála eða aðfaramála. Sáttameðferð er ákveðin aðferð til að 

leysa ágreining á milli foreldra og er markmið sáttameðferðar í fjölskyldumálum að 

aðstoða foreldra við að ná samkomulagi um þá lausn máls sem er barni fyrir bestu. 

Rannsókn þessi var tvíþætt. Annars vegar var unnin stefnugreining á lögum, reglum, 

framkvæmd og málsmeðferð sáttameðferðar á Íslandi og hún borin saman við 

Danmörku, Noreg og Svíþjóð. Hins vegar var framkvæmd eigindleg rannsókn þar sem 

tekin voru viðtöl við fagaðila sáttameðferðar á Íslandi. Markmið eigindlega hluta 

rannsóknarinnar var að skoða sáttameðferð skv. 33. gr. a. barnalaga nr. 76/2003 og 

leitast var eftir því að varpa ljósi á upplifun og reynslu fagaðila af sáttameðferð hér á 

landi. Kannað var hvort að reynsla fagaðilanna kalli eftir einhverjum breytingum á 

lögum, reglum, framkvæmd og/eða málsmeðferð sáttameðferðar. 

Niðurstöður rannsóknarinnar sýna fram á að upplifun og reynsla fagaðila af því að 

veita sáttameðferð í fjölskyldumálum á Íslandi er almennt jákvæð. Fagaðilarnir segja 

lagagrein sáttameðferðar vera góða en að endurskoða þurfi reglurnar um sáttameðferð, 

sem ráðuneytið setti fram er sáttameðferð varð lögbundin árið 2013. Þá leiddu 

niðurstöðurnar í ljós að þörf er á ýmsum breytingum og úrbótum þegar kemur að 

framkvæmd og málsmeðferð sáttameðferðar. Einnig sýndu niðurstöður fram á að þörf 

er á frekari aðstoð eða ráðgjöf til foreldra á fyrri stigum ágreinings, til dæmis við skilnað 

eða sambúðarslit.  

 

Lykilorð: Sáttameðferð, fjölskyldumál, skilnaðarráðgjöf, félagsráðgjöf.  

Abstract 

Mediation in family affairs in Iceland became mandatory by law in 2013. Amending Act. 

no. 61/2012 and no. 144/2012 an article on mediation was enacted, which is now 

contained in article 33. a. Children‘s Act no. 76/2003. The article states that before 

requesting a ruling or instituting a court action on custody, domicile, access, per diem 

fines or enforcement measures, parents shall be obliged to attempt to reach an 

agreement. Mediation is a specific method of resolving disagreements between parents 

and the goal of mediation in family affairs is to assist parents in negotiating the best 

solution for the child. This study was twofold. First, a policy analysis of the laws, 

regulations, implementation and procedure of mediation was conducted in Iceland, and 

it was compared with Denmark, Norway and Sweden. Secondly, a qualitative interview 

study was conducted and interviews were taken with professional mediators in Iceland. 

The aim of the qualitative part of the study was to examine mediation according to 

article 33. a. Children‘s Act no. 76/2003, which sought to shed light on the experience 

and practice of professionals in mediation in Iceland. It will be discussed wether the 

experience of professionals calls for any changes in law, regulations, implementation 

and/or mediation procedures. 

 The findings of this study indicate that the experience of Icelandic professionals in 

providing family mediation has been positive. The professionals seem to think that the 

law of mediation is acceptable, however that there is a need to reconsider the rules 

surrounding mediation. Therefore, these findings suggest that there is a need for 

modification and improvement when it comes to the execution of mediation. 

Furthermore, these findings indicate that there is a need for further assistance and 

counseling for parents in the beginning stages of disagreements, for example in divorce 

and separation. 

   

Keywords: Mediation, family affairs, divorce counseling, social work.

Formáli 

Rannsókn þessi er metin til 30 eininga (ECTS) og er lokaverkefni til MA-gráðu í 

félagsráðgjöf til starfsréttinda við Félagsráðgjafardeild Háskóla Íslands. Leiðbeinandi og 

ábyrgðaraðili rannsóknarinnar er Gyða Hjartardóttir aðjunkt við Félagsráðgjafardeild 

Háskóla Íslands, sérfræðingur í málefnum barna og sáttamaður hjá sýslumanninum á 

höfuðborgarsvæðinu. Fyrst og fremst vil ég þakka Gyðu fyrir góða leiðsögn, 

uppbyggilega gagnrýni, hvatningu og ánægjulegt samstarf. Þá vil ég þakka þátttakendum 

rannsóknarinnar fyrir en án þeirra hefði rannsóknin ekki litið dagsins ljós. Einnig vil ég 

þakka fjölskyldu minni og vinum fyrir þann stuðning sem þau veittu mér við gerð 

rannsóknarinnar. Sérstakar þakkir fá systur mínar tvær, Halla Marín Hafþórsdóttir og Lea 

Hrund Hafþórsdóttir fyrir dygga aðstoð. Að lokum vil ég koma þökkum til 

prófarkalesarans míns, Jónínu Hrannar Símonardóttur, fyrir yfirlestur á ritgerðinni. 

1 Inngangur 

Með breytingum á barnalögum nr. 76/2003 sem tóku gildi þann 1. janúar 2013 er 

foreldrum skylt að mæta til sáttameðferðar áður en þeir geta krafist úrskurðar hjá 

sýslumanni eða höfðað mál fyrir dómi vegna forsjármála, lögheimilismála, 

umgengnismála, dagsektarmála eða aðfaramála, samkvæmt 33. gr. a. laganna. Aðilar 

þessara mála eru foreldrar sem eiga sameiginlegt barn eða börn undir 18 ára aldri og 

eiga í ágreiningi um þessi mál, hvort sem að þeir eru að ganga í gegnum skilnað eða 

sambúðarslit, hafa verið skilin í einhvern tíma eða jafnvel aldrei verið giftir né í sambúð. 

Sýslumaður skal bjóða aðilum þessara mála sáttameðferð en einnig er þeim heimilt að 

leita til annarra sjálfstætt starfandi aðila, sem hafa sérfræðiþekkingu í sáttameðferð og 

málefnum barna. Foreldrar ná oft að útkljá þessi mál sjálfir og gera samkomulag sín á 

milli, en í þeim tilfellum sem það tekst ekki er þeim skylt að láta reyna á sáttameðferð 

áður en nokkuð annað er gert. Sáttameðferð skv. barnalögum nr. 76/2003 er ákveðin 

aðferð til að aðstoða foreldra við að leysa ágreining sín á milli er snýr að forsjá, 

lögheimili og umgengni. Jafnframt er sáttameðferð beitt í dagsektar- og aðfaramálum. 

Markmið sáttameðferðar er að hjálpa foreldrum að gera samning um þá lausn máls sem 

er barni fyrir bestu og þannig koma í veg fyrir að enda þurfi málið fyrir dómi. Fyrir 

áðurnefnda lagabreytingu árið 2013 var foreldrum heimilt að krefjast úrskurðar hjá 

sýslumanni eða fara með mál sín fyrir dómstóla, án þess að láta á það reyna til fullnustu 

að leysa ágreiningsmál sín áður (barnalög nr. 76/2003).  

Samkvæmt rannsóknum er sáttameðferð vel til þess fallin að leysa mikinn hluta 

ágreiningsmála á milli foreldra með sátt sem annars færu til úrskurðar hjá sýslumanni 

eða fyrir dóm. Þá er tilgangur sáttameðferðar einnig að stuðla að góðri niðurstöðu máls 

fyrir báða aðila og ánægju allra þeirra aðila sem eiga hlut að máli og síðast en ekki síst 

að leiða til bættra samskipta og samvinnu foreldra, til dæmis við skilnað eða 

sambúðarslit (Innanríkisráðuneytið, 2016). Skilnaðarmál og skilnaðarráðgjöf eru nátengd 

sáttameðferð í fjölskyldumálum í meirihluta mála. Rannsóknir benda til þess að aðstoð 

eða ráðgjöf á fyrri stigum, áður en foreldra fer að greina á um hagi barna sinna, gæti 

verið til þess fallin að koma í veg fyrir slík ágreiningsmál síðar meir (Sigrún Júlíusdóttir og 

Sólveig Sigurðardóttir, 2013). Eins og áður hefur komið fram eru aðilar 

sáttameðferðarmála, samkvæmt barnalögum nr. 76/2003, foreldrar sem eiga í 

ágreiningi um hagi barna sinna, meðal annars við skilnað eða sambúðarslit. Í grein 

Sigrúnar Júlíusdóttur og Írisar Daggar Lárusdóttur (2013) um skilnaðarráðgjöf kemur 

fram að skilnaður foreldra sem slíkur, eða sambúðarslit, þurfi ekki að hafa slæm áhrif 

eða slæmar afleiðingar fyrir börn. Hins vegar hafa rannsóknir sýnt fram á að það eru 

aðstæður, viðhorf, samskipti og samvinna foreldra við eða eftir skilnað eða sambúðarslit 

sem skipta sköpum hvað varðar barnið eða börnin. Að standa vel að þáttum sem 

þessum við og eftir skilnað eða sambúðarslit er því afar mikilvægt fyrir börnin og til 

mikils að vinna að koma í veg fyrir ágreining. 

1.1 Markmið rannsóknar og rannsóknarspurningar 

Tilgangur og markmið rannsóknarinnar er að skoða sáttameðferð skv. 33. gr. a. 

barnalaga nr. 76/2003 út frá lögum og reglum, sem og út frá sjónarhorni fagaðila sem 

hana veita. Varpað verður ljósi á upplifun og reynslu fagaðila af sáttameðferð hér á landi 

og skoðað hvort þörf sé á breytingum á lögum, reglum, framkvæmd og/eða 

málsmeðferð sáttameðferðar. Þá verður unnin stefnugreining á lögum, reglum, 

framkvæmd og málsmeðferð sáttameðferðar á Íslandi og hún borin saman við 

Danmörku, Noreg og Svíþjóð. Þær rannsóknarspurningar sem lagt var upp með til að ná 

fram áðurnefndum markmiðum eru eftirfarandi: „Hver er raunveruleg reynsla af 

sáttameðferð, skv. 33. gr. a. barnalaga nr. 76/2003, eftir lagabreytinguna árið 2013?“ og 

„Kallar reynslan eftir breytingum á lögum, reglum, framkvæmd og/eða málsmeðferð?“. 

1.2 Mikilvægi rannsóknar og val á viðfangsefni 

Rannsókn þessi á sáttameðferð í fjölskyldumálum á Íslandi virðist vera fyrsta slíka 

rannsóknin hérlendis, en ekki hafa aðrar sambærilegar rannsóknir verið gerðar. 

Rannsakandi á þá við að sáttameðferð samkvæmt 33. gr. a. barnalaga nr. 76/2003 hefur 

ekki verið skoðuð sérstaklega út frá sjónarhorni fagaðila sem hana veita, og að ekki 

hefur verið unnin stefnugreining á framkvæmd sáttameðferðar hérlendis og hún borin 

saman við önnur Norðurlönd. Rannsakanda finnst rannsóknarefnið afar brýnt og 

mikilvægt í ljósi þess að sáttameðferð sem úrræði hjá sýslumanninum á 

höfuðborgarsvæðinu er tiltölulega nýtt úrræði, og því áhugavert að kanna reynslu þess 

síðastliðin rúmlega sex ár. Í ljósi þess sem fram kemur í grein Sigrúnar Júlíusdóttur og 

Írisar Daggar Lárusdóttur (2013) um skilnaðarráðgjöf, sem komið var inn á hér að ofan, 

þykir rannsakanda áhugavert að skoða sáttameðferð í fjölskyldumálum og alla þá þætti 

er tengjast henni. Þætti eins og skilnaði, sambúðarslit og skilnaðarráðgjöf, og leitast eftir 

því að skoða hvort hægt sé að gera betur og/eða öðruvísi í þessum málum, og þá hvað? 

Markmið, vonir og væntingar rannsakanda eru að niðurstöður rannsóknarinnar komi til 

með að hafa jákvæð áhrif á málaflokkinn. Einnig að niðurstöður rannsóknarinnar hafi 

notagildi og verði gagnlegar fyrir málaflokkinn og samfélagið í heild sinni. 

Viðfangsefni rannsóknarinnar var valið út frá áhugasviði rannsakanda. Málefni barna 

hafa lengi verið rannsakanda hugleikin og frá því að nám í félagsráðgjöf hófst árið 2015 

hefur sá áhugi aukist til muna. Rannsakandi skrifaði til að mynda um barnaverndarstarf 

á Íslandi í lokaverkefni til BA-gráðu í félagsráðgjöf við Félagsráðgjafardeild Háskóla 

Íslands. Þegar ákveða þurfti rannsóknarefni fyrir lokaverkefni til MA-gráðu í 

félagsráðgjöf til starfsréttinda voru málefni barna efst í huga rannsakanda. Í ársbyrjun 

2019 kom Gyða Hjartardóttir, leiðbeinandi og ábyrgðaraðili rannsóknar, fram með þá 

hugmynd að skoða sáttameðferð skv. 33. gr. a. barnalaga nr. 76/2003. Rannsakanda, 

verðandi félagsráðgjafa, leist afar vel á en félagsráðgjafar hafa haldgóða menntun og 

þekkingu á málefnum barna og fjölskyldna og eru meðal þeirra fagaðila sem sinna 

sáttameðferð hér á landi, til að mynda hjá sýslumanninum á höfuðborgarsvæðinu. Eftir 

að hugmyndin kom fram var ekki aftur snúið.  

1.3 Uppbygging rannsóknar 

Rannsókninni er skipt niður í sex kafla. Fyrsti kaflinn er framangreindur inngangur þar 

sem hefur verið greint frá viðfangsefni og markmiði rannsóknar, sem og 

rannsóknarspurningum. Þá hefur einnig verið greint frá mikilvægi rannsóknar og rökum 

rannsakanda fyrir vali á viðfangsefni. Annar kafli samanstendur af fræðilegri umfjöllun. 

Þar er fjallað um kenningar, aðferðir og rannsóknir á sáttameðferð og skilnaðarmálum. 

Einnig er fjallað um sáttameðferð á Íslandi sem og sáttameðferð í Danmörku, Noregi og 

Svíþjóð. Í þriðja kafla er fjallað um þær rannsóknaraðferðir sem notaðar voru við 

framkvæmd rannsóknarinnar. Greint er frá eigindlegum rannsóknaraðferðum og 

undirbúningi og framkvæmd rannsóknarinnar, þar sem fjallað er um úrtak og 

þátttakendur, gagnasöfnun og úrvinnslu gagna. Að lokum eru siðferðileg álitamál og 

takmarkanir rannsóknarinnar tekin fyrir. Niðurstöður rannsóknarinnar eru kynntar og 

settar fram í rituðu máli í fjórða kafla. Í fimmta kafla er að finna umræður um 

rannsóknarniðurstöður og rannsóknarspurningum er svarað. Niðurstöðurnar eru settar í 

samhengi við lagalega og fræðilega umfjöllun auk þess sem ályktanir verða dregnar 

fram. Sjötti og síðasti kafli rannsóknarinnar hefur að geyma lokaorð.  

Kynningarbréf og upplýst samþykki er að finna í viðaukum. Viðauki eitt inniheldur 

kynningarbréf sem þátttakendur rannsóknarinnar fengu afhent þegar verið var að velja 

þátttakendur. Í viðauka tvö er að finna upplýst samþykki sem þátttakendur 

rannsóknarinnar skrifuðu undir áður en viðtölin hófust.  

2 Fræðileg umfjöllun 

Fræðilegri umfjöllun rannsóknarinnar er skipt niður í nokkra kafla og undirkafla. Fjallað 

verður um þær kenningar og aðferðir sem stuðst var við, við gerð rannsóknarinnar og 

tengjast efni hennar á einhvern hátt. Gerð verður grein fyrir kerfiskenningum 

Bertalanffy og Bronfenbrenner, fjölskyldukerfiskenningu Bowen og stuttlega verður 

greint frá tengslakenningu Bowlby. Einnig verður fjallað um barnamiðaða nálgun. Þá 

verður farið yfir stöðu þekkingar á sáttameðferð í fjölskyldumálum á Íslandi og fjallað 

um rannsóknir og skýrslur á því sviði. Því næst verður gerð grein fyrir sáttameðferð í 

fjölskyldumálum á Íslandi sem og í Danmörku, Noregi og Svíþjóð, þar sem farið verður 

yfir lög, reglur, framkvæmd og málsmeðferð sáttameðferðar í fjölskyldumálum. 

2.1 Kenningar og aðferðir 

Mikilvægt er að öðlast skilning á fræðilegum bakgrunni þess viðfangsefnis sem 

rannsakað er hverju sinni. Með kenningum er snúa að viðfangsefninu er hægt að skýra 

og spá fyrir um tiltekið fyrirbæri, aðstæður eða hvað það er sem til rannsóknar er hverju 

sinni. Það er engin ein kenning eða aðferð rétt sem snýr sérstaklega að sáttameðferð, en 

hugmyndafræði hennar er ávallt sú sama. Margar og ólíkar fagstéttir nýta sér 

hugmyndafræði sáttameðferðar og geta áherslur hennar verið mismunandi á milli 

fagstétta. Hver fagstétt fyrir sig aðlagar hugmyndafræði sáttameðferðar að sínum 

aðstæðum og viðfangsefnum (Turner, 2011). Í þessum kafla verður fjallað um þær 

kenningar og aðferðir sem rannsakandi studdist við framkvæmd rannsóknarinnar. 

2.1.1 Kerfiskenningar 

Líffræðingurinn og heimspekingurinn Ludwig Von Bertalanffy (1901-1972) setti fram 

almenna kerfiskenningu (e. general systems theory) um samspil einstaklinga og kerfa. 

Samkvæmt kenningunni er samfélagið byggt upp á flóknum kerfum og tilheyra allir 

einstaklingar ákveðnum kerfum auk þess að vera í tengslum við nokkur mismunandi 

kerfi. Von Bertalanffy skoðaði hegðun einstaklinga út frá áhrifum frá umhverfinu og þá 

aðallega þremur þáttum, tegund, fjölda og tengslum (Payne, 2005).  

Þroskasálfræðingurinn Urie Bronfenbrenner (1917-2005) var heillaður af kenningu 

Bertalanffy og þróaði hana áfram. Hann kom fram með kenningu sem nefnd er 

vistfræðikenning eða vistfræðileg kerfiskenning (e. ecological systems theory). 

Samkvæmt kenningu Bronfenbrenner hafa margir þættir áhrif á þroska einstaklings eins 

og til að mynda félagslegir, menningarlegir og umhverfislegir þættir. Hann taldi að best 

væri að skoða einstaklinginn út frá þessum þremur þáttum og setti fram vistkerfislíkan 

(e. ecology model) til að útfæra vinnu sína á skilvirkan hátt. Kerfin í vistkerfislíkaninu 

kallast nærkerfi (e. micro system), millikerfi (e. meso system), stofnanakerfi (e. exo 

system) og lýðkerfi (e. macro system). Sambandið á milli kerfanna fjögurra er umhverfi 

einstaklingsins. Nærkerfið tekur til sálfræðilegra, líffræðilegra og félagslegra þátta, sem 

eru þættir sem einstaklingur getur orðið fyrir áhrifum frá, eins og til að mynda 

fjölskylda, heimili og vinir. Millikerfið nær til minni hópa eins og vinahópa, kennara og 

íþróttafélaga en hóparnir eiga það sameiginlegt að geta tengst daglegum athöfnum 

einstaklingsins. Stofnanakerfið tilheyrir umhverfi og aðstæðum einstaklingsins sem hann 

verður fyrir óbeinum áhrifum frá. Dæmi um slíkt getur verið vinnustaður foreldra eða 

fjölskyldumeðlima. Lýðkerfið, það fjórða og síðasta, tekur til mun stærri hópa en þeirra 

framangreindu, eins og stofnana, heilbrigðisþjónustu og almenningsþjónustu. 

Samkvæmt Bronfenbrenner tengjast öll kerfin og hafa áhrif hvert á annað (Berk, 2004).  

Nokkrum áratugum eftir að Ludwig Von Bertalanffy og Urie Bronfenbrenner komu 

fram með sínar kenningar, almenna kerfiskenningu og vistfræðikenningu, má segja að 

hugmyndafræði kenninganna beggja hafi verið innleidd á sviði félagsvísinda. Í framhaldi 

af því fóru fagaðilar í félagsvísindum, til að mynda félagsráðgjafar, að nota kenningarnar 

í starfi sínu. Þá fóru þeir að skoða einstaklinginn og hegðun hans út frá svokallaðri 

heildarsýn (Farley, Smith og Boyle, 2009). Hugmyndafræði heildarsýnar byggir á því að 

hver einstaklingur sé einstakur og að líta þurfi á aðstæður hans út frá öllum mögulegum 

hliðum og í samhengi við umhverfi hans, fjölskyldu, vina og samfélagsins í heild sinni 

(Lára Björnsdóttir, 2006). Segja má að kerfiskenningar byggi á líkri hugmyndafræði og 

heildarsýn, sem fagaðilar eins og félagsráðgjafar tileinka sér í starfi sínu en 

hugmyndafræði heildarsýnar hefur fylgt námi og starfi félagsráðgjafa frá upphafi 

(Hrefna Ólafsdóttir, 2006; Lára Björnsdóttir, 2006). Við ágreining foreldra, til að mynda 

við skilnað eða sambúðarslit, og þau áhrif sem fylgt geta, getur verið gagnlegt fyrir 

fagaðila að styðjast við hugmyndafræði kerfiskenninga, vistfræðikenningar og síðast en 

ekki síst hugmyndafræði heildarsýnar. 

2.1.2 Fjölskyldukerfiskenning 

Fjölskyldukerfiskenning (e. family system theory) Murray Bowen (1913-1990) fylgir fast 

á eftir hugmyndum kerfiskenninga en hún byggir á þeirri hugmynd að fjölskyldan sé ein 

heild (Walsh og Harrigan, 2003). Samkvæmt Bowen eru fjölskyldur kerfi, eða samansafn 

af kerfum og undirkerfum, þar sem einstaklingar innan fjölskyldunnar tengjast allir á 

mismunandi hátt. Hver fjölskylda skiptist svo í ákveðin kerfi og undirkerfi, undirkerfi eins 

og til að mynda hjónaband á milli tveggja einstaklinga og samband barns og foreldris. Þá 

telur Bowen sambönd einstaklinga vera knúin áfram af tveimur öflum, annars vegar 

einstaklingshyggju (e. individuality) og hins vegar þörf einstaklingsins fyrir sjálfstæði, og 

samlyndi (e. togetherness). Mikilvægt er að hafa jafnvægi á milli þessara tveggja þátta, 

en með jafnvægi getur fjölskyldan virkað sem ein heild (Bowen, 1966; Nichols og Davis, 

2017).  

Bowen setti fram nokkur lykilhugtök sem snúa að fjölskyldukerfiskenningunni og 

verður hér greint frá þremur þeirra. Fyrsta hugtakið er aðgreining sjálfsins (e. 

differentiation of self) sem vísar í getu einstaklinga til að takast á við ákveðnar 

aðstæður. Einstaklingar með háa aðgreiningu sjálfsins hafa jafnvægi og geta greint á 

milli hugsana og tilfinninga, geta tekist á við tilfinningalegt álag og teljast sjálfstæðir. 

Einstaklingar með lága aðgreiningu sjálfsins glíma við ójafnvægi og eiga erfitt með að 

greina á milli hugsana og tilfinninga. Þá hafa þeir tilhneigingu til þess að týnast í 

tengslum við aðra einstaklinga. Annað hugtakið er tilfinningalegir þríhyrningar (e. 

emotional triangles) en samkvæmt Bowen myndast þríhyrningatengsl í fjölskyldum, við 

ákveðnar aðstæður. Þríhyrningatengsl eiga það til að myndast þegar tveir einstaklingar 

innan fjölskyldu eiga í ágreiningi og leita til þriðja aðila innan fjölskyldunnar með 

ágreininginn. Þriðja hugtakið er kynslóðatilfærsla (e. multigenerational) sem vísar til 

þess að börn geta orðið fyrir áhrifum aðgreiningar sjálfs foreldra sinna (Nichols og Davis, 

2017). 

Fjölskyldukerfiskenningin tekur á því hvernig breytingar hjá einum eða fleiri meðlim 

innan fjölskyldukerfisins hefur áhrif á allt kerfið (Metha, Cohen og Chan, 2009). 

Skilnaður eða sambúðarslit foreldra eru breytingar sem geta haft áhrif á fjölskyldukerfið. 

Ágreiningur getur myndast á milli foreldra og/eða innan fjölskyldunnar sem getur haft 

áhrif á alla fjölskyldumeðlimi. Ekki einungis foreldrana, heldur alla þá einstaklinga sem í 

fjölskyldunni eru, eins og til dæmis börnin. Slíkar breytingar þurfa þó ekki að tvístra allri 

fjölskyldunni eða öllu kerfinu í sundur. Fjölskyldumeðlimir geta haldið áfram að tilheyra 

því kerfi, og þeim undirkerfum, sem fjölskyldan hafði uppbyggt en þurfa þó að aðlagast 

nýjum og breyttum aðstæðum. Góð samskipti og tengsl á milli fjölskyldumeðlima eru 

mikilvæg við og eftir skilnað eða sambúðarslit foreldra (Carlsund, Eriksson og Sellström, 

2013). Með fjölskyldukerfiskenninguna að leiðarljósi geta fagaðilar sem eru að aðstoða 

fjölskyldur á erfiðum tímamótum, litið á fjölskylduna í heild sinni, og þær áskoranir sem 

hún stendur frammi fyrir, sem eina heild og kerfi og stuðlað að áframhaldandi samspili á 

milli kerfanna. 

2.1.3 Tengslakenning 

Sálfræðingurinn John Bowlby (1907-1990) þróaði tengslakenningu (e. attachment 

theory) sína á 6. áratug síðustu aldar. Kenning hans byggir á þeirri hugmyndafræði að 

tengslamyndun í æsku sé mikilvæg. Að þau tengsl sem einstaklingur myndar í 

frumbernsku við umönnunaraðila sinn geti verið mikilvægustu og hafi áhrif á það 

hvernig einstaklingurinn mun takast á við framtíðina (Bowlby, 1969). Kenning Bowlby 

þróaðist út frá þeim rannsóknum sem hann framkvæmdi á tengslum barna við foreldra 

sína. Þá lagði Bowlby mikla áherslu á mikilvægi þess að barn myndi góð tengsl við 

foreldra sína en það getur haft áhrif á það hvort barn öðlist hæfni til þess að mynda 

tilfinningatengsl við aðra, traust og upplifi öryggi í framtíðinni. Börn sem ná góðum 

tengslum við foreldra sína og finna fyrir öryggi geta frekar tekist á við streituvaldandi 

aðstæður í framtíðinni, en allir einstaklingar lenda í slíkum aðstæðum einhvern tímann á 

lífsleiðinni. Streituvaldandi aðstæður geta til að mynda verið ágreiningur á milli foreldra, 

hvort sem hann stafar af skilnaði, sambúðarslitum eða einhverju öðru (Berk, 2013; 

Sadock og Sadock, 2007). Því mætti leiða líkum af því, út frá því sem fram hefur komið, 

að góð tengsl barns við foreldra sína getur hjálpað því að takast á við erfiðar breytingar, 

eins og til dæmis skilnað eða sambúðarslit foreldra. 

2.1.4 Barnamiðuð nálgun 

Ef farið er einhver ár aftur í tímann tíðkaðist það að vinna eftir foreldramiðaðri nálgun 

(e. adult-directed approach) á Íslandi við vinnslu mála er varðaði börn. Slík nálgun felur í 

sér að börnin er málið varða eru engir þátttakendur við vinnslu máls eða ákvarðanatöku 

heldur eingöngu foreldrarnir, og litið er á þarfir, skoðanir og hagsmuni foreldranna 

fremur en barnanna. Undanfarna áratugi hafa töluverðar breytingar á ýmsum sviðum 

orðið í íslensku þjóðfélagi og er réttur barna þar á meðal. Samningur Sameinuðu 

þjóðanna um réttindi barnsins, eða Barnasáttmálinn, sem samþykktur var á Íslandi árið 

1992, á stóran þátt í því að breytingar fóru að eiga sér stað og að tekið var tillit til 

sjónarmiða og skoðana barna. Auk þess að farið var að taka tillit til þátttöku barna í eigin 

málum. Fjallað verður nánar um Barnasáttmálann síðar í ritgerðinni. Vitundarvakning 

varð með þessari þróun og farið var að vinna eftir barnamiðaðri nálgun (e. child-directed 

approach) í stað foreldramiðaðrar nálgunar (María Gunnarsdóttir og Anni G. Haugen, 

2012). 

Barnamiðuð nálgun gengur út frá því að börn séu virkir þátttakendur og hafi rétt á 

því að taka þátt í ákvörðunum í málum er þau varða. Í slíkum málum er mikilvægt að 

fagaðilar og foreldrar, eða forsjáraðilar, líti á börn sem einstaklinga sem þekkja eigin 

aðstæður og séu sérfræðingar í sínu lífi. Að þau hafi vilja til að taka þátt og koma á 

framfæri skoðunum út frá eigin sjónarhorni. Nálgunin tekur tillit til valdaójafnvægis og 

eflir börn þátttöku. Þegar unnið er eftir barnamiðaðri nálgun er unnið út frá jafnræði þar 

sem barn fær tækifæri á því að vinna í samvinnu við foreldra sína og fagaðila. Með því 

að veita barni tækifæri á því að vera hluti af ferli frá upphafi gera foreldrar og fagaðilar 

sér betur grein fyrir því að barnið hefur ákveðna hæfni til að hafa áhrif og taka þátt í 

ákvarðanatöku í málum er það varðar (Fern, 2008, 2014). Samkvæmt 3. mgr. 33. gr. a. 

barnalaga nr. 76/2003 skal veita barni tækifæri á að tjá sig við sáttameðferð, ef talið er 

að barnið hafi þroska til (barnalög nr. 76/2003). Barnamiðuð nálgun er vinnuaðferð sem 

fagaðilar á borð við félagsráðgjafa, og allir þeir sem veita sáttameðferð, ættu að tileinka 

sér í starfi sínu til að tryggja börnum þátttöku í málum er þau varða og réttindi þeirra. 

Síðar í ritgerðinni verður komið nánar inn á rétt barns til að tjá sig í málum er það 

varðar.  

2.2 Rannsóknir á sáttameðferð í fjölskyldumálum og um skilnaðarmál 

Sáttameðferð í fjölskyldumálum hefur lítið verið rannsökuð hér á landi. Helst má þó 

nefna þrjár MA rannsóknir og eina skýrslu sem hafa að geyma áhugaverðar niðurstöður 

um sáttameðferð, en fjallað verður um þær hér á eftir. Einnig verður komið inn á 

rannsókn um reynslu erlendra landa af sáttameðferð. Til að afla frekari þekkingar á 

sviðinu verða íslenskar og erlendar rannsóknir á skilnaðarmálum einnig skoðaðar, en 

eins og áður hefur komið fram eru skilnaðarmál og sáttameðferð nátengd fyrirbæri, sér í 

lagi þegar kemur að sáttameðferð í fjölskyldumálum. Segja má að þörf skilnaðarforeldra 

fyrir aðstoð eða ráðgjöf við eða eftir skilnað eða sambúðarslit hafi verið þemu 

rannsókna á sviðinu síðustu ár, en flestar þær rannsóknir sem fjallað verður um hér að 

neðan koma inn á þá þætti á einn eða annan hátt. Vert er að taka það fram að ekki 

verður farið ítarlega í allar þær rannsóknir sem teknar verða fyrir, og þegar fjallað verður 

um skilnað og skilnaðarmál hér á eftir fellur einnig þar undir þegar foreldrar slíta 

sambúð.  

2.2.1 Áhrif, árangur og reynsla sáttameðferðar á Íslandi 

Árið 2011 framkvæmdi Helena Konráðsdóttir MA rannsókn í félagsráðgjöf við Háskóla 

Íslands þar sem umfang, ferli og félagslegir þættir forsjármála voru skoðaðir. Markmið 

rannsóknarinnar var að skoða umfang og eðli forsjármála sem fóru fyrir héraðsdómstóla 

á Íslandi og skoðuð voru einkenni og félagslegar aðstæður þeirra foreldra sem skilja og 

fara með mál sín fyrir dóm. Skoðaðir voru dómar frá árinu 2006 til ársins 2010. 

Ákvörðunin um að taka dóma frá árinu 2006 kom til vegna þess að það ár gengu í gildi 

lög nr. 69/2006 sem meðal annars breyttu barnalögum nr. 76/2003 í þá veru að 

sameiginleg forsjá barna við skilnað foreldra varð að meginreglu. Þá fara báðir foreldrar 

sjálfkrafa með forsjá barna sinna við skilnað, nema samið sé um annað. Niðurstöður 

rannsóknarinnar gáfu vísbendingar um að foreldrar sem fóru með ágreiningsmál sín fyrir 

dómstóla virtust ekki sækja sér þá aðstoð eða ráðgjöf sem í boði var hér á landi í slíkum 

málum. Félagslega ráðgjöf hjá félagsþjónustu sveitarfélaga skv. lögum um 

félagsþjónustu sveitarfélaga nr. 41/1991, ráðgjöf hjá fulltrúa sýslumanns eða leita 

aðstoðar eða ráðgjafar til fagaðila á einkastofu. Niðurstöðurnar sýndu einnig að 

meirihluti, eða 66% foreldra, sem leita með mál sín til dómstóla ná á endanum sáttum. 

Sem rennir stoðum undir þá skoðun að aðstoð eða ráðgjöf á fyrri stigum ágreinings, 

áður en farið er með málið til dómstóla, er líkleg til að koma í veg fyrir ágreining seinna 

meir og gæti stuðlað að sáttum. Ef foreldrar sækja fyrr um aðstoð eða ráðgjöf er margt 

sem bendir til þess að dómsmálum slíkra mála geti fækkað (Sigrún Júlíusdóttir, Helena 

Konráðsdóttir og Dögg Pálsdóttir, 2012). 

Árið 2014 skoðaði Elín Dögg Ómarsdóttir skyldu sáttameðferðar, sem kom inn í 

barnalögin árið 2013, í ML ritgerð sinni í lögfræði við Háskólann í Reykjavík. Markmiðið 

var að skoða hvort sáttameðferð væri líkleg til árangurs. Var það gert með ítarlegri 

skoðun á nýju ákvæði sáttameðferðar skv. barnalögum nr. 76/2003, reglum um ráðgjöf 

og sáttameðferð, framkvæmd sáttameðferðar og reynslu sýslumannsembætta af 

sáttameðferð. Helstu niðurstöður rannsóknarinnar voru þær að lögbundin sáttameðferð 

sé vænleg til árangurs. Til rökstuðnings þess er meðal annars aðferðafræðin sem 

sáttameðferð er byggð á en hún er til þess gerð að aðstoða þá einstaklinga sem um 

ræðir við að ná lausn á ágreiningi sínum. Þar með finna einstaklingarnir sjálfir lausn á 

málinu, með aðstoð sáttamanns, og ljúka sáttameðferð almennt sáttir með lausn sína. Í 

niðurstöðunum kemur einnig fram að ef árangur á að nást með lögbundinni 

sáttameðferð þurfi að vera ávinningur fyrir þá einstaklinga sem hana sækja, en 

sáttameðferð er þess eðlis að ávinningur getur fylgt. Fram kemur í rannsókn Elínar 

Daggar að sáttameðferð sé gædd þeim kosti að henni geti fylgt ávinningur, bæði fyrir 

foreldra og börn. Einn helsti ávinningur fyrir barn væri að foreldrar nái sáttum, sem 

getur stuðlað að því að barn eigi auðveldara með að takast á við skilnað foreldra sinna 

(Elín Dögg Ómarsdóttir, 2014). 

Rannsóknin var eins og áður sagði framkvæmd árið 2014 og ákvæðið um 

sáttameðferð þá nýlega lögfest. Í niðurstöðunum mat höfundur rannsóknarinnar sem 

svo að færri mál ættu að fara fyrir dóm með tilkomu lögbundinnar sáttameðferðar. 

Hvað varðar tölfræðilegan árangur af sáttameðferð kom fram í niðurstöðum 

rannsóknarinnar að árangur lögbundinnar sáttameðferðar hafi verið góður hér á landi 

frá því að sýslumannsembættin fóru að bjóða upp á slíkt úrræði árið 2013. Þarna er um 

að ræða tímabilið frá janúar 2013 til mars 2014 og áður en sýslumannsembættin á 

höfuðborgarsvæðinu voru sameinuð. Sýslumannsembættið í Reykjavík hafði lokið 98 

málum í sáttameðferð með 48 sáttum eða um 54% mála. Sýslumannsembættin í 

Kópavogi og Hafnarfirði höfðu lokið 85 málum í sáttameðferð með 58 sáttum eða um 

72% mála. Samkvæmt þessum tölum dró höfundur rannsóknarinnar þá ályktun að 

árangur hafi verið góður fyrsta árið eftir að sáttameðferð varð lögbundin árið 2013 í 

barnalögum nr. 76/2003 (Elín Dögg Ómarsdóttir, 2014). 

Árið 2015 fór innanríkisráðuneytið af stað með verkefni sem fól í sér að kanna áhrif 

sáttameðferðar í forsjár- og umgengnismálum. Þá var markmiðið að kanna hvaða áhrif 

lagabreytingin árið 2013, er sáttameðferð varð lögbundin, hafi haft á málaflokkinn til 

þessa. Aflað var tölfræðigagna frá öllum sýslumannsembættum og héraðsdómstólum á 

landinu fyrir árin 2011-2015 og þau borin saman til þess eins að sjá hvort sáttameðferð 

hafi haft áhrif á fjölda dómsmála eftir lagabreytinguna og hvort hún væri að þjóna 

tilgangi sínum. Niðurstöður verkefnisins, sem settar voru fram í rituðu máli í skýrslu, 

sýndu fram á að sáttameðferð væri að skila árangri þegar kom að fækkun höfðaðra 

dómsmála um forsjár- og lögheimilismála um allt land. Þar með var dregin sú ályktun að 

foreldrum væri að takast, í meira mæli en áður, að leysa ágreiningsmál sín og ná 

samkomulagi með samningum sín á milli. Í niðurstöðukafla skýrslunnar kom fram að 

þrátt fyrir að mælanlegur árangur hafi náðst á þeim atriðum sem skoðuð voru, var ekki 

hægt að sjá öll þau áhrif sem 33. gr. a. barnalaga nr. 76/2003 hafði haft á málaflokkinn 

(Innanríkisráðuneytið, 2016). 

Niðurstöður ofangreinda rannsókna sýna fyrst og fremst að sáttameðferð skv. 33. 

gr. a. barnalaga nr. 76/2003 hefur sýnt árangur og haft jákvæð áhrif. Vert er þó að taka 

fram að MA rannsóknirnar tvær voru gerðar árin 2011 og 2014, önnur því fyrir 

lögbundna sáttameðferð og hin rétt eftir að sáttameðferð varð lögfest. Ljóst er að 

töluverð reynsla hefur skapast á þessum rúmlega sex árum sem liðin eru og ljóst er að 

vöntun er á nýjum íslenskum rannsóknum á sáttameðferð í fjölskyldumálum. 

Árið 2019 framkvæmdi Jenný Kristín Valberg MA rannsókn í kynjafræði við Háskóla 

Íslands um stöðu kvenna sem búið höfðu við ofbeldi í nánum samböndum. Um 

eigindlega rannsókn var að ræða þar sem gagnasöfnun fór fram með opnum viðtölum 

við tíu konur sem höfðu slitið sambúð við ofbeldismann. Þá höfðu þær allar gengið í 

gegnum skilnaðarferli og/eða sáttameðferð hjá sýslumanni með ofbeldismönnunum á 

árunum 2012 til 2018. Í rannsókninni var varpað ljósi á stöðu og reynslu þessara kvenna 

af upplifun þeirra af sáttameðferð hjá sýslumanni. Í niðurstöðum rannsóknarinnar kom 

meðal annars fram að allar konurnar upplifðu sáttameðferð á þann hátt að fulltrúi 

sýslumanns hafi litið fram hjá aðstæðum þeirra við sáttameðferðina. Þá sögðust þær 

hafa upplifað endurtekið ofbeldi í sáttameðferðinni sem hafi ekki haft góð áhrif á líðan 

þeirra. Konurnar sögðu gríðarlegt álag hafa fylgt ferlinu þar sem þær væru meðal annars 

að mæta ofbeldismanni sínum margoft og ekki fundist vera tekið nægilegt tillit til þess 

að ekki ríkti jafnræði á milli þeirra. Konurnar upplifðu einnig hræðslu og óöryggi við það 

að þurfa að semja um hagi barna sinna á forsendum sem þessum og að ferlið hefði tekið 

langan tíma sem þeim fannst ekki gott (Jenný Kristín Valberg, 2019). 

Í niðurstöðum rannsóknarinnar kom einnig fram að engri konunni var boðið úrræði 

skv. 12. gr. reglna um ráðgjöf og sáttameðferð, við sáttameðferð. Í þeirri grein kemur 

fram að sáttamaður geti ákveðið þegar sérstaklega stendur á að foreldrar megi mæta 

hvort í sínu lagi á sáttafund. Konurnar höfðu allar orð á því að til þess að sáttameðferð 

gæti komið að gagni í slíkum málum þyrftu fulltrúar sýslumanns að nýta úrræði eins og 

þetta í 12. gr. reglnanna og bjóða þeim einstaklingsviðtöl. Í slíkum viðtölum sögðust 

konurnar geta hugsað sér að tala um hagsmunamál sín án þess að óttast svörun og 

viðbrögð ofbeldismannanna (Jenný Kristín Valberg, 2019). Vert er að taka það fram að 

rannsókn þessi er að skoða afmarkaðan hóp kvenna og með sérstaka áherslu á að skoða 

upplifun og reynslu þeirra af sáttameðferð hjá sýslumanni. Síðar í þessari ritgerð verður 

fjallað um verklag sýslumannsins á höfuðborgarsvæðinu í ofbeldismálum og þá gagnrýni 

sem embættið hefur sætt þegar kemur að málum sem þessum. Komið verður inn á þessi 

mál bæði í niðurstöðukaflanum, þar sem vitnað verður í fagaðila sáttameðferðar, og í 

umræðukaflanum, þar sem málið verður dregið saman og ályktanir settar fram. 

2.2.2 Reynsla og árangur erlendra landa af sáttameðferð 

Árið 2016 gaf danska félags- og innanríkisráðuneytið (d. social- og indenrigsministeriet) 

út skýrslu sem hafði verið unnin þar í landi, en þær breytingar sem hafa átt sér stað í 

Danmörku byggja á þessari skýrslu og því áhugavert að koma inn á hana hér. Verkefni 

skýrslunnar fólst í því að skoða reynslu og árangur annarra landa af því að draga úr 

ágreiningi í fjölskyldumálum, en Ástralía og Noregur voru meðal þeirra landa er skoðuð 

voru. Í skýrslunni var tekið fram að varpað væri ljósi á mismunandi lönd og þar með 

mismunandi fjölskylduréttarkerfi. Í Ástralíu og Noregi er fjölskyldum boðið upp á ýmis 

konar ókeypis og víðtæka aðstoð, ráðgjöf og/eða stuðning. Þegar kemur að ágreiningi á 

milli foreldra eru námskeið í boði fyrir þá og einnig sáttameðferð. Í báðum þessum 

löndum hefur sáttameðferð verið lögfest og er fyrir foreldra sem greinir á um hagi barna 

sinna við meðal annars skilnað. Markmið sáttameðferðar er, eins og á Íslandi, að 

aðstoða foreldra við að leysa ágreining sinn og finna þá lausn sem er barni fyrir bestu. 

Lögfest sáttameðferð í þessum löndum felur í sér að foreldrar geta ekki stofnað mál hjá 

stjórnvöldum eða höfðað mál fyrir dómi án þess að hafa reynt til fullnustu að leysa 

ágreining sinn, til dæmis með sáttameðferð (Social- og Indenrigsministeriet, 2016). 

Í Noregi hefur sáttameðferð verið tekin skrefinu lengra, en þar í landi er öllum 

foreldrum sem eru að skilja og eiga barn eða börn undir 16 ára aldri, skylt að 

undirgangast sáttameðferð hvort sem þeir eru sammála eða ósammála um hagi 

barnsins. Nánar verður fjallað um sáttameðferð í Noregi í kafla 2.4 hér að neðan. Mat á 

reynslu og árangri þessara tveggja landa sýndi að foreldrar eru í langflestum tilfellum 

sáttir með sáttameðferð og þá aðstoð og ráðgjöf sem í boði er og telja hana hafa jákvæð 

áhrif. Í Ástralíu sýndi mat á nýlegum umbótum á fjölskyldulögum að um töluverðar 

breytingar er að ræða hvað varðar ágreiningsmál foreldra. Auk þess að færri 

ágreiningsmál færu fyrir dómstóla og meira væri um foreldrasamstarf en áður, sem kom 

í ljós út frá samdrætti í lagalegum deilum ágreiningsmála og aukinni notkun 

sáttameðferðar (Social- og Indenrigsministeriet, 2016).  

Eins og í þessum tveimur löndum, byggir fjölskyldulöggjöfin í Danmörku á því að 

foreldrar taki sjálfir ákvarðanir um málefni barna sinna út frá því sem er best fyrir barnið 

hverju sinni. Í Danmörku hefur þróunin jafnframt einkennst af því að einbeita sér að því 

að hjálpa foreldrum að finna lausnir á eigin vandamálum frekar en að fara með málið til 

stjórnvalda og að ákvörðun sé tekin þar. Í skýrslu félags- og innanríkisráðuneytisins er 

fjallað um verkefni sem unnið var í Danmörku árin 2016 til 2018. Verkefnið snéri að 

barnafjölskyldum og sérstaklega þeim foreldrum sem áttu í ágreiningi um hagi barna 

sinna, til dæmis við skilnað. Helsta markmið verkefnisins var að reyna koma á skipulagi 

sem undirbyggi foreldra betur til að takast á við ágreining um þessi mál sem upp geta 

komið, til að mynda við skilnað. Og takast á við ágreininginn án þess að þurfa að enda 

með málið fyrir dómstólum (Social- og Indenrigsministeriet, 2016). Um þetta verkefni og 

þær breytingar sem urðu verður nánar fjallað um í kafla 2.4 hér að neðan. 

2.2.3 Aðstoð eða ráðgjöf í ágreiningsmálum og/eða skilnaðarferli 

Síðustu 25 árin hefur fjöldi rannsókna á sviði skilnaðarmála á Íslandi litið dagsins ljós og 

var svokallaða BFR rannsóknin, eða Barnafjölskyldur: Samfélag – lífsgildi – mótun, með 

þeim fyrstu árið 1995. Í þeirri rannsókn voru ólíkar fjölskyldugerðir skoðaðar og 

niðurstöður rannsóknarinnar sýndu meðal annars að lítið var um það að einstaklingar 

leituðu sér aðstoðar eða ráðgjafar hjá fagaðila við skilnað (Sigrún Júlíusdóttir, Friðrik H. 

Jónsson, Nanna K. Sigurðardóttir og Sigurður J. Grétarsson, 1995). Árið 2000 

framkvæmdu Sigrún Júlíusdóttir og Nanna K. Sigurðardóttir rannsókn á sviði 

skilnaðarmála eftir að barnalög tóku miklum tímamóta breytingum, en þá gátu foreldrar 

fyrst farið sameiginlega með forsjá barna sinna eftir skilnað. Rannsókn þeirra snéri að 

sameiginlegri forsjá og velferð barna við skilnað í kjölfar lagabreytinganna. Niðurstöður 

rannsóknarinnar sýndu almennt jákvæða reynslu af sameiginlegri forsjá. Einnig komu í 

ljós vonbrigði foreldra og gagnrýni á skort á upplýsingum og ráðgjöf í skilnaðarferlinu. 

Niðurstöðurnar sýndu þó að 54% svarenda höfðu fengið aðstoð eða ráðgjöf við skilnað, 

flestir hjá löglærðum fulltrúa sýslumanns og fæstir hjá félagsráðgjafa. Í þessum tilvikum 

var um að ræða aðstoð eða ráðgjöf sem fól eingöngu í sér almennar upplýsingar um 

skilnaðarferlið. Niðurstöðurnar sýndu einnig að fjórðungur svarenda töldu þörfina fyrir 

aðstoð eða ráðgjöf mikla eða frekar mikla (Sigrún Júlíusdóttir og Nanna K. 

Sigurðardóttir, 2000).  

Árið 2006 varð sameiginleg forsjá barna við skilnað foreldra svo gerð að meginreglu 

með lögum nr. 69/2006. Sigrún Júlíusdóttir og Jóhanna Rósa Arnardóttir framkvæmdu 

rannsókn á sameiginlegri forsjá sem meginreglu og reynslu foreldra af henni árið 2008. 

Niðurstöður rannsóknarinnar sýndu hvernig foreldrar höguðu fyrirkomulagi barna sinna 

eftir skilnað og einnig leiddu niðurstöðurnar í ljós óánægju foreldra með yfirvöld og 

hvernig þau taka á ágreiningsmálum í slíkum málum. Í niðurstöðunum var að sjá að um 

25% svarenda höfðu fengið aðstoð eða ráðgjöf fagaðila í gegnum skilnaðarferlið, hjá 

sýslumanni, félagsráðgjafa eða sálfræðingi. Þá sýndu niðurstöður einnig að um 46% 

svarenda töldu að þörf væri á aðstoð eða ráðgjöf í skilnaðarferlinu, bæði við 

ákvarðanatöku og framkvæmdina en einnig eftir skilnaðinn (Sigrún Júlíusdóttir og 

Jóhanna Rósa Arnardóttir, 2008). Frá árinu 2000 til og með 2008 er ljóst, samkvæmt 

niðurstöðum tveggja ofangreindu rannsókna, að foreldrar fóru að fá aðstoð eða ráðgjöf í 

skilnaðarferli sínu hjá sérhæfðum fagaðilum í meira mæli en áður.  

Árið 2012 framkvæmdi Íris Dögg Lárusdóttir rannsókn á reynslu, viðhorfum og 

þörfum skilnaðarforeldra til aðstoðar eða ráðgjafar í gegnum skilnaðarferlið. Rannsókn 

Írisar var MA rannsókn í félagsráðgjöf við Háskóla Íslands. Rannsóknin var megindleg og 

var spurningalisti sendur út til foreldra sem höfðu skilið hjá sýslumannsembættinu í 

Reykjavík árið 2009, en 175 foreldrar svöruðu spurningalistanum. Helstu niðurstöður 

rannsóknarinnar leiddu í ljós að þeir foreldrar sem fengu upplýsingar eða ráðgjöf í 

skilnaðarferli sínu fengu þær þá helst hjá sýslumanni eða fulltrúa sýslumanns. Um 

helmingur foreldra er sóttu sér aðstoð eða ráðgjöf til fagaðila voru flestir sáttir með þá 

ráðgjöf sem þeir fengu og vildu fremur sækja slíka ráðgjöf til fagaðila á einkastofu eða til 

félagsþjónustu sveitarfélaga, en til sýslumanns. Nokkuð algengt var á meðal foreldra að 

hafa ekki fengið neinar upplýsingar né ráðgjöf í skilnaðarferlinu, og ekki heldur sóst eftir 

því. Niðurstöður rannsóknarinnar sýndu þrátt fyrir það að foreldrarnir töldu sig þurfa 

aðstoð eða ráðgjöf í skilnaðarferli sínu. Bæði ráðgjöf varðandi fjárhagsleg og lagaleg 

atriða til sýslumanna og/eða lögmanna og ráðgjöf varðandi samvinnu og samskipti eftir 

skilnað, þá til félagsráðgjafa og sálfræðinga. Höfundur rannsóknarinnar dró þá ályktun 

að sú skilnaðarráðgjöf sem í boði var, væri ábótavant og þörf væri á fjölbreyttari aðstoð 

og ráðgjafarúrræðum fyrir foreldra sem eru að skilja (Íris Dögg Lárusdóttir, 2012). 

Árið 2019 skoðaði Gert Martin Hald heilsutengd lífsgæði og velferð danskra barna á 

aldrinum 8-18 ára sem áttu foreldra sem höfðu nýverið skilið. Notast var við 

spurningalista sem beindist að foreldrunum og viðhorfi þeirra gagnvart velferð 

barnanna í kjölfar skilnaðar. Úrtak rannsóknarinnar voru danskir foreldrar og þeir bornir 

saman við evrópskar þjóðir. Niðurstöður rannsóknarinnar leiddu í ljós að 

þátttakendurnir álitu velferð barna sinna töluvert lakari heldur en 

samanburðarhópurinn. Dönsku skilnaðarforeldrarnir mátu börnin sín í slæmu líkamlegu 

ástandi, slæmu tilfinningalegu ástandi, að þau hefðu minni lífsánægju og lágt sjálfsmat, 

takmarkað vald á eigin fjárhag og hefðu minni stuðning frá umhverfi sínu. Þessar 

upplifanir lituðust að mörgu leyti af því hve mikil átök höfðu átt sér stað milli 

foreldranna í skilnaðarferli þeirra en þeir foreldrar sem höfðu átt verri samskipti eða 

meiri átök sín á milli álitu afleiðingarnar þannig vera alvarlegri. Rannsakendur töldu að 

rannsóknin hefði sýnt fram á mikilvægi þess að veita foreldrum sem ganga í gegnum 

skilnað frekari stuðning til að draga úr átökum þeirra á milli, en með því móti má draga 

úr neikvæðum afleiðingum skilnaðarins á börn þeirra (Martin, 2019). 

2.2.4 Eftir skilnað og líkan að skilnaðarráðgjöf 

Eins og áður hefur komið fram er foreldrum á Íslandi nú skylt að leita sátta áður en 

krafist er úrskurðar hjá sýslumanni eða höfðað er mál fyrir dómi um forsjá, lögheimili, 

umgengni, dagsektir eða aðför, skv. 33. gr. a. barnalaga nr. 76/2003. Samkvæmt 



 27 

lögunum er því gert ráð fyrir að reynt sé að leita sátta í ágreiningsmálum með 

sérfræðiráðgjöf og sáttameðferð hjá sýslumanni (barnalög nr. 76/2003). 

Bók Dr. Sigrúnar Júlíusdóttur, prófessors í félagsráðgjöf, og Sólveigar Sigurðardóttir, 

félagsráðgjafa, Eftir skilnað: Um foreldrasamstarf og kynslóðatengsl, er byggð á 

rannsókn sem þær framkvæmdu árið 2013. Bókin fjallar um þau áhrif sem skilnaður 

foreldra getur haft á börn. Í rannsókninni voru tekin viðtöl við foreldra sem gengið 

höfðu í gegnum skilnað. Í bókinni er einnig greint frá stöðu foreldra sem skilja og 

samskiptum þeirra. Fram kemur í bókinni að þrátt fyrir skyldubundna sáttameðferð skv. 

barnalögum nr. 76/2003 sé þörf á markvissari þjónustu og stuðningi fyrir foreldra sem 

ákveða að skilja, sem gæti leitt til þess að hlutfall þeirra foreldra sem eiga í ágreiningi 

um hagi barna sinna við skilnað minnki. Í bókinni er að finna hugmynd að líkani fyrir 

þjónustu og ráðgjöf í skilnaðarmálum, sem byggt er meðal annars á íslenskum 

rannsóknarniðurstöðum sem farið hefur verið yfir hér að ofan. Hér að neðan verður 

fjallað stuttlega um líkanið (Sigrún Júlíusdóttir og Sólveig Sigurðardóttir, 2013).  

Líkaninu er skipt niður í nokkur stig aðstoðar eða ráðgjafar. Fyrsta stigið felur í sér 

að veita foreldrum sem eru að skilja almennar upplýsingar í gegnum skilnaðarferlið. Í 

bókinni kemur fram að ráðgjöfinni svipar til sænskra samvinnusamtala (s. 

samarbetssamtal), en samvinnusamtöl standa foreldrum, sem eru að skilja, í Svíþjóð til 

boða að kostnaðarlausu. Öllum sveitarfélögum þar í landi ber skylda að bjóða foreldrum 

upp á slíka ráðgjöf. Í samvinnusamtali fá foreldrar tækifæri til að ræða skilnaðinn sem 

slíkan, tilfinningar sem honum fylgja og allt sem við kemur skilnaðaruppgjöri. Fagaðili 

miðlar til foreldra ráðgefandi upplýsingum og aðstoðar þá við að ná samkomulagi um 

málefni og hagi barna sinna. Markmið slíkra samvinnusamtala er að auðvelda foreldrum 

að komast að sameiginlegri ákvörðun um öll þau mál sem huga þarf að við skilnað, með 

hagsmuni barna í fyrirrúmi. Samkvæmt líkaninu í bókinni er næsta stig ráðgjafar 

svokölluð sáttamiðlun (e. mediation). Sáttamiðlun fyrir þá foreldra sem eru að skilja en 

hafa ekki komist að sameiginlegri niðurstöðu um forsjá, lögheimili og umgengni, en eiga 

þó ekki í verulegum ágreiningi um þau atriði. Í sáttamiðlun eru gerðir samningar um 

forsjá, lögheimili og umgengni. Auk þess sem komið er inn á tilfinningalega ráðgjöf ef 

þörf er á. Samkvæmt höfundum bókarinnar ætti slík þjónusta eða ráðgjöf, eins með 

samvinnusamtöl, að vera í höndum fagaðila á vegum sveitarfélaganna. Í bókinni er bent 

á að skv. 16. og 17. gr. laga um félagsþjónustu nr. 40/1991 skulu félagsmálanefndir 

sveitarfélaga bjóða upp á félagslega ráðgjöf, sem tekur meðal annars til skilnaðarmála 

og forsjár- og umgengnismála (Sigrún Júlíusdóttir og Sólveig Sigurðardóttir, 2013). 

Þriðja stig ráðgjafar í bókinni nefnist sáttaumleitun eða ágreiningsúrlausn og er fyrir 

þá foreldra sem eru að skilja, deila um málefni barna sinna og þurfa á sérhæfðri aðstoð 

fagaðila að halda. Sérhæfð þjónusta sem þessi ætti að vera næsta skref eftir að foreldrar 

hafi látið reyna bæði á áðurnefnd samvinnusamtöl og sáttamiðlun (Sigrún Júlíusdóttir og 

Sólveig Sigurðardóttir, 2013). Vert er að taka það fram áður en lengra er haldið að í 

bókinni er talað um þetta stig ráðgjafar sem sáttaumleitun eða ágreiningsúrlausn, en 

skv. barnalögum nr. 76/2003 er þetta sáttameðferð, en hér er stuðst við áðurnefnda 

rannsókn sem bókin byggir á og því notað þau orð sem í bókinni eru. Einnig er mikilvægt 

að koma því fram að þetta líkan var sett fram sama ár og sáttameðferð skv. barnalögum 

varð lögbundin, eða árið 2013. 

Samkvæmt höfundum bókarinnar gæti ráðgjöf sem þessi verið staðsett hjá embætti 

sýslumanns og dómstóla eða innan félagsþjónustu sveitarfélaga í sérstakri 

fjölskyldudeild. Í sáttaumleitun eða ágreiningsúrlausn er brýn þörf á því að fagaðili hafi 

sérhæfða þjálfun til dæmis í sáttameðferð og færni til að takast á við átök og ágreining 

þessara foreldra. Fagaðilar sem sinna þessu þurfa að hafa hæfni í að stýra erfiðum 

samtölum og til að leiðbeina foreldrunum (Sigrún Júlíusdóttir og Sólveig Sigurðardóttir, 

2013). Eins og áður hefur komið fram varð sáttameðferð í fjölskyldumálum á Íslandi 

lögfest árið 2013, sama ár og rannsókn þessi og bókin Eftir skilnað kom út. Þar með var 

foreldrum skylt að leita sátta áður en þeir geta krafist úrskurðar eða höfðað mál um 

fyrirkomulag barna sinna, og er þetta úrræði, sem hægt er að staðsetja sem þriðja stigs 

ráðgjöf þessa líkans, því til staðar hér á landi (barnalög nr. 76/2003). Samkvæmt bókinni 

er fjórða og síðasta stig líkansins að fá úrlausn sinna mála fyrir dómi, fyrir þá foreldra 

sem eru að skilja og hafa ekki náð samkomulagi sín á milli um hagi barna sinna, þrátt 

fyrir ofangreind inngrip eða aðstoð. Í bókinni kemur fram að algengt sé að þessi hópur 

foreldra hafi frá upphafi skilnaðaruppgjörs ákveðið eða ekki haft forsendur til að ná 

samkomulagi né sáttum, og kjósa þar með að leita með málið til dómstóla (Sigrún 

Júlíusdóttir og Sólveig Sigurðardóttir, 2013). 

Rannsakendur og höfundar bókarinnar telja að niðurstöður þessarar rannsóknar gefi 

til kynna að þörfin fyrir aðstoð eða ráðgjöf á fyrstu stigum í skilnaðarferli sé til staðar og 

að veruleg þörf sé á úrbót á þeirri skilnaðarráðgjöf sem foreldrum stendur nú til boða á 

Íslandi. Foreldrar sem skilja fá nú ráðgjöf hjá sýslumanni um þá þætti er snúa að 

almennu skilnaðaruppgjöri hjá löglærðum fulltrúa en svo virðist vera að foreldrarnir kalli 

jafnframt eftir frekari aðstoð og skilnaðarráðgjöf frá þar til bærum fagaðilum, til að 

mynda félagsráðgjöfum og öðrum fagaðilum. Þörfin snýr að ráðgjöf hvað varðar 

samskipti, foreldrasamvinnu og fleiri þætti er tengjast ferlinu og samskiptum í tengslum 

við börnin (Sigrún Júlíusdóttir og Íris Dögg Lárusdóttir, 2013; Sigrún Júlíusdóttir og 

Sólveig Sigurðardóttir, 2013). 

2.2.5 Jöfn búseta skilnaðarbarna 

Árið 2016 framkvæmdu Sigrún Júlíusdóttir, Sólveig Sigurðardóttir og Dögg Pálsdóttir 

rannsókn sem fjallar um jafna búsetu barna eftir skilnað foreldra. Rannsóknin var 

tvískipt, annars vegar megindleg og hins vegar eigindleg. Í megindlega hlutanum var 

þróun og umfang jafnrar búsetu eftir skilnað skoðuð. Í eigindlega hlutanum, sem 

aðallega verður fjallað um hér, var gagna aflað með einstaklingsviðtölum við 16 

einstaklinga sem upplifað höfðu skilnað foreldra sinna í æsku og búið í jafnri búsetu hjá 

báðum foreldrum í kjölfarið (Sigrún Júlíusdóttir, Sólveig Sigurðardóttir og Dögg 

Pálsdóttir, 2016). 

Niðurstöður eigindlega hluta rannsóknarinnar voru að mestu jákvæðar en þó að 

hluta til neikvæðar líka. Þeir einstaklingar sem greindu frá jákvæðri reynslu af 

búsetuforminu upplifðu foreldra sína samstíga í verkefninu, að góð samskipti og að 

foreldrasamvinna hefði verið þeirra á milli auk þess að foreldrarnir virtu þarfir og vilja 

barna sinna. Þeir greindu einnig frá því að fyrirkomulagið hefði gefið þeim kost á því að 

halda jöfnum tengslum við báða foreldra sína. Einstaklingar sem greindu frá neikvæðri 

reynslu af jafnri búsetu sögðust hafa upplifað óöryggi, sem átti þá jafnan við þegar 

foreldrar höfðu valið fyrirkomulagið um jafna búsetu út frá eigin hagsmunum en ekki út 

frá hagsmunum barnanna. Samkvæmt rannsókn þessari er mikilvægt að hafa hagsmuni 

barnanna í fyrirrúmi þegar ákvörðun um jafna búsetu er tekin og ávallt skal taka 

ákvörðun út frá því sem barni er fyrir bestu. Einnig lýstu einstaklingarnir neikvæðri 

reynslu í tengslum við erfið samskipti foreldra sinna og jafnvel vöntun á 

foreldrasamvinnu þeirra á milli. Þá greindu þeir frá óánægju, vanlíðan, kvíða og streitu 

sem tengdist rótleysinu sem fylgdi jafnri búsetu og togstreitu, sem hægt var að tengja 

beint við erfiðleika foreldranna (Sigrún Júlíusdóttir o.fl., 2016). 

Niðurstöður rannsóknarinnar leiddu í ljós að til þess að jöfn búseta gangi upp sem 

jákvætt fyrirkomulag fyrir börn foreldra sem skilja þarf að uppfylla mikilvæg skilyrði, sem 

tengjast úrvinnslu skilnaðar. Eins og til að mynda sátt á milli foreldra, foreldrasamvinnu, 

ábyrgð og fjölskyldusamskipti. Þessi tilteknu skilyrði byggjast jafnframt á alþjóðlegum 

rannsóknum og raunverulegri reynslu. Í ljósi niðurstaðna rannsóknarinnar álykta 

höfundar hennar að foreldrar, sem eru að skilja og standa frammi fyrir ákvörðun um 

fyrirkomulag á búsetu og umgengni barna sinna þurfi á fræðslu, aðstoð og 

leiðbeiningum að halda. Jafnframt bentu niðurstöðurnar á að fræðsluefni vantar fyrir 

foreldra sem eru að ganga í gegnum skilnað. Þar sem að fyrirliggjandi þekkingu um 

réttindi, skyldur, hugtök og fleira er miðlað. Samkvæmt höfundum rannsóknar er einnig 

mikilvægt að gera skilnaðarráðgjöf, sem felur til að mynda í sér eitt upplýsinga- og 

samvinnusamtal (s. samarbetssamtal) að lágmarki, að skyldu fyrir alla þá foreldra sem 

ákveða að skilja. Skilnaðarráðgjöf sem felur í sér ráðgjöf til foreldranna um hvaða 

fyrirkomulag, eins og fyrirkomulag um jafna búsetu, hentar og hvenær. Það sem vert er 

að hafa í huga við skilnaðarráðgjöf er meðal annars aðstæður barnsins, aldur og þroski 

þess og innri og ytri aðstæður foreldra (Sigrún Júlíusdóttir o.fl., 2016). 

2.3 Sáttameðferð í fjölskyldumálum á Íslandi 

Einhverskonar útgáfu eða form af sáttameðferð í fjölskyldumálum á Íslandi er hægt að 

rekja aftur til ársins 2000. Það ár fór embætti sýslumannsins í Reykjavík af stað með 

tilraunaverkefni sem fól í sér að bjóða foreldrum aðstoð eða ráðgjöf við það að reyna 

finna lausn á ágreiningi um umgengnismál. Sálfræðingarnir Gunnar Hrafn Birgisson og 

Jóhann Loftsson voru fengnir til að taka tilraunaverkefnið að sér og bjóða foreldrum upp 

á svokallaða sérfræðiráðgjöf og sáttaumleitun í þessum málum. Gunnar og Jóhann 

höfðu báðir sérhæft sig í fjölskylduráðgjöf og voru reynslumiklir í þessum málaflokki. 

Árangur tilraunaverkefnisins var góður og með lögum nr. 18/2001 var í kjölfarið öllum 

sýslumannsembættum gert skylt að bjóða aðilum umgengis- og forsjármála 

sérfræðiráðgjöf, það er að segja að aðstoða foreldra við að leysa ágreining sinn og gera 

samning um lausn máls sem er barni fyrir bestu. Úrræðið var þar með komið inn í 

barnalög nr. 18/2001 og foreldrum, sem eru með mál til vinnslu hjá sýslumanni, tryggð 

aðstoð eða ráðgjöf ef til staðar var ágreiningur um forsjá eða umgengni (Sýslumaðurinn 

í Reykjavík, 2013).  

Frumvarp til breytinga á barnalögum nr. 76/2003 var lagt fyrir Alþingi árið 2012. 

Lagt var til með frumvarpinu að ráðgjöf til foreldra, sem eiga mál til vinnslu hjá 

sýslumanni, tæki breytingum og hún yrði útfærð á annan hátt en var. Einnig að 

skyldubundin sáttameðferð í forsjár-, umgengis og dagsektarmálum yrði tekin upp og 

lögfest. Nýmæli um skyldubundna sáttameðferð var lögfest með breytingarlögum nr. 

60/2012 og nr. 144/2012. Lagaákvæðið tók gildi 1. janúar 2013 og er nú að finna í 33. gr. 

a. barnalaga nr. 76/2003. Foreldrar eru þar með skyldugir til að leita sátta áður en þeir 

geta krafist úrskurðar eða höfðað mál um forsjá, lögheimili, umgengni, dagsektir eða 

aðför. Við gildistöku laganna voru settar fram reglur um ráðgjöf og sáttameðferð skv. 

33. og 33. gr. a. laganna til bráðabirgða og gilda þar til sett hefur verið reglugerð um 

ráðgjöf og sáttameðferð (Innanríkisráðuneytið, 2016). Þeir fagaðilar sem veita 

sáttameðferð hafa lokið háskólaprófi til starfsréttinda í félagsráðgjöf, lögfræði, sálfræði 

eða sambærilegum greinum en nánar er kveðið á um þetta í 11. gr. reglna um ráðgjöf og 

sáttameðferð (reglur um ráðgjöf og sáttameðferð samkvæmt 33. og 33. gr. a. barnalaga 

nr. 76/2003, með síðari breytingum skv. lögum nr. 61/2012 og 144/2012). Heilmikil 

breyting varð á framkvæmd þessara mála þegar frumvarpið var samþykkt en meðal 

annars fór vinnsla slíkra mála frá félagsþjónustu sveitarfélaga yfir til 

sýslumannsembætta. Hér að neðan verður lagaákvæði sáttameðferðar, reglum um 

ráðgjöf og sáttameðferð og framkvæmd sáttameðferðar gerð ítarleg skil. 

2.3.1 Lagaákvæði sáttameðferðar 

Í 1. mgr. 33. gr. a. barnalaga nr. 76/2003 er mælt fyrir um skyldubundna sáttameðferð. 

Áður en foreldrar geta krafist úrskurðar hjá sýslumanni eða höfðað mál fyrir dómi vegna 

forsjármála, lögheimilismála, umgengnismála, dagsektarmála eða aðfaramála, er þeim 

skylt að leita sátta. Samkvæmt 2. mgr. sömu lagagreinar skal sýslumaður bjóða aðilum 

slíkra mála sáttameðferð, en einnig geta aðilar leitað til annarra sem hafa 

sérfræðiþekkingu í sáttameðferð og málefnum barna. Markmið sáttameðferðar, skv. 3. 

mgr. lagagreinarinnar er að aðstoða foreldra við það að gera samning um lausn máls 

sem er barni fyrir bestu þegar kemur að forsjármálum, lögheimilismálum, 

umgengnismálum, dagsektarmálum og aðfaramálum. Þá er kveðið á um að foreldrarnir 

sjálfir skulu mæta á sáttafundi hjá sáttamanni eftir að sýslumaður býður þeim 

sáttameðferð. Í sömu málsgrein er einnig kveðið á um réttarstöðu barns við 

sáttameðferð. Að veita skuli barni kost á að tjá sig við sáttameðferð ef það hefur náð 

nægilegum þroska, nema talið sé að að það geti haft skaðleg áhrif á barnið eða sé 

þýðingarlaust fyrir úrslit tiltekins máls. Í 4. mgr. lagagreinarinnar er fjallað um sáttamann 

og hlutleysi hans en sáttamaður skal ávallt gæta þess að vera hlutlaus og óhlutdrægur í 

máli og leitast við að draga fram þá hagsmuni sem leitt geta til þess að máli verði lokið 

með sáttum (barnalög nr. 76/2003). 

Í 5., 6. og 7. mgr. 33. gr. a. barnalaga nr. 76/2003 er fjallað um sáttavottorð. Ef 

foreldrum tekst ekki að gera samning í sáttameðferð gefur sáttamaður út sérstakt 

vottorð um sáttameðferð, sem staðfestir að ekki hafa tekist sættir og nefnist slíkt 

vottorð sáttavottorð. Í sáttavottorði gerir sáttamaður grein fyrir því hvernig 

sáttameðferð fór fram, helstu ágreiningsatriðum, afstöðu og skoðunum beggja aðila og 

sjónarmiðum barns, nema það sé talið ganga gegn hagsmunum barnsins. Sáttamanni er 

einnig heimilt að gefa út sáttavottorð ef foreldrar mæta ekki á sáttafund eftir að hafa 

fengið boð í sáttameðferð tvisvar. Sáttavottorð er gilt í sex mánuði eftir útgáfu þess. Þá 

kemur fram að sáttamanni er sinnir sáttameðferð er skylt að gæta þagmælsku um atriði 

sem fram koma í sáttameðferð eða fær vitneskju um í starfi sínu. Þeir sem sinna 

sáttameðferð skulu fara eftir 18. gr. laga um réttindi og skyldur starfsmanna ríkisins. 

Samkvæmt almennum hegningarlögum er brot á þagnarskyldu refsivert. Samkvæmt 8. 

mgr. lagagreinarinnar gildir lagaákvæði þetta einnig um aðra en foreldra sem geta gert 

kröfu um forsjá, umgengni eða dagsektir. 9. og seinasta mgr. lagagreinarinnar segir 

ráðherra setja nánari reglur um sáttameðferð, til að mynda um hæfi sáttamanna, 

framkvæmd hennar og sáttavottorð (barnalög nr. 76/2003). 

2.3.2 Reglur og framkvæmd sáttameðferðar 

Eins og fram kemur í 33. gr. a. barnalaga nr. 76/2003 er foreldrum skylt að leita sátta 

áður en þeir geta krafist úrskurðar hjá sýslumanni eða höfðað mál fyrir dómi vegna 

forsjármála, lögheimilismála, umgengnismála, dagsektarmála eða aðfaramála, og kemur 

þetta einnig fram í 2. gr. reglna um ráðgjöf og sáttameðferð. Samkvæmt 5. gr. reglnanna 

er heimilt að bjóða einstaklingum, sem eru með mál til meðferðar hjá sýslumanni til 

dæmis vegna skilnaðar, sambúðarslita eða deilu um umgengni, í sérfræðiráðgjöf eða 

sáttameðferð. Foreldrum sem deila á um forsjá eða lögheimili geta einnig leitað 

sérstaklega til sýslumanns og óskað eftir sáttameðferð. Áður en sýslumaður býður 

foreldrum sérfræðiráðgjöf eða vísar máli í sáttameðferð skal hann að jafnaði boða 

foreldra til upplýsingafundar eða ræða við þá. Þá er markmiðið að afla upplýsinga um 

tiltekið mál til að staðfesta ágreining eða leiðbeina um mögulegt framhald. Þegar málið 

er þess eðlis að þörf er á sáttameðferð er því vísað í sáttameðferð. Reglur um ráðgjöf og 

sáttameðferð skv. 33. og 33. gr. a. barnalaga nr. 76/2003, með síðari breytingum skv. 

lögum nr. 61/2012 og 144/2012, voru settar fram þegar sáttameðferð var lögfest árið 

2013. Hér hefur verið farið yfir þær greinar er snúa að sáttameðferð í kafla eitt. Hér eftir 

verður svo farið í þriðja, fjórða og fimmta kafla reglnanna en þeir kaflar taka til 

sáttameðferðar skv. 33. gr. a. barnalaga (reglur um ráðgjöf og sáttameðferð samkvæmt 

33. og 33. gr. a. barnalaga nr. 76/2003, með síðari breytingum skv. lögum nr. 61/2012 

og 144/2012). 

Þriðji kafli reglna um sáttameðferð fjallar almennt um sáttameðferð og í 10. gr., sem 

er fyrsta grein kaflans, er fjallað um markmið sáttameðferðar, sem eins og áður hefur 

verið komið inn á, er að aðstoða foreldra við það að gera samning um lausn máls sem er 

barni fyrir bestu. Þar kemur einnig fram að sáttamaður skuli gæta hlutleysis, vera 

óhlutdrægur í máli og að sáttamaður komi að jafnaði ekki með tillögur til lausnar 

ágreinings. Sáttamaður skal eingöngu leiða og stýra sáttafundinum og samskipta á milli 

aðila. 11. gr. reglnanna fjallar um það hver veitir sáttameðferð. Þar segir að sáttamaður 

skal hafa lokið háskólaprófi til starfsréttinda í félagsráðgjöf, lögfræði, sálfræði eða 

sambærilegum greinum og hafa unnið að lágmarki í tvö ár við meðferð mála þar sem 

reynir beint á hagsmuni barna og/eða foreldra. Sáttamaður skal að auki hafa menntað 

sig sérstaklega á sviði sáttameðferðar eða sáttamiðlunar eða hafa umtalsverða 

starfsreynslu á sviði sáttameðferðar, sáttamiðlunar eða fjölskyldumeðferðar. Þá skal 

sáttamaður hafa haldgóða þekkingu á ákvæðum barnalaga og þeim helstu álitaefnum 

sem reynir á við túlkum þeirra (reglur um ráðgjöf og sáttameðferð samkvæmt 33. og 33. 

gr. a. barnalaga nr. 76/2003). 

Í 12. gr. fjallar um framkvæmd sáttameðferðar og hlutverk sáttamanns er þar rakið. 

Það er í höndum sáttamanns í sáttameðferð hjá sýslumanni að ákvarða staðsetningu 

sáttafunda, boða foreldra til funda með hæfilegum fyrirvara og ákveða tímalengd 

sáttafunda í samráði við foreldra. Fram kemur í reglunum, eins og í 33. gr. a. barnalaga, 

að foreldrum er skylt að mæta á þá sáttafundi sem sáttamaður boðar til. Samkvæmt 

reglum þessum er sáttamanni frjálst að ákveða að sáttafundur verði haldinn í gegnum 

síma, fjarfundabúnað eða annað fjarskiptatæki, við sérstakar aðstæður. Við þær 

aðstæður þurfa allir aðilar máls og sáttamaður að heyra öll þau orðaskipti sem fram fara 

á sáttafundinum. Meginreglan í sáttameðferð er sú að foreldrar mæti saman á sáttafund 

en við sérstakar aðstæður getur sáttamaður ákveðið að foreldrar megi mæta hvort í 

sínu lagi. Á fyrsta sáttafundi skal sáttamaður gera foreldrum grein fyrir markmiðum 

sáttameðferðar, framkvæmd hennar og umfangi. Einnig skal sáttamaður gera grein fyrir 

afleiðingum þess ef ekki næst sátt um ágreiningsefni foreldranna. Sáttamaður skal 

aðstoða foreldra við að afmarka í hverju ágreiningur þeirra er fólginn í þeim tilgangi að 

reyna að nýta sáttafundinn sem best. Þá skal sáttamaður útskýra fyrir foreldrum í 

meginatriðum þær reglur sem gilda um þau efnisatriði sem foreldrar deila um. Í lok 

fyrsta sáttafundar skal sáttamaður í samráði við foreldra ákveða hversu langt skuli líða 

til næsta sáttafundar. Sáttameðferð skal að jafnaði ekki taka lengri tíma en sex mánuði 

og aldrei lengur en 12 mánuði. Í 13. gr. reglnanna er fjallað um stöðu barns við 

sáttameðferð sem tekin verður sérstaklega fyrir í næsta kafla (reglur um ráðgjöf og 

sáttameðferð samkvæmt 33. og 33. gr. a. barnalaga nr. 76/2003). 

Í 14. og 15. gr. reglnanna er kveðið á um lok sáttameðferðar og eðli sáttavottorðs. Ef 

foreldrar ná sáttum á þeim sáttafundum sem fram fóru skal sáttamaður gera þeim grein 

fyrir því hver næstu skref eru. Ef foreldrar ná hins vegar ekki sáttum skal sáttamaður 

gera þeim grein fyrir því hvaða möguleika þeir hafi í framhaldi og gefur út sáttavottorð 

um sáttameðferð. Eins og kom fram í kaflanum hér að ofan um lagaákvæði 

sáttameðferðar er sáttamanni einnig heimilt að gefa út sáttavottorð mæti foreldrar ekki 

á sáttafund eftir að hafa fengið boð tvisvar. Þá skal sáttamaður gera grein fyrir því 

hvernig sáttameðferðin fór fram í sáttavottorði. Helstu ágreiningsatriðum, afstöðu og 

skoðunum beggja aðila og sjónarmiðum barns, ef það er talið gagnlegt fyrir afgreiðslu 

málsins. Sáttvottorð er gilt í sex mánuði eftir útgáfu þess (reglur um ráðgjöf og 

sáttameðferð samkvæmt 33. og 33. gr. a. barnalaga nr. 76/2003). 

Í fjórða kafla reglnanna er fjallað um sérreglur um sáttameðferð á vegum 

sýslumanns. Í 16. gr. reglnanna er kveðið á um hæfi sáttamanns en þar kemur fram að 

sáttameðferð á vegum sýslumanns er veitt af hálfu starfsmanns sýslumannsembættis 

sem uppfyllir skilyrði áðurnefndar 11. gr. þessara reglna. Fram kemur einnig að 

sýslumaður getur gert samninga við aðra sáttamenn í einstökum málum ef þörf krefur 

enda uppfylli þeir skilyrði 11. gr. reglnanna. Gera skal sérstakan samning þar sem 

afmörkuð er sú þjónusta sem sáttamanni ber að veita. 17. gr. reglnanna fjallar um 

umfang sáttameðferðar en að lágmarki skal bjóða foreldrum einn sáttafund en ef 

foreldrar ná ekki sáttum á þeim fundi getur sáttamaður boðið allt að þrjá sáttafundi til 

viðbótar. Ef foreldrar eru sammála að loknum fjórum sáttafundum um að óska eftir 

frekari sáttameðferð og sáttamaður telur líklegt að foreldrar muni geta náð sáttum, 

getur sýslumaður heimilað að bjóða megi foreldrum frekari sáttafundi, þó ekki fleiri en 

þrjá til viðbótar. 18. gr. segir sáttafundi fara fram á íslensku og sýslumaður kveður til 

táknmálstúlk ef þörf krefur. Sáttafundir geta einnig farið fram á ensku eða öðru 

tungumáli sem sáttamaður og báðir foreldrar hafa vald á. Óheimilt er að taka myndir 

eða hljóðrita sáttafundi á vegum sýslumanns. Samkvæmt 19. gr. skal sáttamaður 

tilkynna sýslumanni um málalok ef foreldrar ná sáttum eftir sáttameðferð, þar sem gerð 

er grein fyrir því hvernig sáttameðferð fór fram og hver niðurstaðan var. Ef foreldrar ná 

ekki sáttum eftir sáttameðferð skal sáttamaður senda sýslumanni afrit af sáttavottorði 

(reglur um ráðgjöf og sáttameðferð samkvæmt 33. og 33. gr. a. barnalaga nr. 76/2003). 

Fimmti kafli reglnanna fjallar um sérreglur um sáttameðferð á vegum annarra en 

sýslumanns. 20. gr. reglnanna kveður á um hæfi annarra sáttamanna og þar segir að allir 

þeir aðilar sem bjóða foreldrum sáttameðferð samkvæmt þessum kafla skulu uppfylla 

skilyrði 11. gr. reglna þessara. Sá sem veitt hefur öðru foreldri, báðum foreldrum, barni 

þeirra eða nánum fjölskyldumeðlimum ráðgjöf, greiningu eða meðferð getur einungis 

sinnt sáttameðferð skv. ákvæðum barnalaga ef báðir foreldrar samþykkja. Í 21. gr. tekur 

fyrir umfang og framkvæmd sáttameðferðar á vegum annarra en sýslumanns. Þar segir 

að sáttamaður sem starfar skv. ákvæðum 5. kafla skal ekki veita sáttameðferð ef þegar 

er verið að veita hana á vegum sýslumanns. Þá skal sáttamaður skv. ákvæðum 5. kafla 

hætta sáttameðferð ef annað eða báðir foreldrar leita til sýslumanns með beiðni um 

sáttameðferð. Sáttamanni ber að afmarka í samráði við foreldra hvenær sáttameðferð 

hefst og halda henni aðgreindri frá annarri aðstoð eða meðferð, ef það á við. 

Sáttamaður getur, með samþykki beggja foreldra, boðið frekari sáttameðferð en gert er 

ráð fyrir í 17. gr. Reglur þessar voru settar fram til bráðabirgða þegar sáttameðferð var 

lögfest árið 2013 og gilda þar til sett hefur verið reglugerð um ráðgjöf og sáttameðferð 

(barnalög nr. 76/2003; reglur um ráðgjöf og sáttameðferð samkvæmt 33. og 33. gr. a. 

barnalaga nr. 76/2003). Sem enn hefur ekki verið gert.  

Málafjöldi  

Samkvæmt tölfræði frá sýslumanninum á höfuðborgarsvæðinu var fjöldi 

sáttameðferðarmála vegna forsjármála, lögheimilismála, umgengnismála, 

dagsektarmála eða aðfararmála árið 2016, 469 mál. Af þeim málum fór raunveruleg eða 

virk sáttameðferð fram í 364 málum. Af þessum 364 málum náðust sættir í 187 þeirra, 

sem segir okkur að 51% mála endar með sátt. Vert er að taka það fram að málafjöldinn 

frá árinu 2016 er frá öllum sýslumannsembættum landsins nema umdæmi 

sýslumannsins á Suðurnesjunum. Fjöldi sáttameðferðarmála árið 2017 voru 558 talsins 

en virk sáttameðferð fór einungis fram í 410 þeirra. Af þeim málum náðust sættir í 225 

málum og hlutfallið því 55% það árið. Fjöldi sáttameðferðarmála árið 2018 var 447 

talsins en fjöldi þeirra mála sem virk sáttameðferð fór fram í voru 268 talsins. Í 147 

málum náðust sættir sem gerir hlutfallið 55%. Málafjöldinn frá árunum 2017 og 2018 

sýnir fjölda sáttameðferðarmála frá öllum sýslumannsembættum landsins (Þórdís 

Rúnarsdóttir, munnleg heimild, 29. október 2019). 

2.3.3 Staða barns við sáttameðferð 

Barnalög nr. 76/2003 

Samkvæmt barnalögum nr. 76/2003 á barn rétt á því að lifa og þroskast. Þá á það rétt á 

því að njóta almennar verndar, umönnunar og annarra réttinda í samræmi við aldur sinn 

og þroska. Þegar teknar eru einhverskonar ákvarðanir er varða barn skal það sem er 

barni fyrir bestu hafa forgang. Í lögunum er einnig kveðið á um rétt barns til að þekkja 

báða foreldra sína og að það eigi rétt á forsjá þeirra, annars eða beggja, þangað til 

barnið verður sjálfráða. Megin inntak forsjár er að foreldrum ber að annast barn sitt og 

gegna forsjár- og uppeldisskyldum með hagsmuni barnsins í fyrirrúmi. Barnalög nr. 

76/2003 kveða á um rétt barns til að tjá sig en skv. 1. gr. laganna á barn rétt á því að láta 

skoðanir sínar í ljós í öllum þeim málum er það varða og er sáttameðferð þar engin 

undantekning. Þá á barn einnig rétt á því að tekið sé tillit til skoðana þess í samræmi við 

aldur og þroska þess. Í 33. gr. a. barnalaganna sem fjallar um sáttameðferð er einnig 

tekið fram að veita skuli barni sem hefur náð nægilegum þroska kost á því að tjá sig við 

sáttameðferð, nema það geti mögulega haft skaðleg áhrif á barnið eða talið gagnslaust 

fyrir niðurstöðu máls. Réttur barns til að tjá sig í málum er enn og aftur tryggður í 

fimmta kafla sömu laga, sem fjallar um dómsmál vegna ágreinings um forsjá eða 

lögheimili barns. Þar kemur aftur fram í 43. gr. að veita skuli barni sem hefur náð 

nægilegum þroska kost á því að tjá sig í málum er það varða, nema það geti mögulega 

haft skaðleg áhrif á barnið eða talið gagnslaust fyrir niðurstöðu máls (barnalög nr. 

76/2003). 

Reglur um ráðgjöf og sáttameðferð  

Í 13. gr. reglna um ráðgjöf og sáttameðferð er gerð grein fyrir stöðu barns við 

sáttameðferð. Þar kemur fram að sáttamaður skal aðstoða foreldra við það að hafa 

hagsmuni og þarfir barna sinna að leiðarljósi þegar kemur að því að afmarka ágreining 

þeirra og leita lausna sem og sátta. Sáttamaður útlistar rétt barns til að alast upp við 

jákvæð og uppbyggileg skilyrði og brýnir fyrir mikilvægi þess að hagsmunir barnsins séu 

hafðir að leiðarljósi í slíkum málum. Þá kemur fram það sama og í barnalögunum, að 

veita skuli barni sem náð hefur nægilegum þroska kost á að tjá sig við sáttameðferð. 

Nema sáttamaður telji það geta haft slæm áhrif á barnið og jafnvel þýðingarlaust fyrir 

niðurstöðu málsins. Sáttamaður tekur hins vegar ákvörðunina, í samráði við foreldra, 

hvort og þá hvenær gefa skuli barni kost á að tjá sig við sáttameðferð. Þá getur 

sáttamaður ákveðið að ræða við barn í einrúmi, eða að foreldrum eða öðrum 

viðstöddum. Þegar sáttamaður fundar með barni skal hann leitast við að gera barninu 

grein fyrir rétti sínum og þeim ágreiningi sem er til staðar. Einnig að svara þeim 

spurningum sem barnið hefur. Sáttamaður skal haga viðtali við barn sem svo að það eigi 

auðvelt með að koma sjónarmiði sínu á framfæri en virða skal einnig rétt barns sem kýs 

að tjá sig ekki um málið. Sáttamaður metur, í samráði við barnið, með hvaða hætti þær 

upplýsingar sem barnið gefur, er kynnt foreldrum (reglur um ráðgjöf og sáttameðferð 

samkvæmt 33. og 33. gr. a. barnalaga nr. 76/2003, með síðari breytingum skv. lögum nr. 

61/2012 og 144/2012). 

Barnasáttmálinn 

Í Barnasáttmála Sameinuðu þjóðanna er börnum einnig tryggður réttur til að tjá sig. 

Barnasáttmálinn var samþykktur á allsherjarþingi Sameinuðu þjóðanna árið 1989. 

Skrifað var undir samninginn hér á landi árið 1990 og varð hann fullgildur árið 1992. 

Með tilkomu laga um samning sameinuðu þjóðanna um réttindi barnsins nr. 19/2013 

var hann lögfestur árið 2013. Tímamót urðu í málefnum barna með tilkomu sáttmálans 

en öllum aðildarríkjum Sameinuðu þjóðanna var með honum skylt að standa vörð um 

réttindi, hagsmuni og þarfir barna. Samningurinn átti eftir að hafa jákvæð áhrif á 

réttarstöðu barna á Íslandi (Umboðsmaður barna, e.d.-a).  

Fyrst og fremst kveður Barnasáttmálinn á að öll börn skuli njóta réttinda sáttmálans 

án mismununar og án tillits til kynþáttar, litarháttar, kynferðis, tungu, trúarbragða, 

félagslegrar stöðu og fleiri þátta. Þá kveður sáttmálin á að aðildarríki skulu tryggja það 

að barni sé ekki mismunað á einhvern hátt eða refsað vegna stöðu eða athafna foreldra 

þess, lögráðamanna eða fjölskyldumeðlima. Þegar til kemur að félagsmálastofnanir á 

vegum hins opinbera eða einkaaðila, dómstólar, stjórnvöld eða löggjafarstofnanir þurfa 

að gera ráðstafanir er varða börn skal taka ákvörðun eftir því sem barni er fyrir bestu 

hverju sinni. Barnasáttmálinn kveður á um rétt barna til að tjá sig. Barn sem getur 

myndað eigin skoðanir á rétt á því að tjá sig um mál er það varðar og koma skoðunum 

sínum á framfæri. Einnig á barn rétt á því að skoðanir sínar séu virtar og að tekið sé 

réttmætt tillit til þeirra, í samræmi við aldur og þroska barns. Þá skal veita barni 

tækifæri á því að tjá sig við hverja þá málsmeðferð fyrir dómi eða stjórnvaldi sem barnið 

varðar (lög um samning sameinuðu þjóðanna um réttindi barnsins nr. 19/2013). 

Umboðsmaður barna 

Árið 1995 var embætti umboðsmanns barna stofnað og hefur embættið síðan þá gegnt 

veigamiklu hlutverki í að tryggja öryggi og velferð barna upp að 18 ára aldri á Íslandi. 

Samkvæmt lögum um umboðsmann barna nr. 80/1994 hefur embættið það hlutverk að 

bæta hag barna og standa vörð um hagsmuni, þarfir og réttindi þeirra, samkvæmt 

samningi Sameinuðu þjóðanna um réttindi barnsins og fleiri alþjóðasamningum. 

Umboðsmaður barna vinnur að því að stjórnvöld, einstaklingar, félög og önnur samtök 

einstaklinga og fyrirsvarsmenn lögpersóna taki fullt tillit til réttinda, þarfa og hagsmuna 

barna. Umboðsmaður barna skal setja fram ábendingar og tillögur um úrbætur er snerta 

hag barna á öllum sviðum samfélagsins. Umboðsmaður barna skal einnig stuðla að 

þátttöku barna í samfélagslegri umræðu og allri stefnumótun og ákvarðanatöku í 

málefnu barna hjá ríki og sveitarfélögum. Þá skal umboðsmaður barna sjá til þess að 

tekið sé mið af hagsmunum barna við lagasetningu og ákvarðanatöku í samfélaginu og 

að koma viðhorfum barna fram á sjónarsviðið. Nauðsynlegt er að koma viðhorfum barna 

fram í sviðsljósið þar sem raddir barna eru mikilvægar þegar kemur að málefnum er 

varða þau. Umboðsmaður barna hefur til þess haft jákvæð áhrif á velferð og réttindi 

barna á Íslandi (lög um umboðsmann barna nr. 80/1994; Umboðsmaður barna, e.d.-b). 

2.3.4 Félagsþjónusta sveitarfélaga 

Félagsþjónusta sveitarfélaga hefur það að markmiði að tryggja fjárhagslegt og félagslegt 

öryggi einstaklinga auk þess að stuðla að velferð þeirra, en kveðið er á um þetta í 1. gr. 

laga um félagsþjónustu sveitarfélaga nr. 40/1991. Í 2. gr. sömu laga er tekið fram að í 

lögum sem þessum er átt við þjónustu, aðstoð og ráðgjöf í ákveðnum málaflokkum. 

Málaflokkarnir eru félagsleg ráðgjöf, fjárhagsaðstoð, félagsleg heimaþjónusta, málefni 

barna og ungmenna, þjónusta við unglinga, þjónusta við aldraða, þjónusta við fatlað 

fólk, húsnæðismál og aðstoð við einstaklinga með fíknivanda. Fjallað er um félagslega 

ráðgjöf í 16. gr. laganna en þar kemur fram að félagsmálanefndir skulu bjóða upp á slíka 

ráðgjöf og markmið félagslegrar ráðgjafar sé annars vegar að veita upplýsingar og 

leiðbeiningar um félagsleg réttindi og hins vegar að veita stuðning vegna félags- og 

persónulegs vanda. Í 17. gr. sömu laga er tekið fram að félagsleg ráðgjöf nái meðal 

annars til skilnaðarmála, og forsjár- og umgengnismála, auk fleiri mála (lög um 

félagsþjónustu sveitarfélaga nr. 40/1991). Félagsþjónusta sveitarfélaga tengist ekki beint 

sáttameðferð í fjölskyldumálum á Íslandi en er þó nátengd. Samkvæmt þessu er ljóst að 

félagsþjónusta sveitarfélaga á skv. lögum um félagsþjónustu sveitarfélaga nr. 40/1991 

að sinna ákveðinni ráðgjöf á sviði skilnaðarmála og forsjár- og umgengnismála, sem er 

afar mikilvæg þjónusta fyrir þær fjölskyldur sem standa frammi fyrir slíkum breytingum. 

2.4 Sáttameðferð í fjölskyldumálum á öðrum Norðurlöndum 

Sáttameðferð í fjölskyldumálum hefur reynst vel á Norðurlöndunum og þá sérstaklega í 

Noregi og í Danmörku, en þar hefur sáttameðferð verið skyldubundin í nokkur ár. Hér að 

neðan verður fjallað stuttlega um þau lagaákvæði sem snúa að sáttameðferð í Noregi 

sem og í Svíþjóð. Þá verður gerð ítarlega grein fyrir því hvernig málunum er háttað í 

Danmörku en í apríl 2019 tóku ný skilnaðarlög gildi í landinu og þeim fylgdu 

umtalsverðar breytingar. Rannsakandi ákvað að bera framkvæmd sáttameðferðar á 

Íslandi saman við framkvæmd hennar á öðrum Norðurlöndum. Löndin Danmörk, 

Noregur og Svíþjóð urðu fyrir valinu, einkum vegna þess að rannsakanda finnst löndin 

áhugaverð og auðveldara var að afla upplýsinga á dönsku, norsku og sænsku heldur en 

finnsku. Þá ákvað rannsakandi að taka Danmörku hvað mest fyrir vegna þeirra 

áhugaverðu breytinga sem hafa verið þar í landi undanfarið ár. 

Í norskum lögum um börn og foreldra, lov om barn og foreldre nr. 7/1981, kemur 

fram í 51. gr. að foreldrum sem eiga börn undir 16 ára aldri sé skylt að undirgangast 

sáttameðferð áður en höfðað er mál um forsjá, lögheimili og umgengni. Skyldan nær til 

allra foreldra sem eru að skilja og eiga börn undir 16 ára aldri, hvort sem um ágreining á 

milli þeirra um hagi barna sinna sé að ræða eður ei. Stjórnvöld vilja þar tryggja að 

foreldrar hafi rætt þau mál er snúa að börnunum í þaula og að sáttin sé raunverulega til 

staðar. Tilgangur skyldubundinnar sáttameðferðar fyrir alla skilnaðarforeldra er að 

fyrirbyggja ágreining um forsjá, lögheimili eða umgengni, sem upp gæti komið á milli 

foreldra síðar, ef hann er ekki til staðar við skilnað. Í 52. gr. sömu laga er að finna 

markmið sáttameðferðar en þau eru að aðstoða foreldra við að ná samkomulagi sín á 

milli um forsjá, lögheimili eða umgengni. Samkvæmt 53. gr. laganna skulu foreldrar 

mæta saman á sáttafundi hjá sáttamanni. Samkvæmt 54. gr. laganna er heimilt að gefa 

út vottorð um sáttameðferð þegar foreldrar hafa mætt í sáttamiðlun í eitt skipti en þeir 

eiga rétt á sjö klukkustundum í sáttameðferð. Vottorð um sáttameðferð er gilt í sex 

mánuði eftir útgáfu þess. Þrátt fyrir skyldubundna sáttameðferð fyrir alla 

skilnaðarforeldra sem eiga börn undir 16 ára aldri er þó hægt að veita undanþágu við 

sérstakar aðstæður en það kemur einnig fram í lögunum (lov om barn og foreldre nr. 

7/1981). Í gegnum árin hefur Noregur verið að gera vel þegar kemur að skilnaðarmálum 

en í norskri skýrslu frá árinu 2011 kemur fram að Noregur ber af, í þjónustu og aðstoð 

við skilnaðarfjölskyldur, af Norðurlöndunum. Og einnig í forvörnum þessara mála, sem 

beinast að mögulegum slæmum áhrifum sem skilnaður eða sambúðarslit getur haft á 

börn (Ådnanes, Haugen, Jensberg, Rantalaiho og Hausum, 2011). 

Í sænsku félagsþjónustulögunum, socialtjanstlag nr. 453/2001, er kveðið á um 

skyldu sveitarfélaga til þess að bjóða foreldrum, sem eiga börn undir 18 ára aldri og hafa 

tekið ákvörðun um að skilja eða slíta sambúð, aðstoð. Aðstoðin sem við á eru svokölluð 

samvinnusamtöl (e. samarbetssamtal), sem áður hefur verið komið inn á í fræðilegri 

umfjöllun rannsóknarinnar. Markmið samvinnusamtala er að aðstoða foreldra við að ná 

samkomulagi um forsjá, lögheimili og umgengni. Einnig að stuðla að samvinnu foreldra 

eftir skilnað og sambúðarslit og aðstoða þá við að taka ákvörðun sem kemur best út fyrir 

barnið. Samvinnusamtölin eru fyrir þá foreldra sem eru að skilja og eru ósammála um 

forsjá, lögheimili og umgengni barna sinna (föräldrabalk nr. 381/1949; socialtjanstlag nr. 

453/2001). Ef foreldrar eru sammála um forsjá, lögheimili og umgengni barna sinna við 

skilnað eða sambúðarslit er þeim boðin aðstoð hjá sveitarfélaginu við það að gera 

skriflegan samning um fyrirkomulagið. 

Í Danmörku hefur umbylting orðið á skilnaðarlöggjöf og í þjónustu við foreldra og 

börn við meðferð skilnaðarmála. Í apríl 2019 tóku ný skilnaðarlög gildi og þeim fylgdu 

breytingar er varða foreldra sem sækja um skilnað og eiga saman barn, eða börn, undir 

18 ára aldri. Breytingarnar snúa meðal annars að forsjá, lögheimili og umgengni. Áður 

en nýju lögin tóku gildi gátu foreldrar, sem áttu barn eða börn undir 18 ára aldri og 

greindi á um fyrirkomulag barna sinna, krafist úrlausnar hjá stjórnsýslunni sem þá fór 

með skilnaðarmálin þar í landi. Með gildistöku nýrrar skilnaðarlöggjafar tók framkvæmd 

skilnaðarmála einnig breytingum og var nýju Fjölskylduréttarhúsi falið að sjá um 

framkvæmd þeirra. Fjölskylduréttarhúsið, eða Familieretshuset, heyrir undir barna- og 

félagsmálaráðuneyti Danmerkur (Familieretshuset, e.d.-a; Gyða Hjartardóttir og Sigrún 

Júlíusdóttir, 2019). Samkvæmt reglugerð nr. 766 með dönskum lögum um forsjá og 

foreldrasamvinnu, bekendtgørelse nr. 776/2019, jf. forældreansvarsloven nr. 499/2007, 

er Fjölskylduréttarhúsinu í Danmörku skylt að bjóða foreldrum og börnum 

sérfræðiráðgjöf eða sáttameðferð í fjölskyldumálum er snúa að forsjá, lögheimili og 

umgengni, en kveðið er á um þetta í 32. gr. reglnanna. Í sömu grein kemur fram að 

einnig er Fjölskylduréttarhúsinu heimilt að bjóða foreldrum og börnum sérfræðiráðgjöf 

eða sáttameðferð af öðrum ástæðum, ef talin er þörf á. Þá kemur einnig fram í greininni 

að ekki sé heimilt að veita foreldrum og börnum sérfræðiráðgjöf eða sáttameðferð sé 

það talið óþarfi fyrir tiltekið mál (bekendtgørelse nr. 776/2019, jf. forældreansvarsloven 

nr. 499/2007). 

Áður en nýju skilnaðarlögin tóku gildi í Danmörku var hægt að sækja um skilnað á 

rafrænan máta, það er að segja ef hjónin voru á sama máli með þá ákvörðun og tók 

ferlið ekki langan tíma. Með tilkomu nýju laganna er það nú svo að hjón sem eiga barn 

eða börn undir 18 ára aldri og ákveða að sækja um skilnað þurfa að ganga í gegnum 

svokallaðan endurskoðunartíma, sem er hugsaður sem ákveðinn umhugsunarfrestur. Sá 

tími gefur hjónum tækifæri til að huga betur að málunum og hvernig best sé að standa 

að skilnaðinum svo hann hafi ekki slæm áhrif og afleiðingar á barn eða börn þeirra 

(Familieretshuset, e.d.-b; Gyða Hjartardóttir og Sigrún Júlíusdóttir, 2019). Á þessu 

þriggja mánaða endurskoðunartímabili er foreldrum skylt að taka sérstakt rafrænt 

námskeið sem heitir „Samarbejde efter skilsmisse“ eða „Samvinna eftir skilnað“ á 

íslensku. Námskeiðið felur í sér að veita foreldrum þekkingu um öll þau atriði er snúa að 

foreldrasamvinnu eftir skilnað. Efni námskeiðsins kynnir foreldra fyrir ákveðnum 

verkfærum sem geta hjálpað þeim að takast á við þær breytingar og áskoranir sem fylgt 

geta skilnaði. Í lok námskeiðs þreyta foreldrar próf sem er forsenda þess að fá 

skilnaðarleyfi. Markmið þessa námskeiðs og prófs er að foreldrar geri sér grein fyrir 

þeim áhrifum sem skilnaður eða sambúðarslit getur haft á börn. Einnig að aðstoða þá 

við að standa sem best að skilnaðinum og hafa hagsmuni og velferð barna sinna í 

fyrirrúmi (Familieretshuset, e.d.-c; Gyða Hjartardóttir og Sigrún Júlíusdóttir, 2019). 

3 Rannsóknaraðferð og framkvæmd 

Í rannsókn þessari var sáttameðferð skv. 33. gr. a. barnalaga nr. 76/2003 skoðuð meðal 

annars með eigindlegri viðtalsrannsókn þar sem varpað var ljósi á upplifun og reynslu 

fagaðila af sáttameðferð á Íslandi. Þá var helsta markmið rannsóknarinnar að fá þeirra 

innsýn inn í málaflokkinn og skoða hvort reynsla þeirra kalli eftir breytingum á lögum, 

reglum, framkvæmd og/eða málsmeðferð, og þá hvaða breytinga þörf væri á. Í 

eftirfarandi kafla verður fjallað um aðferðafræði rannsóknarinnar og framkvæmd 

hennar. Greint verður frá þeirri rannsóknaraðferð sem notast var við í eigindlega hluta 

rannsóknarinnar, undirbúningi hennar og þeim skrefum sem rannsóknin var unnin í. Þá 

kemur fram hvernig þátttakendur voru valdir, hvernig gagnasöfnun fór fram og hvernig 

unnið var úr gögnunum. Í lokin verður farið yfir hverjar helstu takmarkanir 

rannsóknarinnar voru og siðferðileg álitamál rannsóknarinnar sett fram. 

3.1 Eigindlegar rannsóknaraðferðir 

Eigindlegar rannsóknaraðferðir (e. qualitative methods) hafa það að markmiði að ná 

fram djúpum og ítarlegum skilningi á félagslegum veruleika einstaklinga eða því 

viðfangsefni sem verið er að fást við hverju sinni. Í eigindlegum rannsóknum er skoðuð 

upplifun og reynsla einstaklinga af einhverju ákveðnu fyrirbæri, viðhorfi einstaklinga til 

ákveðinna þátta og/eða hvaða merkingu einstaklingar leggja í ákveðna hluti. Í 

eigindlegum rannsóknum er gögnum yfirleitt safnað með samræðum sem eru síðan 

settar upp í rituðu máli. Rannsakandi setur gjarnan fram rannsóknarspurningu til þess 

að styðjast við í gegnum rannsóknarferlið. Slík aðferð einkennist af aðleiðslu en ekki 

afleiðslu, þar sem rannsakandi fer ekki af stað með ákveðna tilgátu sem hann ætlar að 

prófa, eins og megindlegar rannsóknir leggja gjarnan upp með (Nielsen, 2011; Padgett, 

2008). Fyrirbærafræði (e. phenomenology) er ákveðin hugmyndafræði innan eigindlegra 

rannsóknaraðferða, þar sem leitast er eftir því að draga fram ákveðna upplifun og 

reynslu þátttakenda. Slík nálgun nýtist rannsakendum sem hafa áhuga á því að reyna 

skilja upplifun og reynslu þátttakenda út frá þeirra sjónarhorni (Flynn og Korcuscka, 

2018; Sigríður Halldórsdóttir, 2013). Í ljósi markmiða rannsóknarinnar og 

rannsóknarspurninga taldi rannsakandi eigindlega rannsóknaraðferð og fyrirbærafræði 

henta rannsókninni hvað best.  

3.2 Undirbúningur og framkvæmd rannsóknar 

Undirbúningur rannsóknarinnar hófst í maí 2019 með gerð rannsóknaráætlunar. Þar var 

rannsóknarefnið afmarkað, markmið og tilgangur rannsóknar sett fram og ákvörðun 

tekin um hvaða rannsóknaraðferð skyldi notast við. Í júní aflaði rannsakandi upplýsinga 

um það hvort leyfi þyrfti fyrir rannsókninni, frá Vísindasiðanefnd og/eða Persónuvernd, 

en svo var ekki. Rannsóknin var þó tilkynnt til Persónuverndar án nokkurra 

athugasemda. Í júní og júlí aflaði rannsakandi fræðilegrar þekkingar á viðfangsefninu og 

í ágúst hófst vinna við að finna þátttakendur fyrir rannsóknina. Í september og byrjun 

október var fræðileg umfjöllun rannsóknarinnar skrifuð auk þess sem gagnasöfnun fór 

fram með eigindlegum viðtölum við þátttakendur. Upp úr miðjum október var unnið úr 

gögnum rannsóknarinnar og niðurstöður settar fram. Í nóvember voru umræður og 

helstu ályktanir um rannsóknarefnið dregnar saman og lokaorð skrifuð. Framkvæmd 

rannsóknarinnar lauk þar með í nóvember sama ár og var þá yfirlesin af prófarkalesara 

og síðan skilað inn til Félagsráðgjafardeildar Háskóla Íslands. Hér að neðan verður gerð 

grein fyrir öllum skrefum rannsóknarinnar. 

3.2.1 Úrtak og þátttakendur 

Úrtak rannsóknarinnar var tilgangsúrtak eða markmiðsúrtak (e. purposive sample) en 

slík úrtök eru lítil og í eigindlegum rannsóknum er oftast notast við fremur lítil úrtök. Það 

sem einkennir úrtök af þessu tagi er að fjöldi þátttakenda er ekki fyrirfram ákveðinn af 

rannsakanda heldur er það ákveðið þegar líður á rannsóknarferlið. Rannsakandi velur 

einstaklinga sem hafa raunverulega þekkingu og reynslu á viðfangsefninu og henta þar 

með markmiði rannsóknarinnar. Mikilvægt er að þátttakendur séu tilbúnir til að ígrunda 

reynslu sína og hafi vilja til að deila henni (Sigríður Halldórsdóttir, 2013). Þátttökuskilyrði 

þessarar rannsóknar voru að þátttakendur hefðu reynslu af störfum við sáttameðferð í 

fjölskyldumálum á Íslandi. Þátttakendur rannsóknarinnar voru að lokum sjö talsins en 

sóst var eftir blönduðum hópi fagaðila og komu þeir úr hópi félagsráðgjafa, 

fjölskyldufræðinga, lögfræðinga og sálfræðinga. Þátttakendur í rannsókninni voru 

karlkyns og kvenkyns einstaklingar á aldrinum 32 ára til 58 ára. Allir þátttakendurnir 

höfðu reynslu af því að veita sáttameðferð í fjölskyldumálum hér á landi og störfuðu 

annað hvort hjá sýslumanninum á höfuðborgarsvæðinu eða voru sjálfstætt starfandi 

sáttamenn. Til þess að gæta trúnaðar er eingöngu talað um þátttakendur sem 

viðmælendur í niðurstöðukaflanum og persónugreinanlegum upplýsingum lítillega 

breytt þegar þörf var á, til að koma í veg fyrir að ekki væri hægt að bera kennsl á 

þátttakendurna. 

3.2.2 Gagnasöfnun 

Viðtöl eru algeng leið til að afla gagna innan eigindlegra rannsókna, þar sem rannsakandi 

safnar gögnum hjá þátttakendum um tiltekið rannsóknarefni (Helga Jónsdóttir, 2003). 

Eigindleg viðtöl eru ýmist opin, djúp, óstöðluð eða hálf-opin (e. semi-structured). Með 

viðtölum er átt við samræður þar sem umræðuefnið er fyrirfram ákveðið af 

rannsakanda en tilgangur slíkra viðtala er að safna gögnum um upplifun og reynslu 

þátttakenda á því viðfangsefni sem er til rannsóknar (Helga Jónsdóttir, 2013). Í 

eigindlegum viðtölum gefst tækifæri á því að fara djúpt ofan í saumana á tilteknu 

rannsóknarefni (Sigríður Halldórsdóttir, 2013; Sigurlína Davíðsdóttir, 2003). Í hálf-

opnum viðtölum er algengt að rannsakandi styðjist við hálfstaðlaðan viðtalsvísi en með 

hann til hliðsjónar dregur rannsakandi úr þeim áhrifum sem hann getur haft á viðtalið, á 

skoðanir þátttakanda og þannig aukið áreiðanleika rannsóknarinnar (Helga Jónsdóttir, 

2003; Kvale, 2008). 

Í rannsókninni var notast við hálf-opin viðtöl og hálfstaðlaðan viðtalsvísi, þar sem 

spurningar um ákveðna þætti er lúta að rannsóknarefninu voru listaðar upp fyrirfram til 

að mynda ákveðinn grunn. Rannsakandi nálgaðist þátttakendur með þeim hætti að 

senda tölvupóst á þá einstaklinga sem hann hafði í huga, með ósk um þátttöku ásamt 

ítarlegu kynningarbréfi í viðhengi, þar sem markmiði og tilgangi rannsóknarinnar var 

gerð skil. Rannsakandi fékk aðstoð frá leiðbeinanda og ábyrgðaraðila rannsóknarinnar 

við það að finna þátttakendur og komast í samband við þá. Greiðlega gekk að ná til 

þátttakenda í gegnum tölvupóst og voru þeir allir jákvæðir fyrir þátttöku í rannsókninni. 

Kynningarbréfið má sjá í viðauka eitt. Þátttakendur skrifuðu undir upplýst samþykki fyrir 

þátttöku, vinnslu gagnanna og kynningu niðurstaðna, en upplýst samþykki má sjá í 

viðauka tvö. Viðtölin voru tekin upp á hljóðupptökutæki með samþykki þátttakenda. 

Flest viðtölin fóru fram á vinnustað þátttakanda og tóku um 45-60 mínútur hvert.  

3.2.3 Úrvinnsla gagna 

Í eigindlegum rannsóknum hefst úrvinnsla gagna, eða gagnagreining, um leið og 

rannsakandi byrjar að afla þeirra. Við upphaf eigindlegra rannsókna er ekki neglt niður 

hversu margir þátttakendur munu taka þátt í rannsókninni né hversu löngum tíma 

rannsakandi ver í gagnasöfnun. Rannsakandi aflar gagna og greinir þau samhliða þangað 

til hann nær ákveðinni mettun (e. saturation), en mettun er þegar nýjar upplýsingar 

hætta að koma fram við gagnasöfnun (Sigríður Halldórsdóttir, 2013). Greining gagna 

getur farið fram með þeim hætti að gögnin eru marglesin yfir með það að markmiði að 

kóða þau og leita að sameiginlegum þemum. Um er að ræða tvenns konar kóðanir (e. 

coding), opna kóðun (e. open coding) og markvissa kóðun (e. focused coding). Opin 

kóðun gengur út á það að kóða án fyrirframgefinna hugmynda en markviss kóðun á við 

þegar kóðað er samkvæmt fyrirframgefnum þáttum, til dæmis úr viðtalsvísi (Esterberg, 

2002).  

Í þessari rannsókn var hvert viðtal fyrir sig tekið upp á hljóðupptökutæki með 

samþykki þátttakanda, eins og fram hefur komið. Í framhaldi af því var það afritað 

orðrétt yfir í tölvu ásamt athugasemdum rannsakanda fyrir úrvinnslu gagnanna. 

Hljóðupptökunni var eytt að lokinni afritun. Samhliða þessu ferli hóf rannsakandi að 

greina gögnin. Viðtölin voru marglesin yfir og orð, setningar og málsgreinar voru kóðuð 

en rannsakandi notaðist bæði við opna kóðun og markvissa kóðun. Kóðin voru skráð 

niður og flokkuð í þemu. Þau þemu er komu í ljós voru sex talsins og eru eftirfarandi: 

hugmyndafræði sáttameðferðar, lög og reglur sáttameðferðar, framkvæmd og 

málsmeðferð sáttameðferðar, skipulag sáttameðferðar, aðstoð eða ráðgjöf á fyrri 

stigum ágreinings og viðhorf til sáttameðferðar á öðrum Norðurlöndum. 

3.3 Siðferðileg álitamál og takmarkanir 

Að mörgu þarf að huga við framkvæmd rannsókna og eru höfuðreglur siðfræðinnar í 

heilbrigðisgreinum, þar á meðal félagsráðgjöf, þar mikilvægastar en uppfylla þarf 

siðferðilegar kröfur rétt eins og aðferðafræðilegar. Höfuðreglurnar fjórar sem vert er að 

hafa í huga eru sjálfræðisreglan, skaðleysisreglan, velgjörðarreglan og réttlætisreglan. 

Sjálfræðisreglan gengur út frá því að borin sé virðing fyrir einstaklingnum og hans 

sjálfræði. Áður en öflun rannsóknargagna hefst er mikilvægt að upplýsa þátttakendur 

um fyrirhugaða rannsókn. Í hverju rannsóknin felst, hvaða ávinningur fylgir því að taka 

þátt í henni og hvernig niðurstöður rannsóknarinnar verða birtar. Einnig gera þeim grein 

fyrir hvernig nafnleynd verður tryggð og að gætt verði fyllsta trúnaðar í rannsókninni. Að 

því loknu er nauðsynlegt að fá undirritað upplýst samþykki frá þátttakendum. Undirritað 

upplýst samþykki veitir rannsakanda staðfestingu á því að þátttakandi tók þátt í 

rannsókninni af frjálsum og fúsum vilja (Sigurður Kristinsson, 2013; Yegidis, Weinbach 

og Myers, 2018). Samkvæmt skaðleysisreglunni er mikilvægt að rannsakandi sjái til þess 

að þátttakendur geti ekki hlotið skaða af þátttökunni og að engin óþarfa áhætta fylgi því 

að taka þátt í rannsókninni. Velgjörðarreglan tekur til þeirrar skyldu að láta gott af sér 

leiða og að rannsakandi framkvæmi rannsókn sem líkleg er til þess að hafa jákvæð og 

góð áhrif. Að lokum er það réttlætisreglan en samkvæmt henni er mikilvægt að allir fái 

það sem þeir eiga skilið út úr rannsókninni, bæði þátttakandi og rannsakandi (Sigurður 

Kristinsson, 2013). Í þessari rannsókn hafði rannsakandi höfuðreglurnar fjórar að 

leiðarljósi við framkvæmd rannsóknarinnar til að gæta þess að siðferðilegar kröfur 

rannsóknarinnar yrðu uppfylltar. 

Í eigindlegum rannsóknum er það rannsakandinn sjálfur sem er mælitækið og eru 

því nokkur atriði sem rannsakandi þarf að skoða í fari sínu við framkvæmd hennar. 

Rannsakandi þarf að gera sér fulla grein fyrir eigin viðhorfum og þeim hugmyndum er 

hann hefur fyrirfram um það viðfangsefni sem til rannsóknar er. Í viðtölum er mikilvægt 

að rannsakandi hafi hæfni til þess að taka vel eftir, bæði í hegðun og tali þátttakenda. 

Hvað varðar gæði rannsóknar eru réttmæti og áreiðanleiki lykilhugtök þegar kemur að 

eigindlegum rannsóknum, rétt eins og í megindlegum rannsóknum. Að meta réttmæti 

og áreiðanleika í eigindlegum rannsóknum getur þó verið flókið. Trúverðugleiki, 

yfirfærslugildi, traustleiki og staðfestanleiki eru svokölluð viðmið um réttmæti og 

áreiðanleika eigindlegra rannsókna. Eigindleg úrtök eru oft fremur fámenn og því verða 

slíkar rannsóknir oftast ekki tölfræðilega marktækar, en hægt er að færa rök fyrir því að 

slíkt sé takmörkun á eigindlegum rannsóknum (Sigríður Halldórsdóttir og Sigurlína 

Davíðsdóttir, 2013). Í þessari rannsókn var úrtakið fámennt og hægt er að færa rök fyrir 

því að um ákveðna takmörkun væri að ræða. Hins vegar var úrtakið fremur takmarkað 

frá upphafi sökum þess að fjöldi fagaðila sem starfa við það að veita sáttameðferð í 

fjölskyldumálum á landinu, eða hafa starfað við það, er ekki mikill og því mögulega ekki 

takmörkun í þessu tilfelli. 

Rannsakandi þurfti ekki leyfi fyrir rannsókninni, frá Vísindasiðanefnd og/eða 

Persónuvernd. Rannsóknin var þó tilkynnt til Persónuverndar, eins og áður hefur komið 

fram, og var unnin samkvæmt lögum um persónuvernd og vinnslu persónuupplýsinga 

nr. 90/2018. Markmið þeirra laga er að stuðla að því að með persónuupplýsingar sé 

farið í samræmi við grundvallarsjónarmið og reglur um persónuvernd og friðhelgi 

einkalífs (lög um persónuvernd og vinnslu persónuupplýsinga nr. 90/2018). Við 

framkvæmd þessarar rannsóknar gerði rannsakandi sér fulla grein fyrir því að 

leiðbeinandi og ábyrgðaraðili rannsóknarinnar væri starfandi sáttamaður hjá 

sýslumanninum á höfuðborgarsvæðinu og gætti hlutleysis til hins ítrasta. Leiðbeinandi 

og ábyrgðaraðili rannsóknarinnar hafði þó aðeins nýlega hafið störf hjá embættinu og 

var því ekki með neinar fyrirfram ákveðnar skoðanir um sáttameðferð eða rannsóknina, 

að mati rannsakanda. Rannsakandi fann eingöngu fyrir áhuga á rannsóknarefninu og 

dyggri hvatningu við framkvæmd hennar frá leiðbeinanda og ábyrgðaraðila 

rannsóknarinnar. 

4 Niðurstöður 

Í eftirfarandi kafla verður gerð grein fyrir helstu niðurstöðum rannsóknarinnar sem 

byggja á frásögnum þátttakenda úr eigindlegum viðtölum. Niðurstöðurnar verða settar 

fram í rituðu máli með tilvitnunum, beinum og óbeinum, í frásagnir þátttakenda. Eins og 

áður hefur komið fram voru tekin eigindleg hálf-opin viðtöl við sjö fagaðila sem veita 

sáttameðferð í fjölskyldumálum á Íslandi, eða hafa einhvern tímann starfað við það. Í 

viðtölunum voru þátttakendur meðal annars spurðir út í viðhorf til hugmyndafræði 

sáttameðferðar í fjölskyldumálum, álit þeirra á lögum og reglum sem gilda um 

sáttameðferð og hvað þeim finnst um framkvæmd, málsmeðferð og skipulag 

sáttameðferðar hér á landi. Þá voru þátttakendur einnig spurðir út í viðhorf til 

sáttameðferðar í fjölskyldumálum á öðrum Norðurlöndum. Rannsakandi studdist við 

viðtalsvísi í viðtölunum en hafði hann eingöngu til hliðsjónar þar sem markmiðið var að 

ná góðu flæði í viðtölunum sem vel tókst til. Viðtölin voru kóðuð og þemagreind með 

hliðsjón af markmiði rannsóknarinnar, rannsóknarspurningum og fræðilegri umfjöllun 

ritgerðarinnar. Rannsóknarspurningarnar voru eftirfarandi: „Hver er raunveruleg reynsla 

af sáttameðferð, skv. 33. gr. a. barnalaga nr. 76/2003, eftir lagabreytinguna árið 2013?“ 

og „Kallar reynslan eftir breytingum á lögum, reglum, framkvæmd og/eða 

málsmeðferð?“. 

Í kaflanum verður farið yfir þau þemu er komu í ljós en greina mátti sex þemu og eru 

þau eftirfarandi: hugmyndafræði sáttameðferðar, lög og reglur sáttameðferðar, 

framkvæmd og málsmeðferð sáttameðferðar, skipulag sáttameðferðar, aðstoð og 

ráðgjöf á fyrri stigum ágreinings og viðhorf til sáttameðferðar á öðrum Norðurlöndum. 

Fjallað verður um þemun hér að neðan en í þessum kafla verður talað um þátttakendur 

rannsóknarinnar sem viðmælendur. 

4.1 Hugmyndafræði sáttameðferðar 

Viðmælendur voru spurðir út í viðhorf þeirra til sáttameðferðar skv. barnalögum nr. 

76/2003 og sýn þeirra á hugmyndafræði sáttameðferðar í fjölskyldumálum. 

Viðmælendur virtust almennt vera hlynntir sáttameðferð og hugmyndafræði hennar og 

töldu hana vera afar gagnlega og sagði einn viðmælandi hugmyndafræði sáttameðferðar 

vera: „góða aðferð til þess að reyna að leiða deilur til lykta.“ Viðmælendur höfðu einnig 

orð á því að hugmyndafræðin væri áhugaverð og sá vinkill að skapa hlutlausan vettvang 

fyrir samtal á milli foreldra vænlegur til árangurs. Einn viðmælandi sagði 

hugmyndafræðina gagnlega en ætti vissulega eftir að vinna meira fylgi í þjóðfélaginu, og 

ekki bara á sviði fjölskyldumála heldur öllum mögulegum sviðum þar sem ágreiningur 

kemur fram. Viðhorf viðmælenda til hugmyndafræði sáttameðferðar komu rannsakanda 

ekki á óvart enda fagaðilar sem hafa valið sér þá starfsgrein að veita sáttameðferð. 

Viðmælendur greindu frá skoðunum sínum á hugmyndafræðinni á mismunandi hátt en 

jákvæð viðhorf til hugmyndafræðinnar voru áberandi við gagnasöfnunina og komu skýrt 

fram. Einn viðmælandi hafði þetta að segja um hugmyndafræði sáttameðferðar: 

Þetta er ákveðin nálgun á að bæta líf fólks með því að minnka ágreining í gegnum 

samtal og raunverulega felst í hugmyndafræðinni að það er verið aðeins að, þó 

þetta sé ekki sett upp eins og kennsla, þá er sáttamaðurinn með sinni framgöngu að 

setja gott fordæmi um hvernig samskipti geta farið fram og byggist raunverulega á 

að góð samskipti leiði til þess að fólk öðlist betri skilning á sjónarmiðum hvors 

annars og vonandi þá finni lausn sem báðir telja sig geta unað við. [...] Í þessum 

málum er mikill fókus á það að draga fram hagsmuni barnsins, að fólk sé með 

augun á boltanum og ef fólk hugsar nógu stíft um það þá kannski færist það nær 

niðurstöðu sem hægt er að lifa við. Og svo er það líka eitt sem er hluti af þessari 

hugmyndafræði að það er ábyrgðin á málinu, að hún sé hjá aðilunum sjálfum, að 

þau eru að taka raunverulega ágreininginn til sín og taka ábyrgð á sinni stöðu og 

leysa úr henni en ekki skila vandamálinu til stjórnvalds eða dómstóls eða einhvers 

utanaðkomandi aðila.  

Þegar viðmælendur tjáðu sig um hugmyndafræði sáttameðferðar fóru þeir meðal 

annars inn á hlutverk sáttamanna á sáttafundum, sem er meðal annars að leitast við að 

draga fram þá hagsmuni sem leitt geta til þess að máli verði lokið með sátt. 

Viðmælendur töldu hlutverk sitt sem sáttamenn jákvætt, gagnlegt og að þeir væru í 

raun aðstoðartæki fyrir foreldrana á sáttafundum. Einn viðmælandi tjáði rannsakanda 

eftirfarandi um sýn sína á hugmyndafræði sáttameðferðar: 

Eins og hugmyndafræðin er hér eru hér tveir aðilar sem eiga þennan ágreining og 

við erum þetta aðstoðartæki til að reyna leysa hann. Mér finnst hún mjög góð. Við 

erum alltaf að tala um hagsmuni einhvers aðila, þ.e.a.s. barnsins og það er þess 

vegna sem við erum hérna inn í þessu samtali, að það er einhver þriðji aðili sem 

hefur hagsmuna að gæta. [...] Okkar verkefni er mjög jákvætt, að hjálpa þeim að 

ræða um þetta barn og hvað er því fyrir bestu. 

Viðmælendur voru einnig spurðir að því hvort þeir teldu sáttameðferð geta nýst í 

fjölskyldumálum. Allir viðmælendur voru á því að hún gæti nýst í fjölskyldumálum og 

nokkrir þeirra sögðust jafnvel ekki sjá neitt annað geta virkað þegar málin væru orðin 

þess eðlis að um alvarlegan ágreining væri að ræða á milli foreldra. Viðmælendur tóku 

það einnig fram að sáttameðferð væri raunhæf leið og gæti skilað fólki sem bestum 

lífsgæðum. Einn viðmælandi sagði eftirfarandi: 

Mér finnst felast alveg gríðarlegir möguleikar í sáttameðferðinni, þ.e.a.s. mér finnst 

fáir möguleikar í öðru í svona málum heldur en í samtalinu, og þá þegar fólk er 

einmitt komið á þennan stað að þá finnst mér mjög nauðsynlegt að það séu 

gríðarlega skýrir og stýrðir rammar til þess að þetta verði gagnlegt og uppbyggilegt 

það sem fer fram og mér finnst rammi sáttameðferðar henta mjög vel í þessu. 

Eins og áður sagði voru viðmælendur á sama máli um að sáttameðferð geti nýst í 

fjölskyldumálum og hafði einn þeirra eftirfarandi að segja:  

Og það sem ég sé sem er svo ótúlega stórt tækifæri fyrir sáttameðferð er í rauninni 

að hjálpa aðilum sem eru komnir á einhvern vegg í t.d. samskiptum, að túlka og 

draga úr þessum tilfinningahlöðnu yfirlýsingum og sérstaklega í fjölskyldumálum, 

þar sem eru rosalega miklar tilfinningar þá er það að hafa svona hlutlausan aðila 

ótrúlega hjálplegt. 

Að framansögðu er ljóst að viðmælendur rannsóknarinnar eru hlynntir sáttameðferð og 

hugmyndafræði hennar í fjölskyldumálum. Einnig voru viðmælendur á sama máli um að 

ekkert væri því til fyrirstöðu að sáttameðferð geti nýst í fjölskyldumálum og jafnvel eina 

leiðin til að reyna að greiða úr málum sem eru orðin svo flókin og alvarleg. Vert er að 

hafa það í huga að þarna er um að ræða ummæli frá fagaðilum sem starfa við 

sáttameðferð, eða hafa starfað við hana, og er því hægt að álykta að þau hafi eitthvað 

fyrir sér í þessum málum út frá sinni reynslu. 

4.2 Lög og reglur sáttameðferðar 

Viðmælendur voru spurðir út í viðhorf til lagagreinar sáttameðferðar, eða 33. gr. a. 

barnalaga nr. 76/2003, og út í reglur um ráðgjöf og sáttameðferð sem gilda um 

sáttameðferð. Viðmælendur voru fremur sammála þegar kom að þessum efnum og 

sögðu lagagreinina sjálfa vera ágæta en að endurskoða þyrfti reglurnar. Viðmælendur 

höfðu allir eitthvað til málanna að leggja þegar að þessu kom en óhætt er að segja að 

þeir sáttamenn er starfa sjálfstætt gagnrýndu lög og reglur sáttameðferðar mun meira 

en þeir sem starfa sem sáttamenn hjá sýslumanninum á höfuðborgarsvæðinu. 

4.2.1 Lagaákvæði sáttameðferðar 

Viðmælendur voru spurðir út í það hvort þeir teldu lagabreytinguna sem tók gildi í 

janúar 2013, þegar sáttameðferð varð lögbundin í barnalögum nr. 76/2003, hafa haft 

jákvæð áhrif á málaflokkinn og einnig hvert álit þeirra á lagagreininni sjálfri væri. 

Viðmælendur töldu lagabreytinguna hafa haft jákvæð áhrif á slík fjölskyldumál og hvað 

varðar lagagreinina voru viðmælendur afar hlynntir henni en sáu tækifæri til úrbóta á 

reglunum sem gilda um sáttameðferð. Einn viðmælandi sagði eftirfarandi: „Í fljótu 

bragði finnst mér lagagreininni ekkert sérstaklega þurfa að breyta en það þyrfti að skýra 

verklagið. Það er kannski tækifæri þar frekar til breytinga. Lögin tel ég bara vera nokkuð 

góð.“ Viðmælendur voru einnig á því að lagabreytingin hefði haft jákvæð áhrif á 

málaflokkinn, til að mynda af því að þarna bættist við ákveðin þjónusta og sagði einn 

viðmælandi eftirfarandi: 

Þarna er að bætast við þjónusta við fólk sem áður var ekki og fólk hafði verið að 

kalla eftir þessu, að það var í þessum erfiðu og hörðu málum og var kannski ekki að 

fá þá þjónustu sem það þurfti, þ.e.a.s. það gat auðvitað farið út í bæ og keypt sér 

þessa aðstoð en þá voru kannski ekki allir sem höfðu efni á því og svo framvegis. 

Þarna er málunum bara algjörlega markvisst stýrt í þennan farveg og það er 

auðvitað stór bætt og mjög góð þjónusta að bjóða upp á það. 

Annar viðmælandi var á sama máli og ekki í neinum vafa um þau jákvæðu áhrif sem 

lagabreytingin hefur haft á málaflokkinn og sagði þetta: 

Ég er ekki í vafa um að þetta hefur haft jákvæð áhrif á vinnuna við þennan 

málaflokk. Ég trúi því að þessi hugmyndafræði, eftir því sem árin líða, eru fleiri sem 

hafa persónulega upplifun af þessu og þá breiðist út skilningur á hugmyndafræðinni 

og þannig sjái fólk þetta sem þjónustu sem er jákvætt að hafa kost á og vill fara í 

sáttameðferð. 

Einn viðmælandi hafði orð á því að lagabreytingin hefði gert barnalögin sýnileg. Sýnileg á 

þann hátt að nú væri ákveðið lagaákvæði í þessum lögum í landinu sem foreldrar þyrftu 

að fara eftir ef þeir myndu lenda í aðstæðum sem þessum. Einnig kom fram á meðal 

viðmælenda að meginreglan ætti afdráttarlaust að vera þessi, það er að segja að 

foreldrum sé skylt að leita sátta áður en þeir krefjast úrskurðar eða höfða mál fyrir 

dómi, en í einstaka málum væri hægt að færa rök fyrir því að þessi skylda sé óþörf en þá 

í miklum minnihluta mála. Viðmælandi tjáði rannsakanda eftirfarandi um slík mál: 

Mál þess eðlis að sáttavottorðin eru kannski ný runnin út og fólk þarf að fara aftur í 

ferlið formsins vegna en afstaða og allt er óbreytt. Og kannski það að ef fólk hefur 

lýst því bara hreinlega yfir að það vilji ekki fara í sáttameðferð og að þá er það 

kannski mótstaða við ferlið að þá veltir maður því stundum fyrir sér hvort að þetta 

sé sem sagt þess virði að leggja þetta á fólk.  

Viðmælendur töluðu einnig um þau jákvæðu áhrif sem lagabreytingin hefur haft á 

dómskerfið í landinu en með tilkomu sáttameðferðar hefur málum fækkað sem fara fyrir 

dómstóla. Viðmælendur sögðu lagabreytinguna hafa opnað augu almennings fyrir 

sáttameðferð og í auknum mæli fóru einstaklingar að taka eigin ákvarðanir um 

fjölskyldumál sín, fremur en að fara alla leið til dómstóla. 

4.2.2 Reglur um sáttameðferð 

Viðmælendur voru, eins og áður sagði, einróma um að lagagreinin væri ágæt og ekki 

væri endilega þörf á úrbótum þar. Viðmælendur tóku allir fram að reglurnar um 

sáttameðferð, sem settar voru fram til bráðabirgða eftir að sáttameðferð varð 

lögbundin árið 2013, þyrfti að skerpa og betrumbæta. Töluverður munur var á 

frásögnum viðmælenda eftir því hvort þeir voru starfandi sáttamenn hjá sýslumanninum 

á höfuðborgarsvæðinu eða sjálfstætt starfandi sáttamenn. Þeir sjálfstætt starfandi 

gagnrýndu ákvæði reglnanna í meira mæli og töldu einstaklinga og skjólstæðinga tengja 

sáttameðferð í fjölskyldumálum eingöngu við sýslumann, sem þeir töldu að gæti verið 

töluverður óskostur. Þeir viðmælendur höfðu orð á því að nauðsynlegt væri að skoða 

fimmta kafla reglnanna í heild sinni, en þar eru sérreglur um sáttameðferð á vegum 

annarra en sýslumanns teknar fyrir. Þeir viðmælendur voru einnig gagnrýnir á 11. gr. 

reglnanna sem fjallar um það hver veitir sáttameðferð. Að þar komi meðal annars fram 

að sáttamaður skuli hafa lokið háskólaprófi til starfsréttinda í félagsráðgjöf, lögfræði, 

sálfræði eða sambærilegum greinum og hafa unnið að lágmarki í tvö ár við meðferð 

mála þar sem reynir beint á hagsmuni barna og/eða foreldra. Að sáttamaður skuli einnig 

hafa menntað sig sérstaklega á sviði sáttameðferðar eða sáttamiðlunar eða hafa 

umtalsverða starfsreynslu á sviði sáttameðferðar, sáttamiðlunar eða 

fjölskyldumeðferðar. Þeir viðmælendur er starfa sjálfstætt sem sáttamenn höfðu mikið 

til málanna að leggja og greindi einn þeirra svona frá: 

Þannig að ef þú ert með fjölskyldumeðferðarreynslu þá máttu sinna sáttameðferð. 

Þú getur veitt sáttameðferð samkvæmt þessu ákvæði án þess að hafa lært 

sáttamiðlun, sem er galið. Við skulum bara hafa það á hreinu. Ef þú ert að veita 

sérfræðiráðgjöf þá er það ekki það sama og að veita sáttameðferð. En það eru 

aðrar kröfur, þeir setja þetta „eða“ inn, þannig þeir búa til svona „gat“ fyrir það, ef 

þú ert félagsráðgjafi t.d. og hefur þekkingu á málefnum barna þá geturðu veitt 

sáttameðferð, án þess að hafa lært sáttamiðlunina sjálfa. Mín skoðun er sú að þetta 

þarf að vera meira aðgreint heldur en það er núna. 

Fleiri viðmælendur, bæði sjálfstætt starfandi og þeir sem starfa hjá sýslumanninum á 

höfuðborgarsvæðinu, komu inn á ofangreinda 11. gr. reglnanna og hafði einn 

viðmælandi eftirfarandi að segja um það hver veitir sáttameðferð:  

Ég held að þú þurfir að vera með menntun á sviði fjölskyldumála, eitthvað svoleiðis, 

að þekkja „dýnamíkina“ og þessar „dýnamísku“ kenningar. Þekkja sorg og missi. Ég 

held að þetta sé ekki fyrir hvern sem er. Þú verður að skilja. Það er annað mál að 

ræða um hversu hár veggurinn á að vera milli lóðanna eða hvort við erum að tala 

við fólk í einhverju tilfinningalegu uppnámi að ræða það sem skiptir þig mestu máli í 

lífinu sem eru börnin. 

Þeir viðmælendur sem eru sjálfstætt starfandi sáttamenn sögðu vera orðna meiri 

meðvitund um sáttameðferð í dag en áður, og að það sé yfir höfuð verið að veita hana. 

Á sama tíma sögðu þeir að allt sviðið væri málað út frá því hvernig sáttameðferð var 

innleidd hjá sýslumanninum á höfuðborgarsvæðinu og hvernig fyrirkomulagið væri þar, 

og ekki mikil áhersla lögð á þá er starfa sjálfstætt. Einn þeirra viðmælanda kom inn á 21. 

gr. reglnanna sem fjallar um umfang og framkvæmd sáttameðferðar á vegum annarra 

en sýslumanns og tók fram að samkvæmt þessari grein mætti hann til dæmis ekki veita 

sáttameðferð þegar verið væri að veita hana hjá sýslumanni. Viðmælandinn sagði þetta 

vera fremur flókið og ekki nægilega vel útskýrt. Hvað varðar reglurnar um sáttameðferð 

þá tók um helmingur viðmælenda fram að þeir væru búnir að senda 

dómsmálaráðuneytinu athugasemdir og ábendingar um útfærslu og annað slíkt á 

reglunum og að þetta ætti í rauninni að vera verkefni til meðferðar hjá þeim núna. Einn 

viðmælandi tjáði rannsakanda það að hann hefði setið fund með dómsmálaráðuneytinu 

fyrir ekki svo löngu þar sem hann óskaði eftir því að fá að koma með tillögur að 

breytingum, og vonaðist til að dómsmálaráðuneytið færi í þessa vinnu af fullum krafti 

sem fyrst.  

Samkvæmt öllu ofangreindu eru viðmælendur tiltölulega sáttir við lagaákvæði 

sáttameðferðar skv. barnalögum nr. 76/2003 og reglurnar sem þeir vinna eftir, en að 

tími sé þó kominn til að fara yfir þær og betrumbæta. Greina má að þeir viðmælendur 

sem eru sjálfstætt starfandi sáttamenn séu ósáttari með lögin og reglurnar en þeir sem 

eru starfandi hjá sýslumanninum á höfuðborgarsvæðinu. Þeir sjálfstætt starfandi 

viðmælendur töluðu um að skerpa þyrfti reglurnar og þá sérstaklega þær greinar er 

snúa að þeim og öðrum sjálfstætt starfandi sáttamönnum. Þeir töluðu um að staða 

þeirra sem sjálfstætt starfandi sáttamanna væri oft á gráu svæði og allt tengt 

sáttameðferð væri frekar miðað að sýslumanni, þó vissulega væri minnst á sjálfstætt 

starfandi sáttamenn í reglunum, en það væri oft á tíðum ekki nægilega skýrt. 

4.3 Framkvæmd og málsmeðferð sáttameðferðar 

Framkvæmd og málsmeðferð sáttameðferðar hjá sýslumanninum á 

höfuðborgarsvæðinu var eitt af megin viðfangsefni rannsóknarinnar, ásamt lögum og 

reglum sáttameðferðar sem farið var yfir hér að ofan. Í viðtölunum þróaðist umræðan 

út í framkvæmd og verklag sáttameðferðar hjá embættinu og voru viðmælendur spurðir 

út í þessi mál og einnig út í málsmeðferðina sjálfa. Flestir viðmælendur voru á þeirri 

skoðun að framkvæmdin sjálf væri ágæt og gott væri að vinna eftir verklaginu sem væri 

til staðar. Einn viðmælandi kom strax inn á ákveðinn þátt hvað varðar framkvæmd 

sáttameðferðar eða verklag hennar og þegar aðilar stofna mál hjá sýslumanni. Að 

einhverju leyti getur þetta tengst umræðunni um aðstoð á fyrri stigum ágreinings og 

hvort málin eigi raunverulega heima í sáttameðferð eða hvort hægt hefði verið að leysa 

þau á fyrri stigum, sem fjallað verður um síðar í niðurstöðukaflanum. Sá viðmælandi 

hafði eftirfarandi að segja: 

Mínar vangaveltur eru hins vegar þær að ég held t.d. að það gæti verið gagnlegt, „af 

því að þú stofnaðir mál hérna“, að þú myndir hitta félagsráðgjafa í staðinn fyrir 

lögfræðing. Þú ert að fylla út umsókn og sækja um forsjá, um lögheimili eða hvað 

það er og þá er hægt að fara vel yfir það hvað þú ert að sækja um. Gætir átt kost á 

því að eiga samtal um það sem þú ert að sækja um og vilt raunverulega fá fram. Það 

væri hægt að eiga samtal við fólk hvort þetta mál eigi heima hérna inni. [...] Við 

sitjum oft uppi með fólk sem á bara í samskiptavanda. Það þarf ekki að opna 

stjórnsýslumál til þess. 

Allir viðmælendur komu að því í viðtölunum að gríðarlegur málafjöldi væri hjá 

sýslumanninum á höfuðborgarsvæðinu og mannekla. Slíkt ástand myndar biðlista í 

sáttameðferð og eykur einnig álag á sáttamenn í starfi sínu. Í undirköflunum hér að 

neðan verður farið yfir þær niðurstöður sem snúa að þessu. Þá verður farið yfir 

niðurstöður sem snúa að stöðu barns við sáttameðferð og verklag í ofbeldismálum hjá 

embættinu. 

4.3.1 Málafjöldi og biðlisti  

Viðmælendur komu allir inn á málafjöldann hjá sýslumanninum á höfuðborgarsvæðinu 

og sögðu hann vera gríðarlegan og álag á sáttamönnum embættisins í samræmi við það. 

Hvað varðar biðlistann sem myndast hefur sagði einn viðmælandi hreint út: „Biðlistinn 

er til dæmis ekki af því að það er verið að afgreiða málin hægt heldur af því að það er 

þörf á þessari þjónustu.“ Annar viðmælandi hafði þetta að segja um málið: 

Það er langur biðlisti, það er nokkurra mánaða bið eftir að komast í sáttameðferð 

þ.e.a.s. frá því að maður leggur inn málsbeiðni þangað til maður kemst að hjá 

fulltrúanum og svo er aftur bið, frá því þegar vísað er í sáttameðferð og að komast 

að hjá okkur. Það er núna búið að vera í dálítið langan tíma alveg stöðugur biðlisti 

upp á svona 120 mál. 

Að ofansögðu má ljóst vera að biðlistinn er gríðarlegur. Einn viðmælandi talaði um að 

slík staða gæti jafnvel haft áhrif á framkvæmd málanna í sáttameðferð, þrátt fyrir að 

telja fagmennsku sáttamanna embættisins til fyrirmyndar. Viðmælandinn hafði 

eftirfarandi að segja: 

Ég er mjög ánægð með fagmennskuna sem er sýnd hér í sáttameðferð og þetta eru 

sterkir einstaklingar sem eru hér í þessum hlutverkum. Ég er hins vegar ekki ánægð 

með að það er bið og við erum mjög aðþrengd með raunverulega mönnun miðað 

við verkefni og stundum er ástæða til að hafa áhyggjur af því að það gæti haft áhrif 

á framkvæmdina. Þetta er mjög erfitt starf og það eru takmörk fyrir því hvað er 

hæg að taka mörg viðtöl. Ég held að við séum við algjör þolmörk í því, af því að 

hvert og eitt viðtal krefst rosalegrar einbeitingar. 

Einn viðmælandi kom inn á þann málafjölda sem ríkir hjá embættinu og umræddan 

biðlista og sagði hann ekki vera fjölskyldum, og þá sérstaklega börnum bjóðandi og sagði 

eftirfarandi: „Ef þú ætlar að fara eftir anda laganna að það sé verið að veita börnum 

þjónustu og vinna úr átakaumhverfi sem börnin eru í, þá ætti það að vera 

forgangsverkefni að vinna þau mál.“ 

4.3.2 Mannekla og álag 

Fram kom í viðtölunum að hjá sýslumanninum á höfuðborgarsvæðinu starfi fimm 

sáttamenn í fjórum stöðugildum. Málafjöldi embættisins er mikill eins og áður sagði og 

langur biðlisti hefur myndast sem hægt er að rekja til ákveðinnar manneklu hjá 

embættinu. Einn viðmælandi tók fram að vissulega væri málafjöldinn gríðarlegur og að 

biðlistinn væri langur en sagði það ekki vera í höndum sáttamanna eða embættisins að 

laga það, heldur úrlausnarefni stjórnvalda. Einn viðmælandi tók það fram að hann væri 

að vinna að meðaltali 150 mál í sáttameðferð á ári hjá embættinu, sem getur gefið skýra 

mynd af þeim málafjölda sem um ræðir og það álag sem hvílir á sáttamönnum í starfinu. 

Þrátt fyrir álag í starfi tók einn viðmælandi fram að vinnan væri gefandi og skemmtileg, 

ef svo má til orða taka. Viðmælandi hafði eftirfarandi að segja:  

Maður er kannski að vinna mjög þung mál og maður er að skrifa einhver álitamál og 

greinargerð. Þú skrifar ekkert bara út í loftið og af því bara. Þú ert að skrifa 

einhverja texta þar sem þú veist hvar þú átt að sækja upplýsingar, þú átt að fara í 

rannsóknir og vera viss um að vera með á nótunum og svo framvegis. Og mér finnst 

auðvitað bara mjög lítið svigrúm til þess hér, að gefa sér þennan tíma svo vel sé. 

Þ.e.a.s. álagið er gríðarlegt hérna. Að sitja einhvern veginn í þessu og halda í gæðin, 

alltaf að halda í gæðin og reyna vera 100% og við það eru biðlistarnir að vaxa og 

vaxa. 

Viðmælendur, aðallega þeir sem starfa nú eða hafa starfað hjá sýslumanninum á 

höfuðborgarsvæðinu, komu allir inn á það að starfið væri krefjandi. Einn viðmælandi 

greindi frá því að mögulega ætti enginn að vera í meira en 50% starfshlutfalli í svona 

starfi og að hann vissi af rannsóknum þess efnis að slík vinna, þar sem meðferðaraðilinn 

er í „toxic“ ástandi í marga klukkutíma á dag, getur haft veruleg andleg og líkamleg áhrif 

á sjálfan meðferðaraðilann. Annar viðmælandi, sem starfaði hjá embættinu í nokkur ár, 

hafði þetta að segja um álagið sem fylgdi starfinu: 

Ég held að fólk átti sig ekki á því hvað er erfitt að leiða og stýra sáttafundum. Þetta 

eru átakamestu viðtöl sem ég hef tekið. Ofboðslega mikil spenna, ofboðslega mikill 

kraftur sem fer í það að halda umræðu. Að vera hlutlaus, áhugavert hvað það getur 

verið vandasamt í framkvæmd af því að stundum gengur fólk fram af manni, gat 

verið gríðarlega dónalegt gagnvart hvort öðru og líka gagnvart sáttamanninum. 

Almennt um rammann og vinnuumhverfi sáttamanna er ekki borin nógu mikil 

virðing fyrir, þetta er erfiðasta starf sem ég hef verið í og það er mjög krefjandi að 

sinna þessu í 100% starfi allt árið. 

Viðmælendur tjáðu sig um bæði jákvæða og neikvæða hluti um framkvæmdina og 

verklagið sem þeir vinna eftir. Nokkrir viðmælendur komu inn á það að víða erlendis 

væri sáttameðferð framkvæmd með þeim hætti að sáttamenn væru alltaf eða oft tveir 

saman að sinna svona erfiðum fjölskyldumálum. Einn viðmælandi minntist á það þegar 

hann sótti ráðstefnu erlendis fyrir nokkrum árum og að þar hefðu sáttamenn verið að 

bera saman bækur sínar og einn sáttamaður skildi ekki hvernig sáttamenn á Íslandi væru 

að vinna vinnuna sína svona einir. Sami viðmælandi sagði einnig: „Að sinna 

sáttameðferð tveir í einu, þar væru tækifæri, og það myndi styrkja stöðuna töluvert og 

okkur fagfólk mjög mikið, því þetta er afskaplega vanmetið álag í þessu starfi, hvað þetta 

er mikið álag.“ Í reglunum um sáttameðferð hér á landi er ekki að finna ákvæði sem 

kveður á um það hvort sáttamenn eigi að vera einir eða tveir saman við sáttameðferð en 

reglurnar ganga þó út frá því, með orðalaginu, að sáttamaður sé einn að veita 

sáttameðferð. Einn viðmælandi hafði eftirfarandi að segja um þetta álitamál: 

Það er ekki hér og það er kannski án þess að ætla sér það þá er það einhvers staðar 

á bak við eyrað að við höfum ekki úrræði til að gera þetta nema sjaldan, þannig að 

þetta er ekki algengt en mætti vera algengara. [...] Það er auðvitað full ástæða til að 

setja það inn í reglurnar, að það þurfi að taka afstöðu til þess hvort það þurfi eða 

ekki. Það er klárt ef að svona regla yrði sett þá þyrfti stórfé í viðbót. Mjög hindrandi 

þáttur. [...] Maður vill kannski ekki fullyrða að þetta sé alltaf nauðsynlegt en það 

væri kannski ástæða til að beita þessu oftar. Þetta er ákveðið öryggisatriði á 

ákveðnum málum. 

4.3.3 Staða barns við sáttameðferð 

Í viðtölunum voru viðmælendur spurðir út í stöðu barns eða barna við sáttameðferð og 

hvernig staðið væri að þeim málum hjá sýslumanninum á höfuðborgarsvæðinu. Einn 

viðmælandi sagði mikilvægt að sjónarmið barns kæmi fram vð sáttameðferð og ræðir 

sáttamaður þá við barnið. Að því loknu er rætt við foreldrana og þá kemur fram hvað 

barnið hafði að segja eða vildi að yrði sagt. Fram kom að ef annar aðili mætir ekki í 

sáttameðferð og engin virk sáttameðferð fari í gang, að þá er mögulega ekki neitt fengið 

með því að tala við barn. Viðmælandinn vísaði í lögin og sagði að barn sem hefur náð 

nægilegum þroska á rétt á því að tjá sig við mál er það varðar og stendur það því 

venjulega til boða í sáttameðferð, en er hins vegar undir foreldrunum komið en þeir 

geta afþakkað slíkt boð. Foreldrarnir eru svokallaðir hliðverðir og viðmælandinn sagði 

eftirfarandi: „Foreldrarnir eru hliðverðir, það er bara þannig núna og kannski verður því 

einhvern tímann breytt að við höfum kost á því að nálgast barn milliliðalaust.“  

Sami viðmælandi gagnrýndi málsgrein í lögunum sem snýr að stöðu barns við 

sáttameðferð, 3. mgr. 33. gr. a. barnalaga nr. 76/2003. Að í henni komi fram að veita 

skuli barni kost á því að tjá sig við sáttameðferð ef það hefur náð nægilegum þroska, 

nema telja megi slíkt geta haft skaðleg áhrif á barnið eða sé þýðingarlaust fyrir 

niðurstöðu málsins. Viðmælandi var gagnrýninn á þessa málsgrein og hafði eftirfarandi 

að segja um hana: 

Þetta er raunverulega ekki í samræmi við þá reglu í Barnasáttmálanum. Barn á rétt 

á að tjá sig. Það er varla hægt að ímynda sér að það að gefa barni kost á því að tjá 

sig hafi skaðleg áhrif á það. Börn fagna því almennt að fá að tjá sig og vilja það, af 

reynslunni héðan. Og afstaða barnsins er aldrei þýðingarlaus fyrir úrlausn málsins, 

aldrei. Það er ekki hægt að taka svona til orða að það sé þýðingarlaust. Það getur 

verið það að afstaða barnsins að öllu málinu rannsökuðu, að niðurstaðan verði ekki 

í samræmi við afstöðu barnsins en hún er aldrei þýðingarlaus. 

Rannsakandi varð afar forvitinn um þessa gagnrýni og spurði viðmælandann út í 

ýmislegt þessu tengt. Til dæmis um það ef sættir á milli foreldra næðust á fyrsta 

sáttafundi, hvort það væri stofnað til annars fundar til að ná tali af barni þeirra. Þá tjáði 

viðmælandinn eftirfarandi: 

Það er ekki víst. Það verður að leyfa sáttamanninum að meta það. Afstaða barnsins 

kemur þó alltaf til tals, ef foreldrarnir eru t.d. báðir fullkomlega sammála um og telji 

sig vita upp á hár hver er afstaða barnsins og enginn ágreiningur um það. Það 

auðvitað skiptir líka máli. Þeir sem eru að taka ákvörðunina eru foreldrarnir og 

barnið sem hefur tjáð sig við foreldrana og þeir eru ekki með nein ályktamál um 

hvað barninu finnst. Sáttamaður er ekki að ákveða niðurstöðu málsins. 

Viðmælandi sagði það oft vera þannig að foreldrar séu ekki á sama máli hvað varðar 

afstöðu barnsins og því sé mikilvægt að barnið fái tækifæri til að tjá sig við 

sáttameðferð. Viðmælandi sagði eftirfarandi: 

En það er auðvitað oft þannig að fólk er ekki á sama máli um það, hver er afstaða 

barnsins og telur mögulega að hún sé eitthvað bjöguð af samskiptum við hitt 

foreldrið og það auðvitað getur verið þannig. Börn geta verið undir klemmu og það 

getur verið mikilvægt fyrir foreldrana og lærdómsríkt jafnvel að sjá, ef að barnið 

segir eitt við annað foreldrið og eitthvað annað við hitt, þá getur hvort tveggja verið 

rétt. Það getur komið fram í samtölum við svona óháðan þriðja aðila hvað barninu 

finnst. Það hljóta allir foreldrar að vilja að barnið tjái sig hreinskilnislega. 

Viðmælandi sem starfar hjá sýslumanninum á höfuðborgarsvæðinu kom inn á að vel 

væri staðið að málum þegar börn tækju þátt í sáttameðferð. Það sem einna helst væri 

ábótavant væri aðstaðan til að taka viðtöl við börn. Viðmælandi sagði aðstöðuna mjög 

fína til að tala við fullorðið fólk í sáttameðferð en ekki sérstaklega góða til að tala við 

börn og að þar væri hægt að gera smávægilegar breytingar, sem myndu bæta 

aðstöðuna til muna. 

4.3.4 Verklag í ofbeldismálum 

Sáttameðferð hjá sýslumanninum á höfuðborgarsvæðinu hefur sætt gagnrýni meðal 

annars frá Bjarkarhlíð og Kvennaathvarfinu hvað varðar framkvæmd og verklag í 

ofbeldismálum. Gagnrýnt hefur verið að einstaklingur þurfi að mæta í sáttameðferð, 

sitja sáttafund með þeim einstaklingi sem beitt hefur hann ofbeldi og horfast í augu við 

hann og svo framvegis. Þegar viðmælendur voru sérstaklega spurðir út í framkvæmd og 

verklag sáttameðferðar hjá embættinu komu þeir allir inn á það að töluverðar 

breytingar hafa nú þegar orðið á framkvæmd og verklagi ofbeldismála og reynt hefur 

verið eftir bestu getu að mæta þessari gagnrýni. Þó tóku þeir fram að alltaf megi bæta 

um betur og skerpa á verklagi. Viðmælendur komu einnig inn á það að enga sérstaka 

grein væri að finna, hvorki í lögunum né reglunum, sem snéru að slíkum málum en fram 

kæmi þó í reglunum að sáttamaður mætti, þegar sérstaklega stæði á, taka á móti 

foreldrum hvort í sínu lagi á sáttafund. Þeir viðmælendur er starfa hjá sýslumanninum á 

höfuðborgarsvæðinu tóku það skýrt fram að þrátt fyrir að ekkert sérstakt ákvæði sé að 

finna um verklag í ofbeldismálum í lögum og reglum, þá væri ákveðið verklag í 

ofbeldismálum, sem sýslumaðurinn setti, hjá þeim starfsmönnum sem sinna þessum 

málum. Að þau væru sveigjanleg með að boða fólk saman og í sitt hvoru lagi í 

sáttameðferð og þegar það væri saga um ofbeldi eða þegar aðilar óskuðu eftir því að 

sitja ekki saman sáttafund, að þá verði þau alltaf við því. Auk þess sem að mál þar sem 

ofbeldi kemur við sögu fá forgang fram yfir önnur mál. 

Þá tóku þeir fram að ávallt væri verið að reyna gera betur í málum sem þessum og 

eftir að hafa fengið gagnrýni meðal annars frá Bjarkarhlíð og Kvennaathvarfinu höfðu 

þau, eins og áður kom fram, gert breytingar á framkvæmd og verklagi ofbeldismála. Einn 

viðmælandi tók það fram að hann vildi sjá þetta skýrara í reglunum og sagði eftirfarandi: 

„Það mætti taka það fram í þessum reglum að ef fólk óski eftir því að mæta í sitt hvoru 

lagi að það sé orðið við því.“ Með þessu átti viðmælandi við að slíkt mætti kom fram í 

lögum eða reglum um sáttameðferð til að taka af allan vafa um að einstaklingar þyrftu, 

sama hvað, að mæta saman á sáttafund eða að hægt væri að verða við því ef að 

einstaklingar óski eftir því að mæta í sitt hvoru lagi. Annar viðmælandi hafði þetta að 

segja um framkvæmd og verklag ofbeldismála í sáttameðferð hjá embættinu: 

Ég er mjög ánægð með framkvæmdina en það er alltaf hægt að endurskoða hluti og 

það sem kannski unir mér efst í huga eru þessi mál þar sem ofbeldi er í nánum 

samböndum. Ofboðslega viðkvæm og það eru alls konar hlutir sem við getum gert 

betur. Við höfum verið mjög dugleg að kalla eftir samstarfi við Kvennaathvarfið og 

Bjarkarhlíð og þeirra skjólstæðinga. Við höfum fundað með þeim upp og niður og 

reglulega. Það hafa komið fram tillögur einmitt frá þeim um hvað þau hafa þörf 

fyrir, þessir aðilar sem eru í þessum aðstæðum og hvernig við getum brugðist við 

því. Við höfum reynt eftir bestu getu að bregðast við því, sum getur maður bara 

gert strax og svo er annað sem er kannski þyngra sem kannski varðar „físíska“ 

rammana eins og t.d. að koma hérna inn á biðstofu ef að viðkomandi hefur tekið 

ákvörðun um að setjast niður og reyna tala saman þrátt fyrir að það sé erfitt.  

Sami viðmælandi hafði orð á því að hagsmunir gætu falist í því fyrir fórnarlömb ofbeldis 

að mæta í sáttameðferð og sagði eftirfarandi: 

Það eru ofboðslegir hagsmunir fólgnir í því fyrir fórnarlömb í svona ofbeldismálum 

ef þú ert til í sáttameðferð, í staðinn fyrir að vera í dómsmálum. Þetta er svo miklu 

mýkri leið, þó þetta sé...það er enginn að segja að þetta sé auðvelt. Það er ekki það 

sem ég er að segja. 

Sami viðmælandi sagði einnig frá því að hafa eitt sinn setið sáttafund þar sem hann 

hafði ekki vitneskju að um væri að ræða ofbeldismál og kom því skýrt á framfæri að 

sáttamenn þyrftu að vita af slíku fyrirfram. Viðmælandi sagði eftirfarandi: 

Við erum að biðja um það oft að það komi bara skýrt fram að þetta samtal ætli að 

fara fram og kynna vel fyrir sínum skjólstæðingi og það komi skýrt fram strax við 

upphaf máls að um sé að ræða ofbeldismál og hvaða óskir viðkomandi gæti haft í 

þeim efnum, t.d. að hittast kannski fyrst á fundi í sitt hvoru lagi, eitt með 

sáttamanni, bara aðeins til að geta gert grein fyrir sínu máli og þörfum sínum í 

sáttameðferðinni sem fram á að fara. [...] Þess vegna er mikilvægt að við höfum 

þessar upplýsingar til að fyrirbyggja allskonar upplifanir en við verðum að hafa 

upplýsingarnar og það getur aldrei orðið öðruvísi en að skjólstæðingurinn beri 

ábyrgð á því að koma því til skila og það er hægt að leita stuðnings til að reyna 

koma því til skila. 

Einn viðmælandi kom inn á rannsókn sem hann hafði legið yfir, rannsókn sem snéri að 

því hvort það ætti yfir höfuð að beita sáttameðferð í ofbeldismálum. Viðmælandi hafði 

þá skoðun að það ætti að vera á forræði aðilanna að ákveða það og ef annar aðilinn 

treystir sér ekki í það að þá verði það svo að vera. Viðmælandi sagði einnig eftirfarandi:  

Það eru skiptar skoðanir á þessu því að í mjög alvarlegum ofbeldismálum er 

reynslan þannig að þar sem hefur verið sáttameðferð þá hefur þrátt fyrir allt oft 

tekist að ofbeldismaðurinn, hann hefur fengið innsæið í hvað raunverulega er að 

gerast hinum megin, hjá barnsmóðurinni ef við setjum þetta svoleiðis upp, og 

barninu, og að þetta sé ekki gagnlegt og það verður áhrif til einhverra breytinga til 

batnaðar þó það verði ekki fullkomið. Ég held að það hljóti að skipta máli þó það 

hafi verið erfitt.  

Vert er að taka aðeins saman það sem hefur komið fram hér að ofan um framkvæmd og 

málsmeðferð sáttameðferðar í fjölskyldumálum hjá sýslumanninum á 

höfuðborgarsvæðinu. Fyrst og fremst má nefna það að allir viðmælendur, bæði er starfa 

hjá embættinu og þeir sem starfa sjálfstætt, komu inn á þann málafjölda sem er hjá 

embættinu og þann biðlista sem hefur myndast. Að staðan væri alls ekki góð þegar 

kæmi að þessum efnum. Í framhaldi af því komu allir viðmælendur inn á mannekluna og 

álagið sem þeir finna fyrir í starfi sínu, en hægt er að draga þá ályktun að sé til komin 

vegna þess málafjölda sem ríkir. Flest allir viðmælendur tjáðu sig um stöðu barns við 

sáttameðferð og hversu mikilvægt sé að fá sjónarmið barns inn í þessi mál. Einnig komu 

flest allir viðmælendur inn á gagnrýnina sem embættið hefur sætt hvað varðar 

framkvæmd og verklag ofbeldismála og vildu koma því á framfæri að sama hvað lögin og 

reglurnar segja, þá hafi breytingar orðið á og vinna þau slík mál eftir ákveðnu verklagi og 

ávallt eftir bestu getu í hverju máli fyrir sig. 

4.4 Skipulag sáttameðferðar 

Umræðan um framkvæmd og málsmeðferð sáttameðferðar í fjölskyldumálum þróaðist í 

kjölfarið út í það skipulag sem ríkir um sáttameðferð á Íslandi í dag. Viðmælendur voru 

spurðir um álit sitt á skipulagi sáttameðferðar og meðal annars út í það hvort þeim 

finnist sáttameðferð vera á réttum stað, það er að segja hjá hinu opinbera, 

sýslumanninum á höfuðborgarsvæðinu. Viðmælendur höfðu allir eitthvað til málanna að 

leggja þegar kom að þessu umræðuefni og aftur voru svör viðmælenda mismunandi 

eftir því hvort þeir störfuðu hjá embættinu eða voru sjálfstætt starfandi sáttamenn. Þeir 

viðmælendur sem eru sjálfstætt starfandi sáttamenn voru fremur sammála þegar kom 

að stöðu þeirra sem sjálfstætt starfandi sáttamenn og einn þeirra hafði eftirfarandi að 

segja: 

Sumir vilja kannski ekki fara inn í embætti, treysta því ekki og þá hafa þau val á því 

að fara til sjálfstætt starfandi. En það er náttúrulega ekki niðurgreitt þannig það er 

alltaf svona efnahagsspurning. Ein leiðin er náttúrulega að vera með lista sem 

einhverskonar löggildingu á sáttamiðlun þannig að það sé einhver listi yfir sjálfstætt 

starfandi, sem eru viðurkenndir af hinu opinbera, þannig að þú getir vitað að þú 

sért að leita til einhvers sem er með eitthvað að baki. 

Þeir sjálfstætt starfandi viðmælendur komu inn á það að vilja sjá einhverskonar 

opinbera viðurkenningu á því hverjir mega gefa út sáttavottorð, og þar með starfa sem 

sáttamenn. Þeim finnst, og eins og áður hefur komið fram, sáttameðferð í 

fjölskyldumálum eingöngu sniðin að sýslumanni og lítil sem engin áhersla lögð á þá er 

starfa sjálfstætt í þessum málum. Þeim finnst vera möguleikar til að gera betur, gera 

stöðu þeirra og vinnu sýnilegri í þjóðfélaginu. Þessir viðmælendur sögðu vanta 

samræmingu í stéttina og einnig reglur sem koma frá öðrum en hagsmunasamtökum og 

áhugamönnum um sáttameðferð eða sáttamiðlun. Þeir töldu málaflokkinn of lausan í 

reipunum og lögðu á það áherslu að það þyrfti að lögfesta sáttamiðlun. Einn þeirra hafði 

eftirfarandi að segja um málið: 

Það þarf að vera einhver rammi og ég held að framtíðin í fjölskyldumálum, að það 

þurfi að vera einhverskonar faggilding eða löggilding á starfsheitinu til þess að setja 

rammann, allir sem taka þessi mál að sér í þessum málaflokki eiga að...og svo bara 

reglur. [...] Fræðsla er lykilatriði í að fólk skilji úrræðið. Það vantar 

upplýsingafulltrúa og veita réttar upplýsingar um þetta. Einhverjar opinberar 

upplýsingar, ekki bara heimasíðuna okkar. Betri upplýsingagjöf svo almenningur viti 

hvað sáttamiðlun er.  

Flestir viðmælendur er starfa hjá sýslumanninum á höfuðborgarsvæðinu eða höfðu 

reynslu af því að starfa þar voru nokkuð sammála um hlutina og sögðust ekki mikið hafa 

hugsað út í það hvort sáttameðferð í fjölskyldumálum ætti að vera undir embættinu eða 

einhvers staðar annars staðar. Einn viðmælandi sem hafði ekki mikið hugsað út í þetta 

og finnst sáttameðferð eiga heima hjá sýslumanni, tók það þó fram að sáttameðferðin 

ætti ekki endilega heima í því húsnæði sem hún er og að hún gæti verið undir 

embættinu en þó staðsett í öðru húsnæði. Einn viðmælandi hafði velt þessu örlítið 

meira fyrir sér en aðrir og kom fram með ákveðnar pælingar. Sá viðmælandi talaði um 

að sáttameðferð í Noregi væri í öðru húsnæði en úrskurður málanna, sem væri ekki 

vitlaus hugmynd. Sá viðmæland talaði um að einstaklingar sem kæmu í sáttameðferð 

hjá sýslumanninum á höfuðborgarsvæðinu ættu gjarnan erfitt með að treysta 

umhverfinu og því hlutleysi og trúnaði sem sáttamaður segist gæta á sáttafundum. 

Viðmælandi taldi það geta verið út af því að þetta er allt í sama húsnæði og tjáði 

rannsakanda eftirfarandi um þetta mál: 

Maður veltir fyrir sér t.d. að sko Norðmenn segja að það sé óhugsandi að 

sáttameðferðin fari fram í sama húsi og úrskurður. Það eigi að vera miklu skarpari 

skil og ég styð það að mörgu leyti. Þ.e.a.s. þegar fólkið horfir á okkur og við erum að 

reyna segja „við erum hlutlausir aðilar að reyna hjálpa ykkur, þetta er þjónusta sem 

þið eigið“ en fólk á mjög erfitt með það skiljanlega því við sitjum hér inni hjá 

sýslumanni. Og í næsta herbergi situr svo manneskjan sem mun ákveða og úrskurða 

í málinu ef til þess kemur.  

Hvað varðar skipulag sáttameðferðar í fjölskyldumálum hér á landi kom einn 

viðmælandi inn á félagsþjónustu sveitarfélaga og hlutverk hennar. Viðmælandi taldi að 

efla þyrfti sáttastarf með foreldrum hjá félagsþjónustu sveitarfélaga og sagði fagaðila 

þar þurfa að vera tilbúna til að setjast aðeins niður með foreldrum og ræða málin, í þeim 

málum sem það væri hægt, en ekki vísa endilega beint til sýslumanns. Viðmælandi hafði 

einnig eftirfarandi að segja um skipulag og staðsetningu sáttameðferðar í 

fjölskyldumálum: 

Það hvort þetta eigi að vera hérna inni hjá sýslumanni eða einhverri annarri er ég 

ekki tilbúinn til þess að fullyrða. Ég held að inntak starfsins verði að vera það sama. 

Það getur verið að þetta verði skilið frá svona stofnun eins og embætti sýslumanns, 

að það verði búin til einhver sérstök stofnun, ég veit það ekki. 

Af gagnrýni sjálfstætt starfandi sáttamanna að dæma má sjá að þeir vilja að hlutverk 

þeirra verði gert skýrara og sú þjónusta sem þeir geta veitt verði meira áberandi í 

þjóðfélaginu. Flestir sáttamenn hjá sýslumanninum á höfuðborgarsvæðinu hafa lítið 

hugsað út í hvort að sáttameðferðin ætti að fara fram annars staðar en í húsakynnum 

embættis sýslumanns en opnuðu þó á þá umræðu og töldu það geta haft ákveðna kosti í 

för með sér. 

4.5 Aðstoð eða ráðgjöf á fyrri stigum ágreinings 

Í viðtölunum leiddist umræðan oftar en ekki út í þá aðstoð eða ráðgjöf sem í boði er fyrir 

foreldra sem eiga í ágreiningi um hagi barna sinna, til dæmis við skilnað. Fram kom í 

viðtölunum að sáttameðferðarmál eru ekki öll þess eðlis að um skilnað foreldra sé að 

ræða á þeim tímapunkti er sáttameðferð fer fram. Eins og áður hefur komið fram eru 

aðilar forsjármála, lögheimilismála, umgengnismála, dagsektarmála eða aðfaramála 

foreldrar sem eiga sameiginlegt barn eða börn undir 18 ára aldri og glíma við ágreining 

um hagi barna sinna, hvort sem að þeir eru að ganga í gegnum skilnað eða sambúðarslit, 

hafa verið skilin í einhvern tíma eða jafnvel aldrei verið giftir né í sambúð. Þrátt fyrir að 

sáttameðferðarmál þurfi ekki endilega að tengjast skilnuðum gera þau það oft og 

tengjast skilnaðarmál þessari rannsókn eins og fram kom í fræðilegri umfjöllun 

rannsóknarinnar. 

Rannsakandi fór ekki af stað með fyrirfram ákveðnar spurningar út í aðstoð eða 

ráðgjöf á fyrri stigum ágreiningsmála en sökum þess að skilnaðarmál eru nátengd 

sáttameðferð fór umræðan oftar en ekki þangað. Þessi mál komu helst til umræðu 

vegna áhugaverðra vangaveltna um það hvort öll þau mál er koma til sáttameðferðar 

eigi virkilega heima þar, eða hvort hægt væri að fækka þeim málum með öflugri aðstoð 

eða ráðgjöf á fyrri stigum ágreiningsins. Flest allir viðmælendur voru á því að frekari 

aðstoð eða ráðgjöf á fyrri stigum gæti komið að gagni fyrir foreldra og fjölskyldur. Þeir 

töldu slíka aðstoð eða ráðgjöf geta komið í veg fyrir að ágreiningurinn sem er til staðar 

myndi færast í aukana, og gæti aðstoð eða ráðgjöf á fyrri stigum verið snemmtæk 

íhlutun svokölluð. Þá gæti aðstoð eða ráðgjöf á fyrri stigum síað út þau mál er ekki þurfa 

að enda í sáttameðferð, það er að segja eru ekki þess eðlis að um alvarlegan ágreining 

sé að ræða, heldur jafnvel einungis samskiptavanda á milli foreldra. Viðmælendur komu 

margir inn á bók Sigrúnar Júlíusdóttur og Sólveigar Sigurðardóttur, Eftir skilnað sem kom 

út árið 2013, en í henni var sett fram hugmynd að líkani fyrir þjónustu og ráðgjöf í 

skilnaðarmálum sem byggðist á íslenskum rannsóknarniðurstöðum. Hvað varðar aðstoð 

eða ráðgjöf á fyrri stigum ágreinings hér á landi hafði einn viðmælandi eftirfarandi að 

segja: 

Það er engin stofnun, það er ekkert svona „apparat“ sem býður upp á eitthvað sem 

heitir skilnaðarráðgjöf. Það eru auðvitað félagsþjónusturnar, stundum barnavernd 

ef fólk er þar, þá auðvitað vísa þau „apparöt“ fólki í eitthvað sem heitir 

fjölskyldumeðferð, hjónameðferð eða eitthvað svoleiðis. Svo er þetta auðvitað bara 

eins og við vitum, þessir sjálfstætt starfandi sérfræðingar út í bæ þar sem fólk getur 

leitað til að eigin frumkvæði en er ekki niðurgreitt af hinu opinbera. Einstaka 

heilsugæslur veita fólki eitthvað sem heitir kannski fjölskyldumeðferð eða eitthvað 

slíkt. En því miður þá er þetta ekki veitt með markvissum hætti, það er alveg ljóst. Í 

félagsþjónustulögunum er alveg rými fyrir því að veita eitthvað sem væri allavega í 

líkingu við þetta. 

Viðmælandi hér að ofan hafði einnig orð á því að: „Í hinum vestræna heimi, þá er boðið 

upp á eitthvað úrræði sem er hálfgerð skylda og farið á einhver námskeið þegar þú ert 

að fara inn í þetta ferli í þínu lífi. Sem við höfum ekki hér á Íslandi.“ Hvað varðar 

félagsþjónustu sveitarfélaga kom annar viðmælandi einnig inn á hlutverk hennar og 

sagði eftirfarandi: „Maður myndi kannski vilja sjá fyrir sér að félagsþjónusta 

sveitarfélaga væri með meiri ráðgjöf hjá þeim sem eru svona með vægari ágreining og 

kannski þá kæmi hingað frekar inn sem er komið á alvarlegra stig.“  

Annar viðmælandi kom með fremur áhugaverðan vinkil inn í umræðuna um aðstoð 

eða ráðgjöf á fyrri stigum í skilnaðarmálum og um að reyna að fækka þeim málum sem 

endi í sáttameðferð. Viðmælandi var á því að flest málin sem kæmu til sáttameðferðar 

væru ekki endilega skilnaðarmál heldur tengdust oftar en ekki stjúpfjölskyldumyndun. 

Viðmælandi sagði rannsóknir sýna að fólk þurfi meiri aðstoð þegar það stofnar 

stjúpfjölskyldur heldur en við skilnað. Þá sagði hann skilnaðarráðgjöf vissulega vera 

gagnlega, en að algengt væri að ágreiningsmál væru ekki út af skilnaði sem slíkum. 

Til að draga saman það sem viðmælendur höfðu til málanna að leggja hvað varðar 

aðstoð eða ráðgjöf á fyrri stigum voru flest allir viðmælendur harðir á því að efla þyrfti 

aðstoð eða ráðgjöf í þessum málum hér á landi. Viðmælendur komu inn á að lítið væri 

búið að gerast á þessu sviði síðan bókin Eftir skilnað kom út árið 2013 með hugmynd að 

gagnlegu líkani að þjónustu og ráðgjöf í skilnaðarmálum. Viðmælendur komu einnig inn 

á hlutverk félagsþjónustu sveitarfélaga og að hægt væri að efla aðstoð og ráðgjöf á fyrri 

stigum ágreinings hjá þeim stofnunum. 

4.6 Viðhorf til sáttameðferðar á öðrum Norðurlöndum 

Í rannsókninni var sáttameðferð og framkvæmd hennar í Danmörku, Noregi og í Svíþjóð 

skoðuð og borin saman við framkvæmdina á Íslandi. Sá hluti ritgerðarinnar er ákveðin 

stefnugreining sem verður komið nánar inn á í umræðukaflanum. Rannsakandi spurði 

þó viðmælendur út í viðhorf þeirra til sáttameðferðar á áðurnefndum Norðurlöndum og 

hvort þeir væru vel að sér í þeim hlutum sem eru að gerast þar ytra. Flestir viðmælendur 

höfðu lítið kynnt sér sáttameðferð í þessum löndum, í mesta lagi lesið sér til og fylgst 

með þróuninni þar. Einn viðmælandi, sem hefur reynslu af því að veita sáttameðferð hjá 

sýslumanninum á höfuðborgarsvæðinu, hafði þó kynnt sér sáttameðferðina í Danmörku 

og sagði margt gagnlegt vera að gerast þar, til dæmis stofnun nýs Fjölskylduréttarhúss 

og það námskeið sem foreldrum er skylt að taka við skilnað. Þegar foreldrar sem eiga 

barn eða börn undir 18 ára ætla að skilja, þurfa þeir að ganga í gegnum þriggja mánaða 

endurskoðunartíma og taka námskeið á netinu á meðan. Fjallað hefur verið um þetta 

fyrirkomulag í kafla hér að ofan. 

Eins og áður sagði sögðust flestir viðmælendur lítið hafa kynnt sér sáttameðferð á 

þeim Norðurlöndum sem um er rætt. Viðmælendur tóku það fram að þeir vildu óska 

þess að þeir væru duglegri við að kynna sér málin og afla sér upplýsinga frá þessum 

löndum. Einn viðmælandi sagði eftirfarandi:  

Maður hefur bara lesið eitthvað og heyrt fólk tala. Ég hef ekki farið í neinar 

heimsóknir eða neitt svoleiðis. Það væri reyndar ótrúlegra dýrmætt að gera það og 

við þurfum sárlega á meiri símenntun og endurmenntun að halda. Það er 

ómetanlegt að fara á námskeið erlendis til að geta fylgst með straumum og 

stefnum. 

Í flest öllum viðtölunum endaði þessi umræða oftast á því að tala mest um Danmörku, 

fyrirkomulagið þar í landi og hvað væri að gerast þar í málum sem þessum. Einn 

viðmælandi tjáði sig um að þar færu foreldrar í einhverskonar skylduviðtal ef þeir 

ætluðu að skilja, ef þeir ættu barn eða börn undir 18 ára aldri, og sagðist vona að slíkt 

fyrirkomulag yrði tekið upp hér og hafði eftirfarandi að segja: 

Vonandi verður þetta raunin hér. Af því að ég held að ef það er gripið inn í nógu 

snemma í ferlinu áður en allt fer í hnút, þá sé hægt að fækka mjög mörgum málum 

af þessum erfiðu stjórnsýslumálum sem enda hér.  

Viðmælendur voru spurðir hvaða lærdóm við á Íslandi gætum dregið af Danmörku, 

Noregi og Svíþjóð í þessum málum. Flest allir viðmælendur voru á sama máli um að við 

gætum afdráttarlaust dregið lærdóm af þessum löndum og ættum að nýta okkur þessi 

Norðurlönd og það sem þau hafa verið að gera vel. Einn viðmælandi hafði eftirfarandi 

að segja um málið: 

Við eigum ekki of mikið að vera finna upp hjólið hérna. Við erum á þessu norræna 

svæði, samskonar menningarheimar. Það er verið að gera rannsóknir og skýrslur og 

þetta er svo flott vinna sem þeir hafa möguleika á því að vinna, í Noregi og í 

Danmörku, og við eigum að nýta okkur þetta og einmitt gera það sem finnst virka 

hjá sér. 

Annar viðmælandi var á svipuðu máli og hér að ofan og hafði eftirfarandi að segja: „Það 

þarf kannski bara öflugri endurmenntun, öflugra eftirlit, meiri stuðning, skýrari markmið 

og bara kannski betri ramma.“ Einn viðmælandi sem var afar hrifinn af þeim hlutum sem 

eru að gerast á öðrum Norðurlöndum, efaðist ekki um að við gætum dregið lærdóm af 

þessum löndum og hafði eftirfarandi um málið að segja: 

Ég er ekki í nokkrum vafa um það að við getum dregið mikinn lærdóm af hinum 

Norðurlöndunum. Við getum vandað okkur betur, við getum boðið upp á fleiri 

úrræði og við getum sett meiri kraft í það að sinna barnafjölskyldum sem standa á 

þessum tímamótum og eru að fara að skiptast upp í tvo helminga eða fleiri. Við 

erum afskaplega aftarlega á merinni að átta okkur á því hvaða þýðingu þetta hefur 

fyrir börn. Ég held við áttum okkur því miður ekki nógu mikið á alvarleika þessara 

mála. 

Af þessari umræðu að dæma má draga þá ályktun að viðmælendur séu hlynntir þeim 

málum sem eru að gerast á þessum ákveðnu Norðurlöndum og að Ísland mætti beina 

sjónum meira þangað. Allir viðmælendur töldu Norðurlöndin vera að gera góða hluti á 

mörgum sviðum í þessum fjölskyldumálum og virðast kunna að byrgja brunninn betur 

en við á Íslandi. 

5 Umræður 

Markmið rannsóknarinnar var að skoða sáttameðferð skv. 33. gr. a. barnalaga nr. 

76/2003 út frá lögum og reglum, sem og út frá sjónarhorni fagaðila sem hana veita. Eins 

og áður sagði var annars vegar unnin stefnugreining á lögum, reglum, framkvæmd og 

málsmeðferð sáttameðferðar á Íslandi og hún borin saman við Danmörku, Noreg og 

Svíþjóð. Hins vegar var framkvæmd eigindleg rannsókn þar sem tekin voru viðtöl við 

fagaðila sáttameðferðar á Íslandi. Markmið eigindlega hluta rannsóknarinnar var að 

skoða upplifun og reynslu fagaðila af því að veita sáttameðferð hér á landi. 

Rannsóknarspurningarnar sem settar voru fram til að ná markmiðum rannsóknarinnar 

voru eftirfarandi: „Hver er raunveruleg reynsla af sáttameðferð, skv. 33. gr. a. barnalaga 

nr. 76/2003, eftir lagabreytinguna árið 2013?“ og „Kallar reynslan eftir breytingum á 

lögum, reglum, framkvæmd og/eða málsmeðferð?“.  

Í þessum kafla verða meginniðurstöður rannsóknarinnar settar fram í lagalegu og 

fræðilegu samhengi og ályktanir dregnar af þeim. Vert er að taka það enn og aftur fram 

að töluverður munur var á upplifun, reynslu og frásögnum viðmælenda eftir því hvort 

þeir voru starfandi sáttamenn hjá sýslumanninum á höfuðborgarsvæðinu, sjálfstætt 

starfandi sáttamenn eða höfðu starfað við sáttameðferð eftir að hún varð lögbundin 

árið 2013. Helstu atriði sem fram komu í niðurstöðunum voru jákvæð viðhorf til 

hugmyndafræði sáttameðferðar og af því að veita hana í fjölskyldumálum. Greina mátti 

ákveðna neikvæða gagnrýni út í lög og reglur sáttameðferðar, en þó aðallega reglurnar 

og að þar væri þörf á úrbótum. Í ljós kom bæði jákvæð og neikvæð gagnrýni og upplifun 

af framkvæmd sáttameðferðar, bæði frá starfandi sáttamönnum hjá sýslumanninum á 

höfuðborgarsvæðinu og sjálfstætt starfandi sáttamönnum. Málafjöldi, biðlisti, mannekla 

og álag hjá sýslumanninum á höfuðborgarsvæðinu skipuðu stóran sess hjá flestum 

viðmælendum í gagnrýni á framkvæmd sáttameðferðar. Þá var einnig skipulag 

sáttameðferðar á Íslandi, þörfin fyrir frekari aðstoð eða ráðgjöf í skilnaðarferli til dæmis 

og viðhorf til sáttameðferðar í fjölskyldumálum á öðrum Norðurlöndum meðal helstu 

atriða sem fram komu í niðurstöðunum. 

5.1 Er þörf á breytingum á sáttameðferð í fjölskyldumálum? 

Niðurstöður rannsóknarinnar sýndu að upplifun og reynsla fagaðilanna af sáttameðferð í 

fjölskyldumálum er fremur jákvæð. Greina mátti jákvætt viðhorf þeirra til lagagreinar 

sáttameðferðar, 33. gr. a. barnalaga nr. 76/2003, sem fjallað var ítarlega um í kafla 

2.3.1. Samkvæmt niðurstöðunum hafði lagabreytingin árið 2013 jákvæð áhrif á 

málaflokkinn og ekki væri brýn þörf á breytingum á lagagreininni. Sjá mátti neikvæðara 

viðhorf til reglna um sáttameðferð, reglur um ráðgjöf og sáttameðferð skv. 33. og 33. gr. 

a. barnalaga nr. 76/2003, með síðari breytingum skv. lögum nr. 61/2012 og 144/2012, 

sem ítarlega var fjallað um í kafla 2.3.2. Gagnrýni var á ákveðnar málsgreinar og þá var 

möguleg vöntun á málsgreinum gagnrýnd og að tækifæri væri til úrbóta á reglum 

þessum. Til að mynda væri hvergi að finna málsgrein í reglunum sem heimilar 

sáttamanni að vinna erfið ágreiningsmál með öðrum sáttamanni, heldur ganga reglurnar 

út frá því að sáttamaður sinni sáttameðferð einn. Fram kom að víða erlendis er það svo 

að sáttamenn sinni sáttameðferð í fjölskyldumálum tveir saman, og þá sérstaklega í 

átakamiklum ágreiningsmálum, sem væri lítið sem ekkert gert hjá sýslumanninum á 

höfuðborgarsvæðinu. Greina mátti að þar væri tækifæri til breytinga á reglunum, með 

því að búa til málsgrein sem tæki til þess að sáttamanni sé heimilt að veita sáttameðferð 

í fjölskyldumálum með öðrum sáttamanni við sérstakar aðstæður. Vert er þó að taka 

það fram að í reglunum er hvergi tekið fyrir það að sáttamenn sinni sáttameðferð tveir 

saman, en til að taka af allan vafa væri gagnlegt að bæta við málsgrein þar sem kveðið 

væri á um heimild fyrir þessu.  

Í ljós kom í rannsókninni að málafjöldinn hjá sýslumanninum á höfuðborgarsvæðinu 

er óheyrilegur og biðlistinn í sáttameðferð í takt við hann. Þar af leiðandi myndi 

málsgrein sem heimilar sáttamönnum að veita sáttameðferð tveir saman ekki hafa 

miklar breytingar í för með sér hvað málafjöldann varðar, að minnsta kosti ekki á meðan 

slíkur málafjöldi og biðlisti er hjá embættinu. Ekki yrði unnt að sinna sáttameðferð tveir 

saman vegna þessara aðstæðna, þar sem málafjöldinn og biðlistinn myndi líklega aukast 

til muna. Greina mátti þá afstöðu fagaðilanna að málsgrein sem þessi kæmi því ekki að 

gagni um þessar mundir vegna málafjöldans og biðlistans sem er til staðar, nema 

hreinlega til fjölgunar á sáttamönnum kæmi til. 

Fjöldi sáttameðferðarmála vegna forsjármála, lögheimilismála, umgengnismála, 

dagsektarmála og aðfararmála, árin 2017 og 2018, var um 1005 talsins og fór virk 

sáttameðferð fram í um 678 af þeim málum (Þórdís Rúnarsdóttir, munnleg heimild, 29. 

október 2019). Í niðurstöðunum mátti greina gríðarlegt álag sem sáttamenn hjá 

sýslumanninum á höfuðborgarsvæðinu eru undir í starfi sínu. Viðmælendur töluðu um 

að vera undir miklu álagi í starfi sínu og að starf þeirra krefjist þess að þeir séu 100% til 

staðar, í hverju máli, sem getur reynst erfitt undir slíku álagi. Viðhorf þeirra til þessara 

mála var þannig að staðan væri „bara svona“ og lítið væri hægt að gera í því. Til að setja 

þetta í samhengi kom fram að hjá embættinu starfi fimm sáttamenn í fjórum 

stöðugildum og að þeir sinni öllu landinu. Sjá má að fjöldi mála á ári er töluverður og eru 

það fimm sáttamenn í fjórum stöðugildum sem sinna þessum málafjölda. Af þessu að 

dæma má vera að álagið hjá sáttamönnum sé skiljanlegt en eigi þó ekki að vera 

ásættanlegt. Augljóst er að mannekla ríkir hjá sýslumanninum á höfuðborgarsvæðinu í 

þessum málum, sem getur komið niður á starfandi sáttamönnum, og er brýn þörf á 

úrbótum hvað þetta varðar. Sáttameðferð í fjölskyldumálum snýst um velferð og 

hagsmuni barna og er það óásættanlegt að börn, og fjölskyldur þeirra, þurfi að bíða í 

marga mánuði eftir því að fá aðstoð við að greiða úr sínum málum. 

Sáttameðferð í fjölskyldumálum hjá sýslumanninum á höfuðborgarsvæðinu hefur 

sætt gagnrýni hvað varðar verklag í ofbeldismálum, meðal annars frá Bjarkarhlíð og 

Kvennaathvarfinu. Í reglunum um sáttameðferð er hvergi að sjá málsgrein sem snýr að 

framkvæmd ofbeldismála, sem þurfa á sérstakari meðferð að halda en almenn 

ágreiningsmál. Í niðurstöðum rannsóknarinnar kom fram að þrátt fyrir að hvergi í 

lögunum né reglunum væri að finna málsgrein sem snéri að framkvæmd slíkra mála væri 

ákveðið verklag innanhúss hjá sýslumanninum á höfuðborgarsvæðinu, og vildu fagaðilar 

þar með svara gagnrýninni. Í reglum um ráðgjöf og sáttameðferð skv. 33. og 33. gr. a. 

barnalaga nr. 76/2003 er að finna málsgrein sem segir: „Foreldrar skulu að jafnaði mæta 

saman á sáttafund en sáttamaður getur ákveðið þegar sérstaklega stendur á að 

foreldrar megi mæta hvort í sínu lagi á sáttafund.“ Í rannsókninni kom fram að 

mikilvægt sé að hafa málsgrein í reglunum sem kveður á um að einstaklingum sé heimilt 

að sækja um að fá sáttafund í sitt hvoru lagi og að við því verði orðið. Til þess að taka af 

allan vafa um að einstaklingar þurfi, sama hvað, að mæta saman á sáttafund. Þá kom 

fram að ef einstaklingur tekur það fram að sáttameðferð geti reynst honum erfið vegna 

aðstöðu sinnar er honum boðið að koma einum. Auk þess sem einstaklingurinn getur 

hafnað sáttameðferð þegar um er að ræða svo alvarlegt ofbeldismál að ekki sé hægt að 

reyna að ná sátt. Fagaðilar sáttameðferðar í fjölskyldumálum tóku það skýrt fram að 

breytingar hafa orðið á framkvæmd og verklagi ofbeldismála hjá sýslumanninum á 

höfuðborgarsvæðinu undanfarið og að ávallt sé verið að reyna mæta þeirri gagnrýni 

sem embættið hefur sætt vegna þessara mála. 

Niðurstöður rannsóknar Jennýjar Kristínar Valberg sýndu að upplifun kvenna, sem 

búið höfðu við heimilisofbeldi og farið í sáttameðferð, væri síður en svo af jákvæðum 

toga. Niðurstöðurnar leiddu í ljós að konurnar upplifðu sáttameðferð hjá sýslumanni á 

þann hátt að litið hafi verið fram hjá aðstæðum þeirra, að þær höfðu upplifað 

endurtekið ofbeldi við það að mæta í sáttameðferð auk þess að upplifa mikið álag, 

hræðslu og óöryggi við að þurfa að semja um mál barna sinna undir svona 

kringumstæðum. Samkvæmt niðurstöðum þessarar rannsóknar var konunum ekki boðið 

úrræði skv. 12. gr. reglna um ráðgjöf og sáttameðferð, það er að segja að fá að mæta í 

sitt hvoru lagi á sáttafund en höfðu orð á því að hafa geta hugsað sér að tala um þessi 

mál við slíkar aðstæður. Vert er að taka það fram hér að þær konur er til rannsóknar 

voru höfðu allar gengið í gegnum skilnaðarferli og/eða sáttameðferð hjá sýslumanni 

með ofbeldismönnunum á árunum 2012 til 2018 (Jenný Kristín Valberg, 2019).  

Ljóst er að frá því að framkvæmd rannsóknar Jennýjar Kristínar Valberg hófst og 

þangað til hún kom út hafa breytingar orðið á framkvæmd og verklagi ofbeldismála hjá 

sýslumanninum á höfuðborgarsvæðinu og samkvæmt fagaðilum sem veita 

sáttameðferð hjá embættinu hefur frá upphafi farið fram vinna við að bæta verklag og 

framkvæmd þessara mála. 

5.2 Getur aðstoð eða ráðgjöf á fyrri stigum ágreinings komið að gagni? 

Eins og áður hefur komið fram er foreldrum skylt að leita sátta áður en þeir geta krafist 

úrskurðar hjá sýslumanni eða höfðað mál fyrir dómi um forsjá, lögheimili, umgengni, 

dagsektir eða aðför (barnalög nr. 76/2003). Í rannsókninni var rætt við viðmælendur um 

það hvort öll þau mál er koma til sáttameðferðar eigi raunverulega heima þar eða hvort 

það væri hægt að grípa fyrr inn í. Niðurstöður rannsóknarinnar leiddu í ljós að efla þurfi 

frekari aðstoð eða ráðgjöf á fyrri stigum, til dæmis við skilnað eða sambúðarslit, eða 

þegar um ágreining er að ræða á milli foreldra um hagi barna sinna. Með það að 

markmiði meðal annars að fækka málum er fara alla leið í sáttameðferð. 

Ótækt er að foreldrar þurfi að opna stjórnsýslumál hjá sýslumanni til þess að fá 

skilnaðarráðgjöf en slíkt má veita með markvissari hætti á fyrri stigum máls. Hvað varðar 

slíka aðstoð eða ráðgjöf var komið inn á hlutverk félagsþjónustu sveitarfélaga, en í 16. 

og 17. gr. laga um félagsþjónustu sveitarfélaga nr. 40/1991 er kveðið á um félagslega 

ráðgjöf og að félagsmálanefndum félagsþjónustu sveitarfélaga sé skylt að veita slíka. Þar 

er tekið fram að félagsleg ráðgjöf taki meðal annars til ráðgjafar á sviði skilnaðarmála, 

þar með talinna forsjár- og umgengnismála (lög um félagsþjónustu sveitarfélaga nr. 

40/1991). 

Í bókinni Eftir skilnað eftir Dr. Sigrúnu Júlíusdóttur og Sólveigu Sigurðardóttur sem 

byggð er á rannsókn þeirra á áhrifum sem skilnaður getur haft á börn, er að finna 

hugmynd að líkani fyrir þjónustu og ráðgjöf í skilnaðarmálum. Í bókinni kemur fram að 

þrátt fyrir að sáttameðferð sé orðin lögbundin í barnalögum nr. 76/2003 þurfi að sinna 

þjónustu og stuðningi fyrir skilnaðarforeldra betur, sem gæti leitt til þess að hlutfall 

skilnaðarforeldra sem lenda í ágreiningi um hagi barna sinna við skilnað minnki. Líkanið 

fyrir þjónustu og ráðgjöf skiptist í nokkur stig ráðgjafar, allt frá almennum upplýsingum 

upp í sérhæfða aðstoð og ráðgjöf eins og sáttameðferð. Fjallað var ítarlega um líkanið í 

kafla 2.2.4 hér ofar (Sigrún Júlíusdóttir og Sólveig Sigurðardóttir, 2013). Viðmælendur 

þessarar rannsóknar um sáttameðferð virtust vera á því að gera þurfi betur í málum sem 

þessum og efla slíka þjónustu, aðstoð og ráðgjöf fyrir foreldra sem eru að skilja og eiga 

barn eða börn undir 18 ára aldri. Og einnig fyrir þá foreldra er eiga barn eða börn saman 

undir 18 ára aldri en hafa aldrei verið giftir eða í sambúð. Viðmælendur sögðu töluvert 

hafa gerst í rannsóknum og í framkvæmd á sviðinu til ársins 2013, meðal annars 

lögbundin sáttameðferð. En eftir árið 2013 hefði lítið verið að gerast á sviðinu, þrátt fyrir 

að Sigrún Júlíusdóttir og Sólveig Sigurðardóttir hefðu komið fram með gagnlegt líkan 

fyrir þjónustu og ráðgjöf í málum sem þessum. 

Í öðrum íslenskum rannsóknum frá árunum 2000-2012, sem fjallað var um í 

fræðilega hluta rannsóknarinnar, sýndu rannsóknarniðurstöður að vöntun væri á aðstoð 

eða ráðgjöf í skilnaðarmálum og ágreiningsmálum. Rannsóknarniðurstöður bentu meðal 

annars á þörfina sem foreldrar lýstu yfir fyrir aðstoð eða ráðgjöf í slíkum málum og 

óánægju þeirra með þá aðstoð eða ráðgjöf sem í boði væri (Sigrún Júlíusdóttir og 

Jóhanna Rósa Arnardóttir, 2008; Sigrún Júlíusdóttir og Nanna K. Sigurðardóttir, 2000). 

Niðurstöður MA rannsóknar Írisar Daggar Lárusdóttur (2012) voru svipaðar og þeirra 

ofangreindu hvað varðar þörfina fyrir aðstoð eða ráðgjöf í slíkum málum. Höfundar 

þessara rannsókna drógu þá ályktun að sú skilnaðarráðgjöf sem í boði væri hér á landi 

væri ábótavant og þörf væri á fjölbreyttari aðstoð eða ráðgjöf fyrir foreldra sem eru að 

skilja. Þess má geta að árið 2012 var sáttameðferð ekki orðin lögfest í barnalögum nr. 

76/2003 en varð það ári síðar. Þrátt fyrir að sáttameðferð sé lögbundin í dag er hún 

einungis fyrir þá aðila sem hafa stofnað til stjórnsýslumáls hjá sýslumanni er varðar 

forsjármál, lögheimilismál, umgengnismál, dagsektarmál eða aðfaramál, en stendur ekki 

til boða fyrir þá aðila sem þurfa á félagslegri ráðgjöf eða á skilnaðarráðgjöf að halda. 

Samkvæmt niðurstöðum skýrslu innanríkisráðuneytis (2016) mátti sjá að 

sáttameðferð í forsjár- og umgengnismálum er að skila árangri. Árangurinn mátti sjá 

með fækkun höfðaðra dómsmála í forsjár- og umgengnismálum um landið allt og því sú 

ályktun dregin að foreldrum væri að takast það að leysa ágreiningsmál sín sjálf en ekki 

með inngripi stjórnvalda (Innanríkisráðuneytið, 2016). Niðurstöður sem þessar geta 

bent til þess foreldrar geti leyst enn fleiri ágreiningsmál sín á milli með aðstoð eða 

ráðgjöf á fyrri stigum ágreinings, án inngrips stjórnvalda. Með slíkri aðstoð eða ráðgjöf 

er hægt að greina ágreiningsmálin betur og áætla hvað best sé að gera, í staðinn fyrir að 

fara í sáttameðferð „því ekkert annað er í boði“. 

Niðurstöður rannsóknar Sigrúnar Júlíusdóttur, Sólveigar Sigurðardóttur og Daggar 

Pálsdóttur (2016) um jafna búsetu eftir skilnað bentu til þess að þau börn sem upplifðu 

jákvæða reynslu af fyrirkomulaginu áttu foreldra sem áttu góð samskipti og góða 

foreldrasamvinnu eftir skilnað. Þau börn sem upplifðu neikvæða reynslu af 

fyrirkomulaginu áttu foreldra er virtust hafa tekið ákvörðun út frá þeirra eigin 

hagsmunum en ekki barnanna og áttu ekki í góðum samskiptum né foreldrasamvinnu. 

Niðurstöðurnar benda til þess að jöfn búseta sem fyrirkomulag getur gengið upp fyrir 

börn ef sátt ríkir á milli foreldranna og að þeir eigi bæði í góðum samskiptum og 

foreldrasamvinnu. Höfundar rannsóknarinnar drógu þá ályktun að foreldrar sem eru að 

skilja og ganga frá málum er varða barn sitt eða börn sín þurfi á fræðslu, aðstoð og 



 75 

leiðbeiningum að halda, til að ganga frá og vinna úr málum sem þessum á hvað bestan 

hátt fyrir barnið eða börnin. 

Niðurstöður danskrar rannsóknar Gert Martin Hald (2019) á velferð barna eftir 

skilnað foreldra leiddu í ljós að þátttakendurnir, sem voru foreldrar barna á aldrinum 8-

18 ára, töldu velferð barna sinna töluvert lakari en hjá samanburðarhópnum, sem voru 

aðrar evrópskar þjóðir. Börnin höfðu meðal annars verið í slæmu tilfinningalegu ástandi 

og haft minni lífsánægju eftir skilnað foreldra sinna en þær upplifanir lituðust meðal 

annars af því hve mikil átök höfðu átt sér stað á milli foreldranna í skilnaðarferli þeirra. 

Niðurstöður rannsóknarinnar sýndu þannig fram á mikilvægi þess að veita foreldrum 

sem ganga í gegnum skilnað frekari aðstoð eða ráðgjöf á fyrri stigum til að draga úr 

átökum þeirra á milli og þar með draga úr neikvæðum afleiðingum af skilnaði foreldra. 

Allar ofangreindar rannsóknarniðurstöður benda til þess að brýn þörf sé á því að 

efla aðstoð eða ráðgjöf fyrir foreldra sem eru að skilja, eða ekki, og eiga í ágreiningi um 

hagi barna sinna. Niðurstöður rannsókna frá árinu 2000 hafa sýnt fram á þörfina fyrir 

slíka aðstoð eða ráðgjöf, sem staðfestist enn og aftur í nýrri danskri rannsókn frá árinu 

2019. Vissulega varð sáttameðferð lögbundin á Íslandi árið 2013 en eins og áður hefur 

verið nefnt þá er hún eingöngu fyrir þá aðila er hafa stofnað til stjórnsýslumáls hjá 

sýslumanni. Sáttameðferð kom ekki inn fyrir foreldra sem þurfa á aðstoð eða ráðgjöf að 

halda heldur fyrir þá foreldra sem glíma við alvarlegan ágreining og þurfa á sérhæfðri 

ráðgjöf og meðferð að halda, eins og sáttameðferð. Íslenskar sem og erlendar 

rannsóknir sýna fram á mikilvægi þess að veita foreldrum aðstoð eða ráðgjöf á slíkum 

tímamótum. 

Eins og fram kom hér að ofan var fjöldi sáttameðferðarmála vegna forsjármála, 

lögheimilismála, umgengnismála, dagsektarmála og aðfararmála, árin 2017 og 2018, um 

1005 talsins og fór virk sáttameðferð fram í um 678 af þeim málum, eins og fram kom 

hér að ofan (Þórdís Rúnarsdóttir, munnleg heimild, 29. október 2019). Samkvæmt 

þessari tölfræði og frásögnum viðmælendum rannsóknarinnar er málafjöldi hjá 

embættinu gríðarlegur og biðlisti í sáttameðferð og álag á sáttamönnum í samræmi við 

það. Allir viðmælendur rannsóknarinnar komu inn á þessa umræðu og benda 

niðurstöður rannsóknarinnar til þess að þörf sé á úrbótum hvað þetta varðar. 

Samkvæmt þessari tölfræði eru gríðarlega mörg mál sem koma inn til sáttameðferðar og 

mörg þeirra sem hugsanlega hefði verið hægt að greiða úr með aðstoð eða ráðgjöf á 

fyrri stigum, eins og fjallað hefur verið um hér að ofan. Þær lausnir sem í sjónmáli eru 

við þessum málafjölda og þeim biðlista sem myndast hefur eru að ráða fleiri fagaðila inn 

sem starfandi sáttamenn. Það er embættisins að vekja athygli stjórnvalda á þörfinni fyrir 

því og sækjast eftir meiri fjármunum, en fjárveitingarvaldið er stjórnvalda. Að efla 

aðstoð og ráðgjöf á fyrri stigum ágreinings gæti því haft veruleg áhrif á málafjöldann 

sem verður að ágreiningsmálum hjá sýslumanninum, svo ekki sé talað um áhrifin á 

foreldrana og börnin. Þetta er einnig mikilvægt með hagsmuni barna að leiðarljósi. Ljóst 

er, af því sem að framan hefur verið bent á að hægt er að koma í veg fyrir að mál þróist 

til verri vegar með því að grípa fyrr inn í með viðeigandi aðstoð, ráðgjöf og stuðningi. 

5.3 Getur Ísland dregið lærdóm af öðrum Norðurlöndum? 

Eins og fram kom í fræðilegri umfjöllun rannsóknarinnar hefur sáttameðferð í 

fjölskyldumálum reynst vel á öðrum Norðurlöndum og verið skyldubundin í Noregi og í 

Danmörku til fjölda ára. Í Noregi er öllum foreldrum sem eiga börn undir 16 ára aldri 

skylt að undirgangast sáttameðferð áður en höfðað er mál um forsjá, lögheimili og 

umgengni. Foreldrar sem eiga börn undir 18 ára aldri í Danmörku þurfa að ganga í 

gegnum þriggja mánaða endurskoðunartíma við skilnað og taka sérstakt rafrænt 

námskeið meðan á þeim tíma stendur, sem aðstoðar þá við að standa sem best að 

skilnaðinum. Í Svíþjóð er það skylda sveitarfélaganna að bjóða foreldrum, sem eru að 

skilja og eiga börn undir 18 ára aldri, aðstoð við skilnaðarferlið (bekendtgørelse nr. 

776/2019, jf. forældreansvarsloven nr. 499/2007; föräldrabalk nr. 381/1949; lov om 

barn og foreldre nr. 7/1981; socialtjanstlag nr. 453/2001). Danmörk, Noregur og Svíþjóð 

voru þau Norðurlönd sem skoðuð voru í rannsókninni hvað varðar lög, reglur, 

framkvæmd og málsmeðferð sáttameðferðar í fjölskyldumálum. Framkvæmd var 

stefnugreining á lögum og reglum þar í landi auk þess sem spurt var út í viðhorf 

viðmælenda rannsóknarinnar til sáttameðferðar í fjölskyldumálum á þessum löndum.  

Á öllum þessum Norðurlöndum er það skylda foreldra að leita sér aðstoðar eða 

ráðgjafar í einhverju formi við skilnað, ef þeir eiga barn eða börn undir 16 eða 18 ára 

aldri, misjafnt eftir löndum (bekendtgørelse nr. 776/2019, jf. forældreansvarsloven nr. 

499/2007; föräldrabalk nr. 381/1949; lov om barn og foreldre nr. 7/1981; socialtjanstlag 

nr. 453/2001). Í Noregi er það svo að foreldrum er skylt að undirgangast sáttameðferð 

áður en höfðað er mál um forsjá, lögheimili og umgengni, hvort sem um ágreining á milli 

þeirra er að ræða eða ekki (lov om barn og foreldre nr. 7/1981). 

Niðurstöður rannsóknarinnar leiddu í ljós að þessi tilteknu Norðurlönd væru að gera 

vel þegar kemur að sáttameðferð í fjölskyldumálum og Ísland gæti dregið lærdóm af. 

Samkvæmt niðurstöðunum má draga þá ályktun að viðmælendum finnist skylda sem 

þessi geta komið að gagni, en ekki endilega að undirgangast þurfi sáttameðferð í 

forminu sem hún er, heldur sækja sér eða fá einhverskonar aðstoð eða ráðgjöf, eins og 

komið hefur verið inn á hversu mikilvægt það getur orðið í slíkum málum.  

Það er einmitt raunin í Danmörku en þar hafa töluverðar breytingar orðið á 

skilnaðarlöggjöf og meðferð skilnaðarmála undanfarið eins og komið hefur verið inn á í 

þessari rannsókn. Í apríl 2019 var Fjölskylduréttarhús sett á laggirnar sem fer með 

meðferð þessara mála. Með breytingunum er það svo að hjón sem eiga barn eða börn 

undir 18 ára aldri og ákveða að sækja um skilnað þurfa að ganga í gegnum þriggja 

mánaða endurskoðunartíma. Á þessum þremur mánuðum gefst þeim tækifæri til að 

huga að málunum og er þeim skylt að taka námskeið sem kynnir foreldra fyrir ákveðnum 

verkfærum sem geta hjálpað þeim að takast á við þær breytingar sem framundan eru. 

Námskeið þetta er forsenda þess að fá leyfi til skilnaðar, en fjallað var ítarlega um þetta í 

kafla 2.4 (Familieretshuset, e.d.-c; Gyða Hjartardóttir og Sigrún Júlíusdóttir, 2019).  

Í rannsókninni komu viðmælendur inn á það hvernig sáttameðferð væri háttað í 

fjölskyldumálum á þessum Norðurlöndum, og þá sérstaklega í Danmörku, mögulega 

vegna breytinganna þar undanfarið ár. Viðmælendur voru á því að hægt væri að taka 

Norðurlöndin til fyrirmyndar og draga lærdóm af þeim í ýmsum atriðum. Gagnlegt væri 

að taka upp þá skyldu á Íslandi að allir foreldrar sem ætla að skilja þurfi að undirgangast 

einhverskonar samtal eða sáttameðferð, hvort sem þá greinir á um hagi barna sinna 

eður ei. Í viðtölunum var einnig rætt um það hvort sáttameðferð í fjölskyldumálum á 

Íslandi væri staðsett á réttum stað, það er að segja hjá sýslumanninum á 

höfuðborgarsvæðinu og voru skiptar skoðanir á því. Þó voru nokkrir viðmælendur á því 

að breyta mætti því fyrirkomulagi og til dæmis hafa sáttameðferðina í sér húsnæði. 

Draumurinn væri þó að stofna sérstakt fjölskylduhús eða fjölskylduréttarhús, eins og í 

Danmörku, þar sem framkvæmd og meðferðar slíkra mála færi fram.  





 79 

6 Lokaorð 

Lítið sem ekkert hefur verið rannsakað og skrifað um sáttameðferð í fjölskyldumálum á 

Íslandi. Markmið þessarar rannsóknar var því að skoða sáttameðferð skv. barnalögum 

nr. 76/2003 út frá lögum og reglum, sem og út frá sjónarhorni fagaðila og skyggnast inn í 

upplifun og reynslu þeirra af því að veita sáttameðferð í slíkum málum. Þá var einnig 

unnin stefnugreining á lögum, reglum, framkvæmd og málsmeðferð sáttameðferðar á 

Íslandi og hún borin saman við Danmörku, Noreg og Svíþjóð. Helstu niðurstöður 

rannsóknarinnar og svör við þeim rannsóknarspurningum sem lagt var upp með í 

upphafi eru að raunveruleg reynsla fagaðila af því að veita sáttameðferð á Íslandi sé 

almennt góð og af jákvæðum toga. Fagaðilarnir telja lagagrein sáttameðferðar, 33. gr. a. 

barnalaga nr. 76/2003, ágæta en að tækifæri er til breytinga og úrbóta á sviðinu hvað 

varðar reglurnar um sáttameðferð. Þá kom einna helst fram að framkvæmd og 

málsmeðferð sáttameðferðar sé góð en að ná þurfi tökum á áðurnefndum málafjölda 

hjá sýslumanninum á höfuðborgarsvæðinu og þeim biðlista sem myndast hefur þar. 

Rannsóknin veitir ákveðna innsýn inn í málaflokk sáttameðferðar í fjölskyldumálum, sem 

ekki hefur verið gert áður og getur þar með haft töluvert hagnýtt gildi fyrir málaflokkinn. 

Er það von rannsakanda að ráðist verði í breytingar og úrbætur á reglum og framkvæmd 

sáttameðferðar í fjölskyldumálum með það að markmiði að gera þjónustuna skilvirkari.  

Þessi rannsókn hefur bæði veikleika og styrkleika í för með sér. Í eigindlegum 

rannsóknum er ekki hægt að yfirfæra niðurstöðurnar yfir á stærra þýði eins og í mörgum 

megindlegum rannsóknum. Líta má á það sem styrkleika að flestir þeir fagaðilar sem 

tóku þátt í eigindlega hluta rannsóknarinnar sinna eða hafa sinnt sáttameðferð í 

fjölskyldumálum á Íslandi frá árinu 2013. Því væri mögulega hægt að draga ályktanir út 

frá þeim niðurstöðum, að upplifun og reynsla fagaðila af því að veita sáttameðferð í 

fjölskyldumálum á Íslandi sé sambærileg, eins og niðurstöðurnar sýndu fram á. Styrkleiki 

þess að hafa þennan hóp fagfólks sem viðmælendur gefur jafnframt góða innsýn í 

starfið sem ekki fengist með því að hafa aðra viðmælendur. Styrkleiki rannsóknarinnar 

er einnig sá að þátttakendur rannsóknarinnar voru bæði karlkyns og kvenkyns, á öllum 

aldri með mismunandi menntun, annað hvort starfandi sáttamenn hjá sýslumanninum á 

höfuðborgarsvæðinu, sjálfstætt starfandi sáttamenn, hvort tveggja eða höfðu starfað 



 80 

sem sáttamenn. Það er að segja öll flóran og mikill fjölbreytileiki sem getur talist 

styrkleiki.  

Þar sem rannsókn sem þessi á sáttameðferð í fjölskyldumálum á Íslandi er fyrsta 

slíka rannsóknin, samkvæmt bestu upplýsingum rannsakanda, telur rannsakandi 

mikilvægt að málefnið verði rannsakað enn frekar og eru tækifærin þar næg, bæði fyrir 

félagsráðgjafa og annað fagfólk. Sáttameðferð tengist ekki eingöngu skilnaðarmálum 

heldur getur einnig tengst stjúpfjölskyldumyndun og telur rannsakandi að áhugavert 

geti verið að skoða sáttameðferð út frá slíku sjónarmiði. Þá telur rannsakandi almennt 

vanta rannsóknir á sviðinu, bæði eigindlegar og svo megindlegar, út frá sjónarhóli þeirra 

sem nota sáttameðferð, út frá sjónarhóli barna en möguleikarnir eru óteljandi.  

Eins og áður hefur komið fram í þessari rannsókn er sáttameðferð til þess fallin að 

leysa mikinn hluta ágreiningsmála milli foreldra með sátt, sem annars færu til úrskurðar 

hjá sýslumanni eða fyrir dómstóla. Ljóst er að sáttameðferð er afar mikilvægt úrræði 

fyrir foreldra og börn þeirra. Það er ekkert því til fyrirstöðu að horfa til framtíðar og 

halda áfram að betrumbæta þjónustuna, sem meðal annars er hægt að gera með frekari 

rannsóknum sem taka til málaflokksins. 

 

                                                                         

 

 

 

                                                                        ____________________________________ 

                                                                                                                        Heiðdís Hafþórsdóttir 

Viðauki I – Kynningarbréf 

 

 

Kynningarbréf 

Beiðni um þátttöku 

 

 

 

 

Reykjavík, september 2019 

 

Kæri viðtakandi, 

 

Heiðdís Hafþórsdóttir heiti ég og er meistaranemi á öðru ári í félagsráðgjöf til 

starfsréttinda við Félagsráðgjafardeild Háskóla Íslands. Í haust og vetur ætla ég að 

framkvæma rannsókn sem er hluti af meistaraverkefni mínu. Leiðbeinandi og 

ábyrgðaraðili rannsóknarinnar er Gyða Hjartardóttir aðjunkt við Félagsráðgjafardeild 

Háskóla Íslands, sérfræðingur í málefnum barna og sáttamaður hjá Sýslumanninum á 

höfuðborgarsvæðinu. Tilgangur og markmið rannsóknarinnar er að skoða 

sáttameðferð skv. 33. gr. a. barnalaga nr. 76/2003. Leitast verður m.a. eftir því að 

varpa ljósi á upplifun og reynslu fagaðila af sáttameðferð hér á landi og hvort 

reynslan kalli eftir breytingum á lögum, reglum, framkvæmd og/eða málsmeðferð. 

Sáttameðferð sem úrræði hefur orðið fyrir gagnrýni hvað varðar lögin, reglurnar og 

framkvæmd hennar og því mikilvægt rannsóknarefni. Jafnframt verða erlendar 

rannsóknir skoðaðar auk þess sem framkvæmd sáttameðferðar á Íslandi verður borin 

saman við framkvæmdina á Norðurlöndunum. Undirritaðri þykir viðfangsefni 

rannsóknarinnar afar áhugavert og að mikilvægt sé að varpa ljósi á málefnið og hvað 

betur má fara í sáttameðferð hérlendis. Fáar rannsóknir finnast hérlendis um 

sáttameðferð sem ýtir undir mikilvægi fyrirhugaðrar rannsóknar. Niðurstöður 

rannsóknarinnar verða birtar í MA-ritgerð sem skilað verður í nóvember 2019 og birt 

á www.skemman.is, og eftir atvikum kynntar með öðrum hætti. 

Erindi þessa bréfs er beiðni um þátttöku þína í rannsókninni. Með samþykki 

þínu er óskað eftir upplýsingum um upplifun og reynslu þína af því að veita 

sáttameðferð. Tekin verða eigindleg hálfstöðluð viðtöl við fjóra til sex fagaðila, í  

Viðauki II - Upplýst samþykki 

 

 

 

 

 

 

 

Upplýst samþykki 

Reykjavík, september 2019 

 

„Hver er raunveruleg reynsla fagaðila á Íslandi af sáttameðferð í fjölskyldumálum?“ 

 

Tilgangur og markmið rannsóknarinnar er að skoða sáttameðferð skv. 33. gr. a. barnalaga nr. 

76/2003. Leitast verður m.a. eftir því að varpa ljósi á upplifun og reynslu fagaðila af 

sáttameðferð hér á landi og hvort reynslan kalli eftir breytingum á lögum, reglum, framkvæmd 

og/eða málsmeðferð. Sáttameðferð sem úrræði hefur orðið fyrir gagnrýni hvað varðar lögin, 

reglurnar og framkvæmd hennar og því mikilvægt rannsóknarefni. Jafnframt verða erlendar 

rannsóknir skoðaðar auk þess sem framkvæmd sáttameðferðar á Íslandi verður borin saman 

við framkvæmdina á Norðurlöndunum.  

 

Undirrituð/aður hefur lesið kynningarbréf um þátttöku í rannsókninni og veitir hér samþykki 

fyrir þátttöku í rannsókninni. Undirrituð/aður hefur fengið kynningu á því í hverju þátttaka í 

rannsókninni felst, hver tilgangur hennar er og að frjálst sé að draga þátttöku til baka á hvaða 

stigi rannsóknar sem er. Rannsakandi hefur gert grein fyrir því að þátttaka í rannsókninni felst 

í einu viðtali sem er hljóðritað, afritað og síðan eytt að lokinni úrvinnslu. Einnig hefur 

rannsakandi upplýst um að trúnaði verði gætt og að ekki verði hægt að rekja svör til einstakra 

þátttakenda. Þetta eyðublað er í tvíriti og munu bæði rannsakandi og þátttakandi rannsóknar 

halda eftir sínu eintaki 

 

Leiðbeinandi og ábyrgðarmaður rannsóknarinnar er Gyða Hjartardóttir (gydahj@hi.is) aðjunkt 

við Félagsráðgjafardeild Háskóla Íslands, sérfræðingur í málefnum barna og sáttamaður hjá 

Sýslumanninum á höfuðborgarsvæðinu. Rannsóknin er hluti af lokaverkefni Heiðdísar 

Hafþórsdóttur til meistaragráðu í félagsráðgjöf til starfsréttinda við Félagsráðgjafardeild 

Háskóla Íslands. Niðurstöður rannsóknarinnar verða birtar í MA-ritgerð sem skilað verður í 

nóvember 2019 og birt á www.skemman.is, og eftir atvikum með öðrum hætti. 

 

 

 

______________________________________ 

Staður og dagsetning 

 

 

____________________________________________________ 

Undirskrift þátttakanda 

 

 

____________________________________________________ 

Undirskrift rannsakanda 

 

 

 

 

Gyða Hjartardóttir 

Leiðbeinandi og ábyrgðarmaður rannsóknar 

Aðjunkt við Félagsráðgjafardeild Háskóla Íslands, sérfræðingur í málefnum barna og 

sáttamaður hjá Sýslumanninum á höfuðborgarsvæðinu 

Tölvupóstur: gydahj@hi.is  

 

Heiðdís Hafþórsdóttir 

Rannsakandi 

Meistaranemi í félagsráðgjöf til starfsréttinda við Háskóla Íslands 

Tölvupóstur: heh87@hi.is 

